
1 

ᐃᖃᓗᐃᑦ, ᓄᓇᕗᑦ 
ᐱᖓᑦᓯᖅ, ᓄᕕᐱᕆ 19, 2008 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᒥᔅ ᐄᕙ ᐋᕆᐊᒃ, ᒥᔅᑕ ᔭᐃᒥᓯ ᐋᕆᐊᒃ, ᒥᔅᑕ ᒨᓯᓯ 
ᐊᐅᐸᓗᒃᑐᖅ, ᒥᔅᑕ ᑕᒑᖅ ᑰᓕ, ᒥᔅᑕ ᕌᓐ ᐃᐊᓕᐊᑦ, 
ᒥᔅᑕ ᐋᑕᒥ ᖁᒻᒧᐊᑦᑐᖅ, ᒥᔅᑕ ᓗᐊᓐ ᑯᓱᒐᖅ, ᒥᔅᑕ 
ᔮᓂ ᓂᖏᐅᖓᓐ, ᒥᔅᑕ ᐹᓪ ᐅᑲᓕᖅ, ᒥᔅᑕ ᐃᓄᒃ 
ᐸᐅᓗᓯ, ᒥᔅᑕ ᑮᑦ ᐲᑕᓴᓐ, ᒥᔅᑕ ᐋᓚᓐ ᕋᒻᐴᑦ, ᒥᔅᑕ 
ᕗᕆᑦ ᓯᐊᓪ, ᒥᔅᑕ ᑖᓂᐅᓪ ᓯᐅᑦᓴᒃ, ᒥᔅᑕ ᓗᐃ 
ᑕᐹᖅᔪᒃ, ᒥᔅᑕ ᐲᑕ ᑕᑉᑑᓇ, ᒥᔅᑕ ᕼᐊᓐᑐ ᑐᑐ. 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐊᓪᓚᑦᑎ (ᑯᐊᒃ)(ᑐᓵᔨᑎᒍᑦ): ᐅᓐᓄᓴᒃᑯᑦ. 
ᓂᑯᕕᖓᓗᓯ. ᐊᔪᕆᖅᓱᐃᔨ ᒪᐃᒃ ᒑᑦᓄ 
ᑐᒃᓯᐊᑎᑦᑎᓂᐊᕐᖓᑦ. 
 
>>ᑐᒃᓯᐊᖅᑐᑦ 
 
ᐊᓪᓚᑦᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ, ᑕᐃᒪ 
ᑐᓴᖅᑎᑦᑎᒋᐊᒃᓴᖅ ᖁᕕᐊᓱᑉᐳᖓ ᑲᒥᓴᓇᖓ 
ᓄᓇᕗᒻᒥ ᐅᕗᖓ, ᒫᓐᓇᐃᓛᒃ 
ᐅᕗᓐᖓᕈᓐᓇᔾᔮᖏᒻᒪᑦ ᑭᓯᐊᓂ ᓂᕈᐊᓚᐅᖅᑎᓪᓗᓯ 
ᐅᖃᖅᑎᒥᑦ.  
 
ᑕᐃᒪ ᐊᐱᕆᕗᖓ ᐅᖃᖅᑎᒥᒃ ᓂᕈᐊᖅᓯᓂᕐᒥᒃ 
ᐱᒋᐊᖅᑎᑦᑎᔪᖃᕐᓂᐊᕐᒪᖔᑦ. ᐃᖃᓗᑦᑑᑦᑎᐊᒧᑦ 
ᒪᓕᒐᓕᐅᖅᑎ.  
 

ᑲᑎᒪᔾᔪᑎᒃᓴᖅ 2: ᓂᕈᐊᖅᓯᓂᖅ ᐅᖃᖅᑎᒥᒃ 
 
ᐱᒋᐊᖅᑎᑕᖅ 001 - 3(1): ᐅᖃᖅᑎ 

ᑎᒃᑯᐊᖅᑕᐅᓂᖓ (ᐲᑕᓴᓐ)  
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᓂ 
ᒪᓕᒐᓕᐅᖅᑎᒧᑦ ᖃᒪᓂᑦᑐᐊᒧᑦ ᒪᓕᒐᓕᐅᖅᑎ 
ᐅᖅᑯᕐᒥᐅᓄᑦ ᑖᓐᓇ ᐅᖃᖅᑎᐅᓂᐊᕐᓗᓂ ᔭᐃᒥᓯ 
ᐋᕆᐊᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐊᓪᓚᑦᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᐅᖅᑏᑦ 
ᐊᖏᖅᐹᑦ ᐱᖁᔨᕗᖔᕈᒻᒧᑦ? 
 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐊᓪᓚᑦᑎ (ᑐᓵᔨᑎᒍᑦ): ᑕᐃᒪ ᐊᐱᕆᕙᕋ ᑕᐃᓐᓇ  
ᐱᖁᔨᕗᖔᖅᑐᖅ ᐊᐃᑉᐲᔪᕐᓗ ᐱᖁᔨᕗᖔᕈᒻᒥᑦ 
ᐅᖃᖅᑎᒥᒃ ᐊᐃᑉᐸᖃᖁᓪᓗᒋᑦ  ᐃᒃᓯᕙᐅᑕᖓᓄᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᔭᐃᒥᓯ ᐋᕆᐊᒃ): ᑕᐃᒪ ᑖᓐᓇ 
ᐊᐱᖅᓱᒐᖅ ᑕᒪᐅᖓ ᖄᖓᓅᖅᑕᐅᔭᕇᕐᒪᑦ 
ᑎᓕᔾᔪᑎᒋᓂᐊᖅᑲᐅᔭᕋᓗᐊᕋ, ᖁᔭᓐᓇᒦᒃ.  
 
ᒫᓐᓇ ᑕᐃᒪ ᓇᖏᖅᓯᓗᓯ 
ᓂᐱᖃᓐᖏᑲᐃᓐᓇᕐᓂᐊᕋᑦᑕ ᑕᐃᓐᓇ ᓴᐃᒨᓂ ᒪᐃᑯ 
ᐃᖅᑲᐅᒪᓗᒍ. 
 
>>ᓂᐱᖃᓐᖏᑲᐃᓐᓇᖅᑐᑦ ᐃᖅᑲᐅᒪᓪᓗᑎᒃ 
 
ᖁᔭᓐᓇᒦᒃ. ᐃᖏᓪᓗᓯ. ᑕᐃᒪ ᒫᓐᓇ ᑎᓕᔪᒪᓪᓗᒍ 
ᑖᓐᓇ ᐃᓐᓇᕆᔭᕗᑦ ᐋᓂ ᓇᑖᖅ ᖁᓪᓕᕐᒥᑦ 
ᐃᑭᑦᑐᔪᓐᓇᖁᓪᓗᒍ.  
 

ᖁᓪᓕᕐᒥᑦ ᐃᑯᒻᒪᔅᓴᐃᓂᖅ 
 
ᐋᓂ ᓇᑖᖅ: ᑕᐃᒪᐃᑦᑐᒧᑦ ᖁᓪᓕᕐᒧᑦ 
ᖃᐅᔾᔨᑎᖃᓪᓚᕆᑦᐳᖓ. ᐊᓈᓇᒐ ᐃᑯᒻᒪᓴᖅᑎᓪᓗᒍ 
ᓱᖅᑯᐃᒋᕙᕋ, ᐅᓪᓛᒃᑯᑦ ᐃᖅᑯᒪᑉᐸᓕᐊᓪᓗᑕ ᐊᒻᒪᓗ 
ᖃᖓᑐᐃᓐᓇᒃᑯᑦ ᑲᒪᒌᓐᓇᕆᐊᖃᓐᖓᑦ ᐃᑯᒪᖓ.  
 
ᖁᓪᓕᕐᒧᑦ ᐆᑕᐅᓯᒪᔪᒥᒃ ᐆᔪᖅᑐᖃᑦᑕᖅᓯᒪᕗᖓ. 
ᖁᓪᓕᕐᒧᑦ ᐆᑕᐅᓯᒪᔪᒧᑦ 
ᐸᓚᐅᒑᖅᑐᖃᑦᑕᖅᓯᒪᓪᓗᖓ, ᓂᕆᖃᑦᑕᖅᓯᒪᓪᓗᖓ. 
ᖁᓪᓖᑦ ᓴᓇᔭᖏᓐᓂᒃ, ᐃᓛᒃ ᐆᑕᖏᓐᓂᒃ. ᖁᓪᓖᑦ 
ᐆᔪᓕᐅᖅᑎᐊᒃᑲᖅ, ᖁᓪᓕᖅ ᐆᑦᑎᑎᐊᒃᑲᖅ. 
ᑐᐊᕕᖅᑐᐊᓘᖏᓐᓇᒥᓕ, ᑐᐊᕕᖅᑐᐊᓗᒻᒥᓕ 
ᐆᑕᐅᓯᒪᔪᑦ ᒪᒪᑦᑎᐊᓐᖏ.  
 
ᖁᓪᓕᖅ ᖁᓪᓕᑐᐃᓐᓇᐅᓐᖏᓐᓂᖓᓂᒃ 
ᐅᖃᖅᑲᐅᒐᒪ,  

ᐃᓅᓯᒃᑎᓐᓄᑦ ᐊᒃᑐᐊᓪᓚᕆᒻᒪᑕ. ᒫᓐᓇ 
ᖁᕕᐊᒋᖃᑦᑕᖅᑕᕋ ᐃᑭᑕᐅᒐᐃᒻᒪᑦ 
ᐱᒻᒪᕆᒃᑕᖃᑦᑎᓪᓗᒍ ᑭᓱᑐᐃᓐᓇᕐᓂᖅ 
ᐱᒋᐊᖅᑐᖃᓚᖓᑎᓪᓗᒍ. ᐳᐃᒍᖅᑕᐅᓯᒪᖏᒻᒪᑦ ᐊᒻᒪ 
ᐳᐃᒍᖅᑕᐅᔭᕆᐊᖃᖏᓐᓇᒥ.  
 
ᐊᒻᒪ ᐅᕙᒍᑦ ᐃᓅᓯᕗᑦ ᐱᕈᖅᓯᒪᒐᓗᐊᖅᑎᓪᓗᒍ, 
ᐱᕈᖅᓴᔭᐅᓂᕆᕙᓚᐅᖅᑕᕗᑦ ᐃᓄᓪᓚᑦᑖᑎᑐᑦ 
ᐱᕈᖅᓴᔭᐅᓂᕆᕙᓚᐅᖅᑕᕗᑦ 
ᐅᓂᒃᑳᑐᐃᓐᓇᐅᓂᐊᓕᕋᓗᐊᖅᑎᓪᓗᒍ 
ᐳᐃᒍᔭᕆᐊᖃᖏᑕᕗᑦ. ᐃᖅᑲᐅᒪᔭᕆᖃᑦᑕᕗᑦ 
ᑕᐃᑲᓐᖓᓂᒃ ᐅᓪᓗᒥᒧᑦ ᑎᑭᑎᑕᐅᒐᑦᑕ ᐃᒪᐃᑦᑐᒧᑦ. 
ᑕᐃᒃᑯᐊ ᖁᔭᒌᓐᓇᕆᐊᖃᑦᑕᕗᑦ ᐊᓈᓇᑦᑕ, 
ᐊᑖᑕᑦᑕ, ᐊᑖᑕᑎᓐᓂᒃ, ᐊᑖᑕᒃᑲᓂᑦᑎᓐᓂᒃ. 
ᑕᐃᑲᓐᖓᑦ ᐱᓯᒪᒐᑦᑕ ᐅᓪᓗᒥᒧᑦ ᑎᑭᑎᑕᐅᓪᓗᑕ 
ᖁᕕᐊᓇᖅᐳᖅ. 
 
ᖁᓪᓕᐅᑉ ᒥᒃᓵᓄᑦ ᐊᒥᓲᒐᓗᐊᑦ ᐅᓂᒃᑳᑦ ᑭᓯᐊᓂ 
ᒫᓐᓇ ᑕᕝᕗᖓᐃᓐᓇᖅ ᓄᖅᑲᑲᐃᓐᓇᖅᑐᖓ. ᑭᓯᐊᓂ 
ᖁᓪᓕᖅ ᐊᓯᕙᖅᑎᓄᑦ ᐊᑐᖅᑕᐅᖃᑦᑕᖅᓯᒪᖏᒻᒪᑦ 
ᒫᓐᓇᓕ ᓱᓕ ᐊᑐᖅᑕᐅᖃᑦᑕᑲᓐᓂᕈᓐᓇᖅᑐᖅ 
ᓇᓪᓕᐅᒃᑯᒫᕆᔭᐅᔪᓕ ᐊᑭᑐᔪᐊᓘᒐᓂᓗ.  
 
ᐊᒻᒪᓗ ᐅᖃᒐᓛᓪᓗᖓ ᐊᓯᕙᖅᓯᒪᔪᓪᓘᓐᓃᑦ 
ᐅᕝᕙᓘᓐᓃᑦ ᐊᖏᕐᕋᕆᔭᐅᔪᓂ 
ᑎᑭᐅᒪᑦᑎᐊᓲᖑᓚᐅᕐᒥᒻᒪᑕ ᑕᒪᒃᑯᐊ.  
 
ᑎᑦᑎᓇᖅᑐᒥᒃ ᐅᖃᑲᐃᓐᓇᒐᓛᓪᓗᖓ 
ᐱᒻᒪᕆᒃᑲᓗᐊᖅᑎᓪᓗᒍ. ᓯᓂᑦᑐᐃᓐᓇᐅᑎᓪᓗᒋᑦ 
ᐊᓯᕙᖅᓯᒪᔪᓪᓘᓐᓃᑦ ᒪᕐᕉᓐᓂᒃ ᐅᕝᕙᓘᓐᓃᑦ 
ᐊᖏᕐᕋᒥ ᐃᓯᐅᔨᔪᐊᓘᓕᕐᓂᖅᑲᑦ ᐃᖅᑯᒪᕈᕕᒃ 
ᖃᓄᖅ ᑕᑯᒐᔭᖅᑭᓐ, ᐅᐃᒃᑯᕕᑦ ᑕᑯᒐᔭᖅᑐᑎᓐ 
ᐃᔨᕗᑦ ᖃᑯᖅᑕᐃᓐᓇᑯᓗᖏᓐᓂᒃ. ᓇᑯᕐᒦᒃ. 
 

>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᐃᓐᓇᑐᖃᕆᔭᕗᑦ ᐋᓂ 
ᓇᑖᖅ.  
  
(ᑐᓵᔨᑎᒍᑦ) ᑕᐃᒪ ᐊᖅᓴᓂᕐᒥᒃ ᐃᓕᓐᓂᐊᖅᑏᑦ 
ᐃᓐᖏᖅᑎᖏᑦ ᐃᓐᖏᓂᐊᕐᖓᑕ ‘ᐆ ᑲᓇᑕᒥᒃ’ 
ᓂᑯᕕᑦᑐᐃᓐᓇᐅᓚᐅᕐᒥᒋᑦᓯ. 
 
>>ᐃᓕᓐᓂᐊᕐᕕᒻᒥ ᐃᓐᖏᖅᑏᑦ ᐃᓐᖏᖅᑐᑦ ᐆ 
ᑲᓇᑕᒥᒃ 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑖᒃᑯᐊ ᓱᓕ ᑕᕝᕙ ᐃᓛᒃ 
ᐃᓐᖏᖅᑕᐅᒃᑲᓐᓂᕐᓂᐊᕐᒥᔪᖅ 
ᑐᓴᕋᓐᓈᖅᑎᑕᐅᒃᑲᓐᓂᕐᓂᐊᕐᒥᔪᒍᑦ 
ᖁᕕᐊᓱᐊᑎᑕᐅᓗᑕ (ᑐᓵᔨᑎᒍᑦ) ᑲᑕᔾᔭᖅᑐᑎᒃ 
ᕿᓚᐅᔾᔭᖅᑐᑎᓪᓗ. (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ 
ᒫᓐᓇ ᐱᒋᐊᕈᓐᓇᖅᓯᒻᒥᔪᑦ. 
 
>>ᐃᓐᖏᖅᑐᑦ ᕿᓚᐅᔾᔭᖅᑐᓪᓗ  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᓱᓕᒃᑲᓐᓂᖅ ᒫᓐᓇ. 
 
>>ᑲᑕᔾᔭᖅᑐᑦ 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᕌᓗᒃ. ᑖᒃᑯᐊ ᐊᔪᓐᖏᑦᑐᐊᓗᐃᑦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ. 
ᖁᕕᐊᓱᑦᑎᐊᖅᑐᖓ ᐃᓐᓇᕆᔭᕗᑦ 
ᑐᓐᖓᓱᒃᑎᖅᑳᕐᓗᒋᑦ, ᖃᐃᖁᔭᐅᓯᒪᔪᑦ, 
ᐳᓛᕆᐊᖅᓯᒪᔪᓪᓗ ᒪᓕᒐᓕᐅᕐᕕᖕᒧᑦ ᐅᓐᓄᓴ. 

ᐱᒋᐊᖅᑳᕈᒪᔪᖓ, ᖁᔭᓕᒋᔪᒪᓪᓗᒍ 
ᐃᖃᓗᒃᑑᑦᑎᐊᒧᑦ ᒪᓕᒐᓕᐅᖅᑎ, 
ᓂᕈᐊᒐᒃᓴᓕᐊᕆᓚᐅᕐᒪᖓ ᐅᖃᖅᑎᐅᖁᓪᓗᖓ. 
ᖁᔭᓐᓇᒦᒃ, ᒥᔅᑕ ᐲᑕᓴᓐ.  
 

ᐊᖏᖅᑐᖓᓗ ᐅᖃᖅᑎᐅᓂᕐᒧᑦ, ᑕᐃᒪ 
ᒥᑭᒡᓕᖅᑐᖓ ᐊᒻᒪ ᐱᔭᔅᓴᖃᕐᓂᐊᕋᒪᓗ ᐊᒻᒪᓗ 
ᐅᐱᒍᓱᑦᑎᐊᖁᖓ ᑕᑎᒋᔭᐅᑦᑎᐊᕋᒪ 
ᐅᒃᐱᕆᔭᐅᓪᓗᖓᓗ.  
 

ᐅᖃᖅᑎᐅᓗᖓ ᑕᒪᒃᑯᐊ ᐱᔪᓐᓇᕐᓂᖏᑦ 
ᐱᔪᓐᓇᐅᑎᖏᓪᓗ ᒪᓕᒐᓕᐅᕐᕕᐅᑉ 
ᑲᒪᒋᑦᑎᐊᕐᓂᐊᖃᖅᑲ ᒪᓕᒐᓕᐅᖅᑏᓪᓗ 
ᖁᓚᓐᓇᐃᖅᓯᒪᑦᑎᐊᕈᒪᕗᖓ ᐃᓕᑦᓯᓐᓄᑦ ᑕᒪᒃᑯᐊ 
ᐱᓕᕆᐊᒃᓴᕆᔭᒃᑲ ᓈᒻᒪᓈᕆᐊᕐᓗᒋᑦ 
ᐃᓚᐃᓐᓈᖏᓪᓗᒋᑦ ᑲᒪᒋᓂᐊᕋᒃᑭᑦ. 
 

ᒪᓕᒐᓕᐅᕐᕕᒋᔭᕗᑦ 400-ᕋᖅᑐᑎᖅᑲᐃ 
ᐃᒃᓯᕚᖅᓯᒪᓕᖅᑐᑦ ᐄᑉᐳᕈ 1, 1999-ᒥᓂᑦ. 
ᐅᖃᖅᑎᐅᓪᓗᖓ ᐱᑦᑎᐊᕋᓱᖕᓂᐊᖅᑯᖓ 
ᐊᔪᖏᓐᓂᕋ ᒪᓕᒃᓗᒍ ᑕᒪᒃᑯᐊ ᐱᔭᒃᓴᕆᔭᖏᑦ 
ᒪᓕᒐᓕᐅᕐᕕᖕᒥ ᐃᒫᒃ ᐃᖅᑲᒍᓱᑦᑎᐊᖃᑦᑕᐅᑎᓗᑎᒃ 
ᒪᓕᒐᓕᐅᖅᑏ.  
 

(ᑐᓵᔨᑎᒎᕈᓐᓃᖅᑐᖅ) ᐊᒻᒪᑦᑕᐅᖅ ᐅᒃᐱᕈᓱᒃᐳᖓ 
ᑖᒃᑯᐊ ᑭᒃᑯᓕᒫᑦ ᑕᖅᑲᓃᖏᑦᑐᑦ ᑕᕝᕙᓃᖏᑦᑐᓂᓛᒃ  
ᑕᑯᓐᓇᑦᑎᐊᕈᓐᓇᕐᓂᐊᕐᒪᑕ ᑖᔅᓱᒥᖓ 
ᑲᑎᒪᕕᑦᑎᓐᓂᑦ ᐊᒻᒪᓗ ᓂᕈᐊᖅᑕᐅᓯᒪᔫᖃᑎᓐᓂᑦ 
ᐃᖅᑲᓇᐃᔭᖃᑎᒌᑦᑎᐊᖅᑐᓂᒃ ᑕᒪᓐᓇ ᓄᓇᕘᒥ 
ᓄᓇᒋᔭᕗᑦ ᐊᑲᐅᓂᖃᒃᑲᓐᓂᖁᓪᓗᒍ. 
 

ᐅᓪᓗᒥᐅᖅᑲᐅᔪᖅ ᑕᐃᒪ ᑖᒃᑯᐊ ᓂᕈᐊᖅᑕᐅᓯᒪᔪᑦ 
ᑕᕝᕗᖓ ᐃᒡᓗᒧᑦ ᐊᖏᕈᑎᖃᖅᑲᐅᖕᒪᑕ 
ᓱᓕᓂᕋᕈᑎᒥᓂᒃᓗ ᐅᖃᖅᑐᑎᒃ 
ᐊᒡᓚᒃᕕᖕᒦᓐᓂᐊᓕᕐᓂᕐᒥᖕᓂᑦ ᑕᕝᕙᓂ. ᓯᕗᒧᑦ 
ᑕᑯᓐᓇᓐᖑᐊᖅᐳᖓ 
ᐃᖅᑲᓇᐃᔭᖃᑎᒌᑦᑎᐊᕐᓂᐊᖅᑐᓯ ᐊᕐᕌᒎᓂᐊᖅᑐᓂ. 
ᑕᕝᕙ ᑕᒪᓐᓇ ᓄᓇᕗᑦ ᐱᔾᔪᑎᒋᓪᓗᒍ ᐊᒻᒪᓗᑦᑕᐅᖅ 
ᐃᓄᖏᑦ. ᒫᓐᓇ ᑕᕝᕙ ᐅᖃᒻᒪᕆᒍᓚᕗᖓ, 
ᖁᕕᐊᓱᒃᑐᖓ ᖁᔭᓕᓪᓗᖓᓗ ᑕᐃᒃᑯᓄᖓ 
ᐃᓚᓐᓂᑦ ᓄᓕᐊᒃᑯᑎᓐᓂᑦ ᕿᑐᕐᖓᓐᓂᓪᓗ 
ᐊᒻᒪᓗᑦᑕᐅᖅ ᓄᓇᖅᑲᑎᓐᓂᑦ ᑭᒡᒐᖅᑐᖅᑕᓐᓂᓪᓗ 
ᑲᖏᖅᑐᒑᐱᖕᒥ ᕿᑭᖅᑕᖅᔪᐊᒥᓗ ᑕᐃᒃᑯᓇᓐᖓᑦ 
ᐃᑲᔪᖅᓱᖅᑕᐅᖏᓐᓇᕐᓂᐊᕐᒥᒐᒪ. 
 

ᑕᕝᕙ ᒫᓐᓇ ᑲᑎᒪᔾᔪᑎᒃᓴᑦᑎᓐᓄᑦ ᐱᒋᐊᕐᓂᐊᓕᕋᑦᑕ.  
 
ᒫᓐᓇ ᐊᐱᕆᔪᒪᓪᓗᒍ ᑖᓐᓇ ᐊᒡᓚᒃᑎᐅᔪᖅ ᑕᕝᕗᖓ 
ᖃᐅᔨᒋᐊᖁᓪᓗᒍ ᑲᒥᓯᓇ ᐅᐱᓐᓇᖅᑐᖅ ᑲᒥᓯᓇ 

ᓄᓇᕘᒧᑦ ᐊᑐᐃᓐᓇᐅᓕᕐᒪᖔᑦ ᑕᕝᕗᖓ 
ᒪᑐᐃᖅᓯᒋᐊᕈᑎᒥᓂᒃ ᐅᖃᐅᓯᒃᓴᖃᕐᒪᖔᑦ. ᒥᔅᑕ 
ᑎᑎᕋᖅᑎ. 
 

ᓄᓇᕘᑉ ᑲᒥᓯᓇᖓᑕ ᐅᖃᐅᓯᕐᖓᐅᑎᖏᑦ 
 
ᑲᒥᓯᓇ ᐋᓐ ᒥᑭᑦᔪᒃ Hᐋᓐᓴᓐ: ᐃᓘᓐᓇᓯᓐᓄᑦ 
ᐅᓐᓄᓴᒃᑯᑦ. ᐅᓐᓄᓴᑦᑎᐊᕚᐱᒃᑯᑦ. ᑕᐃᒪ ᑕᒪᓐᓇ 
ᐊᑐᕐᓂᐊᓪᓕᕐᒥᔭᕗᑦ ᑖᓐᓇ ᓯᕗᓪᓕᖅᐹᖑᔪᖅ ᑖᒃᑯᐊ 
ᓂᕈᐋᖅᑕᕋᑖᖅᑎᓪᓗᒋᑦ ᒐᕙᒪᑖᖅᑲᐅᑦ. 
ᐱᖓᔪᒋᓕᖅᑎᓪᓗᒍ ᒪᓕᒐᓕᐅᕕᔾᔪᐊᖅᑐᑦ ᑕᕝᕙᓂ 
ᓄᓇᕗᒻᒥ. 
 
ᐊᒻᒪᓗᑦᑕᐅᖅ ᑕᒪᒃᑯᐊ ᖃᐃᓯᒪᔪᑦ ᑐᓐᖓᓱᑦᑎᐊᕆᑦᓯ 
ᐊᒻᒪᓗ ᑕᐃᒃᑯᐊ ᓈᓚᐅᑎᒃᑯᑦ ᑐᓵᔪᑦ ᐊᒻᒪᓗ 
ᑕᓚᕖᓴᒃᑯᑦ ᑕᑯᓐᓈᖅᑐᑦ. ᖃᐅᔨᒪᑦᓯᐊᕐᕋᒪ, ᐃᓛᒃ 
ᖃᐅᔨᒪᔪᐃᓐᓇᐅᒐᓚᒃᑐᒍᑦ ᑕᒪᒃᑯᐊ ᓄᓇᕗᒻᒥᐅᑦ 
ᐊᒥᓱᑦ ᑐᓵᒍᒪᖃᑦᑕᕐᖓᑕ ᖃᐅᔨᒍᒪᖃᑦᑕᕐᖓᑕ 
ᖃᓄᐃᓕᐅᖅᑕᓕᕐᒪᖔᑕ ᑕᕝᕙᓂ ᒐᕙᒪᒃᑯᓐᓂ 
ᒪᓕᒐᓕᐅᖅᑎᓪᓗᒋᑦ ᑕᒪᒃᑯᐊ ᓂᕈᐊᖅᑕᐅᓯᒪᔪᓕᒫᑦ 
ᖃᐅᔨᒪᔭᐅᒍᒪᖃᑦᑕᕐᖓᑕ ᖃᓄᐃᓕᐅᖅᑕᓕᕐᒪᖔᑕ.  
 
ᐱᒋᐊᓚᐅᓐᖏᓂᓐᓂ ᑖᒃᑯᓂᖓ ᐅᖃᐅᓯᒃᓴᐅᔪᓂᒃ, 
ᑕᐃᒪ ᐃᖅᑲᐅᒪᑦᑎᑲᐃᓐᓇᕈᒪᔪᖓ 
ᐃᓚᒋᓚᐅᖅᑕᑎᓐᓂᒃ, ᐃᓅᖃᑎᒋᓚᐅᖅᑕᑎᓐᓂᒃ 
ᓴᐃᒨᓂ ᒪᐃᑯ. ᑖᓐᓇ ᐃᓅᓪᓗᓂ 
ᓯᕗᓪᓕᖅᐹᑦᓯᐊᖑᓪᓗᓂ ᓂᕋᐅᖅᑕᐅᓚᐅᖅᓯᒪᔪᖅ 
ᐃᓄᐃᑦ ᓂᕈᐊᕈᓐᓇᖅᑎᑕᐅᓕᖅᑎᓪᓗᒋᑦ ᒐᕙᒪᓄᑦ.  
 
ᖃᐅᔨᒪᔪᖓ ᐊᒻᒪᓗᑦᑕᐅᖅ ᑐᓴᐅᒪᑦᑎᐊᖅᑐᑕ ᑖᓐᓇ 
ᓯᕗᓪᓕᖅᐹᖑᑦᓯᐊᖅᑐᒥ ᓴᐃᒨᓂ 
ᐃᒪᐃᓕᓚᐅᖅᓯᒪᒻᒪᑦ ᑲᑎᒪᕝᕕᕌᓗᒻᒥ ᑕᐅᕙᓂ 
ᐅᐊᓕᓐᓂᕐᒥ. E7-551, ᑕᐃᒫᒃ 
ᓇᓗᓇᐃᒃᑯᑕᖃᑦᑐᒥᓂᐅᒻᒪᑦ ᓇᒻᒪᖃᖃᑦᑕᔪᒐᑦᑕ. 
ᑕᐃᒫᒎᖅ ᑕᕝᕘᓇ ᖃᐅᔨᒪᔭᐅᒍᒪᓐᓂᖏᑦᑐᖅ 
ᑭᓯᐊᓂ ᓴᐃᒨᓂ ᒪᐃᑯᒥᒃ ᑕᐅᔭᐅᖃᑦᑕᕈᒪᔪᒥᓂᖅ.  
ᑕᐃᔭᐅᖃᑦᑕᕈᒪᒐᓂ ᓇᒻᒪᒥᒍᑦ E7-551.  

ᕿᒪᑦᑖᐱᖏᓐᓄᑦ, ᐃᓚᖏᓐᓄᑦ, ᐱᖃᑎᖏᓐᓄᑦ, 
ᐃᓅᖃᑎᖏᓐᓄᑦ, ᑲᓇᑕᒥᐅᖃᑎᖏᓐᓄᑦ, 
ᐃᖅᑲᐅᒪᖃᑕᐅᕗᖓ ᐃᓘᓐᓇᑦᓯᐊᖏᓐᓄᑦ ᐊᒻᒪᓗ 
ᒎᑎᐅᑉ ᐃᓚᒋᓕᖏᑦ ᑖᒃᑯᐊ ᕿᒪᑦᑕᑯᓗᖏᑦ.  
 
ᐃᖅᑲᐅᒪᑲᐃᓐᓇᕐᓂᐊᕋᑦᑎᒍ ᑖᓐᓇ ᓴᐃᒨᓂ ᒪᐃᑯ, 
ᐱᒋᐊᖅᑎᑦᓯᖃᑦᑕᕐᓂᒥᓂᖓ ᐅᕙᒍᑦ ᑭᖑᓪᓕᐅᔪᒍᑦ 
ᒪᓕᑐᐃᓐᓇᓕᖅᑕᑎᓐᓂᒃ ᑕᒫᓂ ᓄᓇᕗᒻᒥ. 
ᑮᑕᑲᐃᓐᓈᐱᖑᓐᓃᑦ ᐃᖅᑲᐅᒪᓂᖃᓪᓗᖓ 
ᓂᐱᖃᓐᖏᑲᐃᓐᓇᕐᓂᐊᕋᒪ, ᐃᓕᒃᓯᓗᑦᑕᐅᖅ. 
 
>>ᓂᐱᖃᓐᖏᑲᐃᓐᓇᖅᑐᑦ ᐃᖅᑲᐅᒪᓪᓗᑎᒃ 
 
ᖁᔭᓐᓇᒦᒃ. ᐊᒻᒪᓗᑦᑕᐅᖅ ᑖᓐᓇ ᐅᐱᒋᒻᒥᔭᕋ, 
ᖁᕕᐊᒋᓪᓗᒍᓗ ᐅᐱᓐᓇᖅᑐᖅ ᔭᐃᒥᓯ ᐋᕆᐊᒃ. 
ᑕᐃᒪ ᐅᖃᑦᑎᓯᔨᒋᓂᐊᓕᕋᑦᓯᐅᒃ ᓂᕈᐊᖅᓯᒪᓪᓗᒍᓗ. 
ᐊᒻᒪᓗᑦᑕᐅᖅ ᐊᕐᓇᓗᑲᐅᖃᑎᒐ ᒪᑖᒻ ᓯᕗᓕᖅᑎ 
ᐄᕙ ᐋᕆᐊᒃ. ᑖᓐᓇ ᖁᔭᒋᒋᕙᕋ, ᖁᕕᐊᒋᓪᓗᒍ, 
ᐅᐱᒋᓪᓗᒍᓗ ᓂᕈᐊᖅᑕᐅᓯᒪᓕᕐᒪᑦ ᑕᕝᕙᓂ 
ᐃᖃᓗᓐᓂ. ᐊᒻᒪᓗᑦᑕᐅᖅ ᑕᐃᒪ 
ᓯᕗᓕᖅᑎᐅᓂᐊᓕᖅᑐᓂ ᑕᕝᕙᓂ ᒐᕙᒪᒋᔭᑦᑎᓐᓂ 
ᓄᓇᕗᒻᒥ. ᑕᒪᒃᑯᐊ ᑲᒪᓇᖅᐳᑦ, ᖁᕕᐊᓇᖅᐳᑦ 
ᓄᓇᕗᒻᒨᖔᖅᓯᒪᔪᑦ ᐊᒻᒪᓗᑦᑕᐅᖅ 
ᑕᑎᒋᔭᐅᖃᑦᑕᕐᓂᐊᕐᓕᕋᕕᑦ ᓄᓇᕗᒻᒥᐅᓄᑦ ᑕᒪᓐᓇ 
ᖃᐅᔨᒪᓂᐊᖅᑲᐃᑦ, ᐄᕚ. 
 
ᐊᒻᒪᓗᑦᑕᐅᖅ ᑕᐃᒪ ᖃᐅᔨᒪᒻᒥᔪᒍᑦ ᑕᐃᑲᓐᖓᓂᒃ 
1999-ᒥᑦ ᑕᒪᐅᖓ ᐅᑭᐅᕆᓂᐊᖅᑕᑎᓐᓄᑦ 
ᖁᓕᐅᓂᐊᓕᕐᖓᑕ ᐅᑭᐅᑦ. ᑕᐃᒪᓐᖓᑦ ᑖᓐᓇ 
ᓄᓇᕗᑦ ᐊᓚᒃᑲᑦᑕᐅᔪᑎᓪᓗᒍ. ᐊᒻᒪᓗ ᑕᒪᒃᑯᐊ 
ᐊᐳᖅᑕᕈᑏᑦ ᐊᑲᐅᖏᓕᐅᕈᑏᑦ ᑲᒪᓇᖅᑐᓪᓗ 
ᓴᖅᑭᖃᑦᑕᓂᐊᕐᖓᑕ ᖃᐅᔨᒪᔭᕗᑦ. ᐅᓇᑦᑕᐅᖅ 
ᐃᓚᒋᔭᐅᓪᓗᓂ ᑖᓐᓇ ᐅᖃᐅᓯᕗᑦ, ᑖᓐᓇ 
ᓴᐳᒻᒥᔭᐅᑦᑎᐊᕐᕆᐊᖃᒻᒪᑦ, ᑕᒪᒃᑯᐊᓗ ᐅᕕᒃᑲᕆᔭᕗᑦ 
ᐃᓕᓐᓂᐊᕕᒻᒥᑦ ᐱᔭᕇᕈᑎᒃ 
ᐃᖅᑲᓇᐃᔮᔅᓴᖃᕆᐊᖃᓛᕐᒥᒻᒪᑕ. ᑖᓐᓇ 
ᐃᓚᒋᔭᐅᒻᒥᔪᖅ ᐊᒻᒪᓗᑦᑕᐅᖅ ᑕᒪᒃᑯᐊ 
ᓯᓚᑎᑦᑎᓐᓃᑦᑑᒐᓗᐊᑦ ᑕᒪᐅᖓ ᓄᓇᕗᒻᒧᑦ 
ᑎᑭᔾᔫᒥᖃᑦᑕᕐᓂᐊᕐᒥᒻᒪᑕ ᐊᑲᐅᓐᖏᓕᐅᕈᑏᑦ. 
ᑕᒪᒃᑯᐊᓗ ᐊᐳᖅᑕᐅᑎᒋᖃᑦᑕᕐᓂᐊᕐᒥᔭᕗᑦ 
ᓯᓚᑎᑦᑎᓐᓃᓐᖔᖅᓯᒪᔪᑦ ᐃᓕᖅᑯᓯᑦᑎᓐᓄᑦ.  
 
ᐊᒥᓲᒻᒥᔪᑦ ᑕᒪᒃᑯᐊ ᐃᓕᑉᐸᓪᓕᐊᒍᑎᒋᓂᐊᕋᑦᑎᒍ 
ᐊᒻᒪᓗᑦᑕᐅᖅ ᐃᖅᑲᓇᐃᔮᕆᖃᑦᑕᕐᓗᒋᑦ. 
ᖃᐅᔨᒪᕗᒍᓪᓗᑦᑕᐅᖅ ᐃᓘᓐᓇᑦᓯᐊᕌᐱᑦᑕ  

ᐊᔅᓱᕉᑎᔅᓴᖃᖅᑐᒍᑦ ᐊᒥᓱᑲᓪᓚᓐᓂᑦ ᑭᓯᐊᓂᓕ 
ᑕᒪᓐᓇ ᐊᔅᓱᕉᑎᖃᖃᑦᑕᕐᓂᖅ 
ᐃᓕᑉᐸᓪᓕᐊᒍᑎᒋᖃᑦᑕᕐᒥᒐᑦᑎᒍᑦ ᐊᒻᒪᓗᑕᐅᖅ 
ᓂᕆᐅᒋᔭᔅᓴᓂᒃ ᑎᑭᑎᑦᑎᖃᑦᓴᕆᓪᓗᓂ. 
 
ᑕᐃᒃᑯᐊ ᒐᕙᒪᒋᓚᐅᖅᑕᕗᑦ ᑭᖑᓪᓕᐅᓚᐅᖅᑐᑦ 
ᑕᐃᒫᒃ ᑲᒪᓇᒻᒪᕆᑦᑐᒥᒃ ᐱᒻᒪᕆᐅᒻᒪᕆᑦᑐᒥᒃ 
ᐊᓚᒃᑲᑎᑦᓯᓚᐅᕐᒪᑕ ᑕᐃᓐᓇᐅᓚᐅᖅᑐᖅ ᐅᖃᐅᓯᑦᑕ 
ᓴᐳᒻᒥᔭᐅᒍᑎᖓ. ᑕᐃᒪ ᐃᓕᔅᓯ ᒐᕙᒪᐅᓕᖅᑐᓯ 
ᑖᔅᓱᒥᖓ ᖃᒪᑦᓯᐊᕆᐊᖃᕐᓂᐊᕆᐊᖃᑦᓰ 
ᓴᐳᒻᒥᔅᓯᐊᕐᓗᓯ. ᑕᒪᒃᑯᐊ ᓄᓇᕗᒻᒥᐅᓕᒫᑦ 
ᐱᔨᑦᑎᕋᕆᐊᖃᕐᓂᐊᕋᔅᓯᐅᒃ ᐅᖃᐅᓯᕗᑦ ᐊᑐᕐᓗᒍ. 
 
ᐊᒻᒪᓗᑦᑕᐅᖅ ᐃᓘᓐᓇᑦᓯᐊᓯ ᖃᐅᔨᒪᓇᕆᕗᖅ 
ᐱᒻᒪᕆᐅᔪᑦ ᑕᒪᓐᓇ ᐱᕈᖅᐸᓪᓕᐊᓂᖓ ᓄᓇᕗᒻᒥᐅᑦ 
ᐱᓗᐊᖅᑐᒋᑦ ᑕᒪᒃᑯᐊ ᐅᕕᒃᑲᕗᑦ, ᒪᒃᑯᒃᑐᕗᑦ. 
ᑕᐃᑲᓐᖓᑦ ᐱᒋᐊᕐᓗᒍ ᐸᐃᕆᕕᒻᒥᑦ ᐃᓕᓐᓂᐊᖅᑏᑦ 
ᒥᑭᔫᑎᕋᓛᑦ ᑕᑉᐸᐅᓐᖓ ᓯᓚᑦᑐᖅᓴᕐᕕᒻᒧᑦ 
ᐃᓯᖅᐸᓪᓕᐊᓂᒻᒧᑦ ᐊᒻᒪᓗ ᐱᔭᕇᕐᓂᕐᒧᑦ. ᐊᓱᐃᓛᒃ 
ᑕᐃᒪ ᐃᓕᓐᓂᐊᕇᖅᓯᒪᓕᕈᑎᒃ ᑕᒪᒃᑯᐊ 
ᐅᕕᒃᑲᕆᔭᕗᑦ ᐃᓕᓐᓂᐊᕆᐊᖃᑦᑕᕐᓂᖅᑲᑕ, ᑕᐃᒪ 
ᐃᖅᑲᓇᐃᔮᔅᓴᖃᕆᐊᖃᓛᕐᒥᒻᒪᑕ. ᑕᐃᒫᒃ 
ᖃᐅᔨᒪᓇᖅᑐᖅ ᑕᒪᓐᓇ ᐊᑐᖅᓯᒪᒐᑦᑎᒍᑦ ᐅᕙᒍᑦ 
ᐊᖓᔪᑦᑎᐅᕌᕐᔪᑦᑐᑎᒍᑦ.  
 
ᑕᕝᕙᓂ ᑲᑎᒪᕕᑦᓯᓐᓂᒃ ᒪᓕᒐᓕᐅᕐᕕᔅᓯᓐᓂᑦ, 
ᐱᖓᔪᒋᓕᖅᑎᓪᓗᒍ ᑕᐃᒪ ᓂᕆᐅᒻᒥᒐᑦᑕ 
ᐱᒍᓐᓇᐅᑎᓂᒃ ᑕᐅᓇᓐᖓᑦ ᖃᓗᓈᑦ ᓄᓇᖓᓐᓂᑦ 
ᒪᓕᒐᓕᐅᕐᕕᔾᔪᐊᖓᓂᑦ ᓂᕆᐅᓐᓂᖃᕐᓂᐊᕆᕗᒍᑦ. 
ᑖᒃᑯᐊ ᑕᒪᓐᓇ ᐊᑯᓂ ᐃᖏᕐᕋᓕᕐᒪᑦ ᐊᒻᒪᓗᑦᑕᐅᖅ 
ᐊᑐᕆᐊᖃᕆᓪᓗᒍ ᐅᕙᒍᑦ. ᐊᑐᕆᐊᖃᖅᑐᒍᑦ 
ᑕᒪᒃᑯᓂᖓ ᐱᔪᓐᓇᕈᑎᓂᒃ ᓴᓐᖏᔫᑎᓂᒃ 
ᑕᐅᓇᓐᖓᑦ ᖃᓗᓈᑦ ᓄᓇᖓᓐᓃᓐᖔᖅᑐᓂᒃ 
ᐅᕙᑦᑎᓄᑦ ᑐᓂᔭᐅᕙᓪᓕᐊᔪᓂᒃ. ᑕᐃᒫᒃ 
ᒪᑭᑕᒍᑎᔅᓴᑎᓐᓂᒃ ᐱᒍᓐᓇᖅᓯᕙᓪᓕᐊᕈᑎᔅᓴᑎᓐᓂᒃ 
ᓇᖕᒥᓂᖅ ᑕᒪᒃᑯᐊ ᐊᒥᓲᒻᒪᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᓗ ᐊᒻᒪᓗᑦᑕᐅᖅ 
ᑕᒪᒃᑯᐊ ᓄᓇᓖᑦ ᒪᑭᑕᔅᓯᐊᕋᓱᐊᖅᐸᓪᓕᐊᓂᖏᑦ 
ᓄᓇᓕᕋᓛᖑᓂᖅᓴᐅᔪᓂᒃ. 
 
ᑕᐃᒫᒃ ᑕᒪᒃᑯᐊ ᓱᓇᑐᐃᓐᓇᐃᑦ ᐃᑉᐱᒋᔭᕗᑦ 
ᐊᒻᒪᓗᑦᑕᐅᖅ ᐅᓇ ᐊᖏᓂᖅᐹᖑᓪᓗᓂ 
ᐃᑲᔪᖅᑎᒌᑦᓯᐊᕐᓂᖅ, ᐃᑲᔪᖅᑎᒌᖃᑦᑕᕋᓱᐊᕐᓂᖅ. 
ᑕᐃᒫᒃ ᐊᖏᓪᓕᕙᓪᓕᐊᓚᖓᒐᑦᑕ ᑭᓯᐊᓂ 
ᐱᕈᖅᐸᓪᓕᐊᓚᖓᒐᑦᑕ ᐃᑲᔪᖅᑎᒌᑦᑎᐊᖃᑦᑕᕐᓗᑕ.  

ᑕᒪᒃᑯᐊ ᐊᑐᖅᑕᐅᔅᓯᐊᕐᓗᑎᒃ 
ᐱᔨᑦᑎᕋᖅᑕᐅᒋᐊᖃᕐᓃᑦ ᑕᒫᓂ ᓄᓇᕗᒻᒥᑦ. 
 
ᑕᒡᒐ ᒪᓕᒐᓕᐅᖅᑎᐅᔪᓯ ᑖᓐᓇ ᐊᑐᓕᖅᑎᓪᓗᒍ 
ᐱᖓᔪᐊᓐᓂᑦ ᒪᓕᒐᓕᐅᕐᕕᔾᔪᐊᓂᑦ ᑕᒫᓂ 
ᓄᓇᕘᒥᑦ, ᑕᐃᒪ ᑕᕝᕗᖓ ᒪᓕᒐᓕᐅᕐᕕᒻᒧᑦ 
ᐃᓗᕐᔪᐊᒧᑦ, (this House) ᓇᔅᓴᕋᔅᓯ 
ᓂᕆᐅᒋᔭᐅᔪᓂᒃ ᓂᕆᐅᒋᔭᐅᔪᒪᔪᓂᒃ 
ᐊᑐᖅᑕᐅᒍᒪᔪᓂᓪᓗ. ᑕᐃᑲᓐᖔᖅᓯᒪᔪᓂᒃ 
ᓂᕈᐊᖅᑎᔅᓯᓐᓂᒃ ᓄᓇᔅᓯᓐᓂᑦ ᑕᒫᓂ ᓄᓇᕗᒻᒥᑦ. 
ᐅᕙᒍᓂᓛᒃ ᐃᓘᓐᓇᑦᓯᐊᕋᐱᑦᑕ 
ᐱᔭᑦᓴᖃᕆᐊᖃᕋᑦᑕ. ᐱᔭᑦᓴᖃᕆᐊᖃᕋᔅᓯᓗ 
ᑕᐃᒃᑯᐊ ᓂᕈᐊᖅᑕᐅᓯᒪᕝᕕᒋᔭᔅᓯ ᐱᓪᓗᒋᑦ 
ᒐᕙᒪᓕᐅᕐᓂᕐᒥᑦ, ᒪᓕᒐᓕᐅᕐᓂᕐᒥᑦ ᑕᐃᒃᑯᓂᖓ 
ᐱᔨᑦᓯᕋᑦᑎᐊᕐᓂᐊᖅᑐᓂᒃ ᓂᕈᐊᖅᑕᐅᕝᕕᒋᔭᔅᓯᓐᓂᑦ.  
 
ᐊᒻᒪᓗᑦᑕᐅᖅ ᑕᒪᓐᓇ ᐱᑦᓯᐊᖁᓇᕐᓂᐊᕆᕗᖅ 
ᖃᓄᓕᒫᑦᓯᐊᖅ ᑕᒪᒃᑯᐊ ᑲᒪᒋᔭᐅᑎᓪᓗᒋᑦ 
ᓄᓇᕘᒻᒥᑦ ᑕᐄᖃᑦᑕᖅᑕᕗᓐ. ᐊᒻᒪᓗᑦᑕᐅᖅ 
ᖃᐅᔨᒪᑦᓯᐊᕐᒥᔪᖓ ᐱᒍᓐᓇᓯᐊᖅᑐᓯ ᐊᔪᓐᖏᑦᑐᓯ 
ᐃᓘᓐᓇᓯ. ᖃᐅᔨᒪᔭᐅᔪᖅ ᑕᒪᓐᓇ ᐊᒥᓱᓄᑦ ᐊᒻᒪᓗ 
ᑕᐃᒃᑯᐊ ᐃᓕᒃᓯᓐᓂᑦ ᓂᕈᐊᓚᐅᖅᑐᑦ ᑕᑎᖃᕐᒪᑕ, 
ᖃᐅᔨᒪᒻᒪᑕ.  
 
ᑕᐃᒫᒃ ᐱᑦᑎᐊᖁᔨᓂᐊᖅᐳᖓ ᑖᓐᓇ 
ᐊᑐᖅᑕᐅᑎᓪᓗᒍ ᐱᖓᔪᒋᔭᐅᓕᖅᑐᖅ 
ᒐᕙᒪᓕᐅᕐᓂᖅ, ᒪᓕᒐᓕᐅᕐᓂᖅ ᐅᕙᓂ ᓄᓇᕗᒻᒥ, 
ᐊᒻᒪᓗᑦᑕᐅᖅ ᖃᐅᔨᒪᑦᑎᐊᖅᑐᖓ 
ᐃᑉᐱᒍᓱᑦᑎᐊᖅᑐᖓ ᓂᕆᐅᓐᓂᖃᑦᑎᐊᖅᑐᖓᓗ. 
ᐱᔨᑦᑎᕋᑦᑎᐊᓂᐊᖅᑐᓯ ᓂᖁᐊᑦᑕᓯᒪᕕᒋᔭᒃᓯᓐᓂ, 
ᓂᕈᐊᓚᐅᖅᑐᓂᓪᓗ ᑕᐃᒃᑯᓂᖓ ᐃᓕᔅᓯᓐᓂᑦ 
ᑕᒪᓐᓇ ᐱᔪᓐᓇᕐᓂᓕᒫᓯ ᐊᑐᕐᓗᒍ. 
ᒪᓕᒐᓕᐅᑦᓯᐊᓂᐊᖅᐳᓯ ᐃᓱᒪᒃᓴᖅᓯᐅᓂᐊᖅᐳᓯ 
ᐃᑲᔪᖅᑎᒌᑦᑎᐊᕐᓗᓯᓗ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᑕᐃᒪ ᑖᒃᓱᒧᖓ 
ᑲᑎᒪᔾᔪᑎᒃᓴᑎᓐᓅᕐᓗᑕ ᐱᖓᔪᐊᓐᓄᑦ.  
ᒥᓂᔅᑕᐃᑦ ᐅᖃᕐᕕᖓ. ᖁᔭᓐᓇᒦᒃ. ᒫᓐᓇ ᑖᓐᓇ 
ᐊᑐᔾᔮᖏᖅᑰᑲᓚᐅᕐᒪᑦ ᒥᓂᔅᑕᓂᑦ 
ᐊᖏᖅᑎᑕᐅᓯᒪᔪᖃᖏᒪᔅᓱᓕ ᐅᓪᓗᒥ ᑕᐃᒪ 
ᒥᓂᔅᑕᐃ ᐅᖃᐅᓯᖏᑦ ᐱᑕᖃᔾᔮᓐᖏᓚᖅ. 
ᑲᑎᒪᔾᔪᑎᔅᓴᑎᓐᓄᑦ 4. ᓂᕈᐊᖅᑕᐅᓯᒪᔪᐃᑦ 
ᐅᖃᕐᕕᒃᓴᖓ. ᒥᔅᑕ ᐅᑲᓕᖅ. 
 
 
 

ᑲᑎᒪᔾᔪᑎᒃᓴᖅ 4: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 001 - 3(1): 

ᑐᓐᖓᓴᐃᓂᖅ ᐅᖃᐅᓯᕐᖓᐅᑎᖏᓪᓗ 
ᐱᖓᔪᐊᓐᓂᒃ ᒪᓕᒐᓕᐅᕐᕕᒻᒧᑦ (ᐅᑲᓕᖅ)  

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᓕᐊᓇᐃᑦ 
ᓯᕗᓪᓕᖅᐹᖑᓪᓗᖓ ᐃᓕᓴᕆᒐᕕᓐᖓ, ᖁᔭᓐᓇᒦᒃ 
ᐅᖃᖅᑎᑦᑎᔩ, ᖁᕕᐊᓱᖃᑎᒋᕙᒋᑦ 
ᐃᓐᓇᑦᑕᐅᓯᒪᓪᓕᓗᑕ ᐊᖏᖅᓯᒪᑦᑎᐊᖅᑐᖁᑯᓘᒐᕕᑦ.  
 
ᐊᒻᒪᓗ ᑖᒃᑯᐊ ᑭᒡᒐᑐᖅᑕᑯᓗᒃᑲ 
ᖁᔭᓐᓇᒦᓯᓐᓈᕈᒪᔭᒃᑲ ᑕᐅᒪᐅᖔᓯᑦ 
ᐅᑎᖅᑎᑦᑎᔪᓐᓇᓚᐅᕐᖓᑕ ᐅᕙᓐᓂᑦ. ᑖᒃᑯᐊ 
ᖁᕕᐊᒋᕕᒃᔪᐊᑕᒃᑲ ᐅᕙᓐᓂᓈᓯᑦ 
ᐃᑲᔪᓐᖑᐊᑕᖅᓯᓐᓇᓚᐅᕐᖓᑕ ᑕᕝᕗᖓ 
ᐃᓕᔭᐅᔪᒪᑎᓪᓗᖓ ᑖᒃᑯᐊ ᖁᔭᓐᓇᒦᖅᑳᕈᒪᔭᒃᑲ.  
 
ᐊᒻᒪᓗ ᑐᓐᖓᓱᑦᑎᑕᐃᓐᓇᕆᑦᑎᐊᖅᑲᓯ 
ᓂᕈᐊᖅᑕᐅᖃᑎᒋᓯᒪᔭᑯᓗᒃᑲ ᑕᒫᓂ ᐅᕙᖓ 
ᑭᒡᒐᑐᖅᕕᖓᓃᒃᑲᔅᓯ ᑐᓐᖓᓱᖁᕕᒃᔪᐊᖃᒃᓯ 
ᐊᑕᖏᓪᓚᕆᓪᓗᓯ ᐊᒻᒪᓗ ᖁᕕᐊᓱᖃᑦᑕᓂᐊᖅᑐᓯ 
ᓇᓗᓇᖏᑦᑐᖅ ᑕᒫᓂ ᐃᖃᓗᒻᒥᐅᑕᐃᑦ 
ᑐᓐᖓᓇᑦᑎᐊᕐᖓᑕ ᐊᒻᒪᓗ 
ᑐᓐᖓᓱᑦᑎᑕᐅᖃᑦᑕᓂᐊᕐᒥᔪᓯ. 
 
ᐊᒻᒪᓗ ᑖᒃᑯᐊ ᓂᕈᐊᖅᑕᐅᑲᓐᓂᕋᑖᖅᑐᑯᓗᐃᑦ 
ᐃᓚᖏᑦ ᐊᒻᒪᓗ ᑖᒃᑯᐊ ᐱᓗᐊᖅᑐᒥᑦ Cabinet-
ᖑᓕᖅᑐᐃᑦ, ᓯᕗᓕᖅᑏ ᖁᕕᐊᒋᕙᒋᑦ, 
ᖁᕕᐊᓱᖃᑎᒋᕙᒋᑦ ᐃᒫᒃ ᒪᑐᐃᖅᓯᑲᓐᓂᕋᕕᑦ  
ᐃᒫᒃ ᐱᕈᐊᖑᒪᐅᕋᒪ ᐊᓈᓇᑯᓗᓐᓄᑦ 
ᖃᓄᑐᐃᓐᓇᑦᑎᐊᖅ ᐱᔪᓐᓇᖅᐸᓚᐅᕐᖓᑦ 
ᑕᑯᓐᓈᖅᑐᒍ ᑕᕝᕙ ᑕᐃᒫᒃ  

ᑕᑯᓐᓈᖅᑲᒋᑦ ᖁᕕᐊᒋᓪᓗᑎᓪᓗ ᒪᑐᐃᖅᓯᑲᓐᓂᕋᕕᑦ.  
 
ᐱᓗᐊᖅᑐᒥᒃ ᐊᑖᑕᐅᒻᒥᒐᒪ ᒪᕐᕉᓐᓂᒃ ᐸᓂᖃᖅᑐᖓ 
ᖃᐅᔨᒪᓂᐊᓕᕐᖓᑕ ᖃᓄᑐᐃᓐᓇᑦᑎᐊᖅ 
ᐱᔪᓐᓇᕐᓂᐊᕐᖓᑕ ᑕᐃᒃᑯᐊ ᐅᐱᒋᖃᓯᐅᑎᑦᑎᐊᖄᒃᑲ 
ᐸᓂᑯᓘᒃᑲ ᐊᕐᓇᓕᒫᑦᑎᐊᓪᓗ. ᐃᒫᒃ 
ᑕᑯᒃᓴᐅᑎᑦᑎᑎᐊᕐᓂᐊᓕᕋᕕᑦ ᑭᓇᒃᑯᑐᐃᓐᓇᑦᑎᐊ 
ᑕᕝᕗᖓ ᐃᓕᔪᓐᓇᖅᑐᑦ. ᐊᒻᒪᓗ ᐃᓇᒃᑲᓂᖅᑲᒃᑲ 
ᐊᕐᓇᑯᓗᐃᑦ ᐆᑦᑐᑲᓐᓂᖁᓪᓗᒋᑦ ᓂᕈᐊᕐᓇᐅᓛᖅᑐᒥᑦ 
ᐃᓚᐃᓐᓇᑯᓗᒋᓐᖏᑕᖏᓐᓂ ᐊᑕᖏᑦᑎᐊᕐᓗᑎ 
ᐱᔭᐅᓇᓱᓛᖅᑯᑦ ᑕᕝᕙᓂ ᐃᒃᓯᕙᐅᑕᐃᑦ 
ᓂᕈᐊᕐᓇᐅᒃᑲᓐᓂᓕᖃᑦ. ᐃᒫᒃ ᐊᔾᔨᒌᖏᔾᔫᒥᔪᒥᑦ 
ᓈᒪᔫᒥᔪᒥᑦ ᑭᒡᒐᖅᑐᕈᓐᓇᓛᕋᑦᑕ ᑕᕝᕙᓂ.  
 
ᐅᒡᒍᕐᓇᓚᐅᕐᖓᑦ ᐃᕝᕕᑐᐊᑯᓘᓚᐅᕋᕕᑦ ᖃᐅᔨᒪᔪᖓ 
ᓂᕈᐊᖅᑎᑯᓗᑉᐳᑦ ᐃᓱᒪᖅᓴᓯᐅᑦᑎᐊᓚᐅᕐᖓᑕ 
ᑭᓯᐊᓂ ᐃᓱᒪᔅᓴᓯᐅᑦᑎᐊᑲᓐᓂᓛᕐᖓ ᐅᓄᕐᓂᖅᓴᓂᑦ 
ᐃᓇᑦᑎᑲᓐᓂᕋᓗᐊᖅᑐᖓ ᓂᖁᐊᕐᓇᐅᓂᐊᖅᑐᒥᑦ 
ᖃᖓᑐᐃᓐᓇᑦᑎᐊᖅ ᐊᕐᓇᑲᓐᓂᕐᓂᑦ 
ᐆᑦᑐᑲᓐᓂᖁᔨᓪᓗᖓ ᑖᒃᑯᐊ.  
 
ᖁᔭᓐᓇᒦᑐᐃᓐᓇᑎᐊᖅᑲᔅᓯ Cabinet-ᕈᖅᑐᐃᓪᓗ. 
ᐃᖅᑲᓇᐃᔭᖃᑎᒋᓇᓱᓂᐊᕆᒃᓯ 
ᖃᓄᑐᐃᓐᓇᓕᒫᑦᑎᐊᖅ ᐃᒫᒃ ᓄᓇᕗᒻᒧᑦ ᑐᕌᖓᒐᒪ 
ᑕᕝᕙᓃᖏᓐᓇᕐᓂᐊᕋᒪ ᐃᒫᒃ ᐃᑲᔪᕋᓱᓪᓗᖓ 
ᒪᓕᒐᕐᓂᑦ ᖃᓄᑐᐃᓐᓇᑦᑎᐊᖅ 
ᐃᑲᔪᖅᑕᐅᔪᒪᒐᑉᐃᒍᒃᓯ 
ᐃᓇᑕᐅᔪᒪᑐᐃᓐᓇᖃᑦᑕᓂᐊᖅᑐᖓ 
ᑭᒃᑯᑐᐃᓐᓇᑦᑎᐊᓄᑦ. ᖁᔭᓐᓇᒦᒻᒪᕆᐊᓗᒃ, 
ᐅᖃᖅᑎᑦᑎᔩ ᐊᒻᒪ ᓂᕆᕈᐊᖅᑕᐅᖃᑎᒋᓯᒪᔭᒃᑲ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. (ᑐᓵᔨᑎᒍᑦ) 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅᑕ ᕋᒻᐴᑦ. 
 
 
 
 
 
 
 
 
 
 
 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 002 - 3(1): 
ᖁᔭᓕᓂᖓ ᓂᕈᐊᖅᑎᒋᓯᒪᔭᒥᓐᓄᑦ 
ᐃᓚᒥᓐᓄᓪᓗ (ᕋᒻᐴᑦ)  

 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᕝᕙᓂ 
ᓯᕗᓪᓕᖅᐹᒥᑦ ᐅᖃᐅᓯᖃᖅᑎᓪᓗᖓ ᐅᐱᒋᔪᒪᕙᒋᑦ 
ᓂᕈᐊᖅᑕᐅᓚᐅᕋᕕᑦ ᐅᖃᖅᑎᐅᓂᕐᒧᑦ ᐊᒻᒪᓗ 
ᐅᐱᒋᔪᒪᓪᓗᒍ ᓯᕗᓕᖅᑦᑎ, ᒥᓂᔅᑕᐃᓪᓗ. 
 
ᐅᖃᖅᑏ, ᒫᓐᓇ ᐅᖃᕈᒪᔪᖓ ᖁᔭᓐᓇᒦᕈᒪᓪᓗᖓ 
ᑕᐃᒃᑯᐊ ᓂᕈᐊᖅᑎᒋᓯᒪᔭᒃᑲ (Hudson Bay-ᒥ) 
ᑕᓯᐅᔭᕐᔪᐊᒥ ᐊᒻᒪᓗ ᑖᒃᑯᐊ ᐃᓚᒋᔭᒃᑲ 
ᐅᕝᕙᓃᓐᖑᐊᑕᖅᓯᓐᓇᕐᖓᑕ.  
 
ᓴᓂᑭᓗᐊᕐᒥᐅᓪᓗ ᖁᔭᓐᓇᒦᕈᒪᔭᒃᑲ ᐅᕙᓐᓂᒃ 
ᐅᒃᐱᕈᑦᑎᐊᓚᐅᕐᖓᑕ ᓱᓕᔪᖅᓴᓚᐅᕐᖓᑕ 
ᓂᓪᓕᐊᔨᒋᔭᐅᖃᑦᑕᕐᓂᐊᕋᒪ ᖁᓚᕐᓇᐃᕈᒪᔭᒃᑲ 
ᑭᒡᒐᖅᑐᑦᑎᐊᕋᓱᖕᓂᐊᖅᑕᒃᑲ ᑕᐃᒃᑯᐊ.  
 
ᐅᖃᖅᑏ, ᕿᓚᓈᖅᐳᖓᓗ ᑖᒃᑯᐊ 
ᐃᖅᑲᓇᐃᔭᖃᑎᒌᖃᑦᑕᕐᓂᐊᕋᒃᑭ ᒪᓕᒐᓕᐅᖅᑎᓕᒫᑦ 
ᐱᓕᕆᖃᑎᒌᑦᑎᐊᕈᒪᓂᐊᕋᒪ ᓄᓇᕗᑦ 
ᓄᓇᑦᑎᐊᕙᐅᓂᖅᓴᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᕋᒻᐴᑦ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅᑕ ᑐᑐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 003 - 3(1): 

ᓂᕆᐅᓐᓂᖃᑦᑎᐊᖅᑐᑦ ᐱᖓᔪᐊᓐᓂᒃ 
ᒪᓕᒐᓕᐅᕐᕕᒻᒥ (ᑐᑐ)  

 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒃᓱᐊᓗᒃ 
ᖁᕕᐊᓇᖅᑯᖅ ᐅᕙᓂ ᓂᑯᕕᑦᑐᓂ. ᓯᕗᓪᓕᖅᐹᒥ 
ᐅᐱᒋᔪᒪᓪᓗᑎᑦ, ᐅᖃᖅᑎᐅᓕᕋᕕᑦ ᐊᒻᒪᓗ 
ᕿᓚᓈᖅᐳᖓ  ᑕᒪᒃᑯᓄᖓ ᐊᐃᕙᔾᔪᑎᒋᔭᑦᑎᓐᓄᑦ  

ᐊᔾᔨᒌᒃᑎᑦᑎᖃᑦᑕᕐᓂᐊᕐᒥᒐᕕᑦ ᓱᓕᔪᖅᓴᕐᓗᑎᓪᓗ 
ᐃᒃᓯᕙᐅᑕᕆᔭᐅᖃᑦᑕᓚᐅᕐᒥᒐᕕᑦ ᐃᓛᒃ 
ᑐᖏᓕᕆᔭᐅᓪᓗᑎᒃ ᐅᖃᖅᑎᒧᑦ. 
 
ᐅᖃᖅᑏ, ᒫᓐᓇᐅᔪᖅᑕᐅᖅ ᑭᒃᑯᓕᒫᓄᑦ 
ᑐᓴᖅᓴᐅᓗᖓ ᐅᐱᒋᔪᒪᔭᒃᑲ ᒪᓕᒐᓕᐅᖅᑎᓕᒫᑦ 
ᓂᕈᐊᖅᑕᐅᓚᐅᖅᑐᑦ. ᑕᕝᕙᓃᖃᑦᑕᖅᓯᒪᓕᖅᑐᖓᓕ 
ᐱᖓᓱᓂᑦ ᓂᕈᐊᕐᓇᐅᔪᓂᑦ 
ᓂᕈᐊᖅᑕᐅᓯᒪᓕᖅᑎᓪᓗᖓ ᖃᐅᔨᒪᑦᑎᐊᓕᕋᒪ 
ᖃᓄᑎᒋ ᑕᖅᑲᒃᑯᓇᓐᖓᑦ ᕿᒥᕐᕈᔭᐅᕙᓂᐅᑎᖕᒪᑦ 
ᓂᕈᐊᖅᑕᐅᓯᒪᓕᖅᑐᓂ.  
 
ᖁᔭᓐᓇᒦᕈᒪᔭᒃᑲ ᐃᓚᒃᑲ ᓂᕈᐊᖅᑎᒃᑲ ᐊᒻᒪᓗ 
ᓂᕈᐊᖅᑕᐅᒐᓱᒃᑎᓪᓗᖓ ᐃᑲᔪᖅᑐᐃᓚᐅᖅᑐᑦ. 
ᐊᕐᕌᒍᑦ ᖁᓕᑲᓴᐅᓕᕐᖓᑕ 
ᓂᕈᐊᖅᑕᐅᒋᐊᓐᖓᓚᐅᖅᓯᒪᑎᓪᓗᖓ 
ᒪᓕᒐᓕᐅᕐᕕᖕᒧᑦ ᐊᒻᒪᓗ ᐅᕙᓃᒃᑲᔭᖏᓐᓇᖓ 
ᐃᑲᔪᖅᑐᖅᑕᐅᖏᒃᑯᒪ.  
 
ᑕᐃᔅᓱᒪᓂᐅᑎᓪᓗᒍ ᕿᑐᕐᖓᒃᑲ ᐱᕈᖅᓯᒪᔪᑦ, 
ᐱᒋᐊᖅᓯᒪᓪᓗᑎᒃ ᐅᕙᓃᖃᑦᑕᖅᑐᑎᒃ 
ᐃᓐᖏᖃᑕᐅᓪᓗᑎᒃ ᐊᒻᒪᓗ ᐱᔨᑦᑎᕋᖅᑎᐅᓪᓗᑎᒃ. 
ᐃᓐᓇᕈᓗᐊᓕᕋᒥ ᐱᔨᑦᑎᕋᖅᑎᐅᒍᒪᒍᓐᓇᐃᖅᑐᑦ 
ᐊᒻᒪᓗ ᑕᕝᕙᓂ ᐅᓐᓄᒃᓰᖃᑦᑕᖅᑎᓪᓗᑕᓗ 
ᑕᕝᕙᓃᖃᑦᑕᖅᓯᒪᓪᓗᑎᒃ. 
 
ᐅᖃᖅᑏ, ᖃᐅᔨᒪᒐᕕᑦ ᐊᒃᓱᕈᕐᓇᖅᑐᐊᓘᖕᒪᑦ 
ᕿᒪᐃᖃᑦᑕᕐᓗᒋᑦ ᑕᒪᒃᑯᐊ ᐃᓚᒋᔭᐃᑦ. ᑕᒪᒃᑯᐊ 
ᐊᖓᔪᖅᑳᕆᔭᐅᔪᑦ ᓂᕈᐊᖅᑕᐅᓯᒪᔪᓪᓗ  
ᓂᕈᐊᕆᐊᖃᓕᓲᖑᒐᑦᑕ ᓂᕈᐊᕐᓇᐅᔪᒥ 
ᑲᑎᒪᓂᐅᔪᒥᓪᓘᓐᓃᑦ ᐅᕝᕙᓘᓐᓃᑦ ᐃᓕᓐᓂᐊᕐᕕᖕᒥ 
ᖃᓄᐃᓕᐅᕆᐊᓐᖓᐅᑎᑯᓗᖏᓐᓂᑦ ᕿᑐᕐᖓᕆᔭᑦᑕ. 
ᑖᓐᓇ ᐊᔪᕐᓇᓲᖑᖕᒪᓪᓗ ᐊᒻᒪ ᐱᑕᖃᕆᐊᖃᕐᖓᑦ 
ᒪᓕᒐᓕᐅᖅᑎᐅᔪᑦ ᐃᑲᔪᖅᑐᖃᑎᒌᖃᑦᑕᕐᓂᐊᕐᒥᒐᑦᑕ 
ᑕᐃᒫᒃ ᐊᒃᓱᕈᒃᑰᖅᑎᓪᓗᑕ.  
 
ᐅᖃᖅᑏ, ᑕᐃᒃᑯᐊᑦᑕᐅᖅ 
ᓂᕈᐊᖅᑕᐅᓇᓱᖃᑎᒋᓇᐅᖅᑕᒃᑲ, ᒫᑦᓕᓐ ᕋᑦᕘᓐ 
ᐊᒻᒪ ᔫ ᓵᒋᐊᖅᑐᖅ ᐊᒃᓱᕈᑦᑎᐊᓚᐅᕐᒥᖕᒪᑕ 
ᓂᕈᐊᒐᒃᓴᐅᑎᓪᓗᒋᑦ ᐊᒻᒪᓗ  

ᐅᐱᒋᓪᓗᒋᑦ ᓂᕈᐊᖅᑕᐅᒐᓱᓚᐅᕐᖓᑕ. 
 
ᐅᖃᖅᑏ, ᑖᒃᑯᐊ ᐃᖃᓗᐃᑦ ᕿᑎᐊᓃᑦᑐᑦ, 
ᓂᕈᐊᖅᑎᒋᓯᒪᔭᒃᑲ ᐱᖓᓱᐊᖅᑎᖅᑐᑎᒃ 
ᓂᕈᐊᓕᕐᖓᑕ.  
 
ᐅᖃᖅᑏ, ᐊᖏᖅᑕᐅᔪᒪᒐᓗᐊᖅᑐᖓ 
ᒪᓕᒐᓕᐅᖅᑎᓕᒫᓄᓪᓗ, ᐱᔭᕇᕈᒪᓪᓗᒍ ᐅᖃᐅᓯᕋ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐊᐱᕆᖕᒪᑦ 
ᐃᓕᔅᓯᓐᓄᓕᒫᖅ ᐊᖏᖅᑕᐅᔪᒪᓪᓗᓂ ᐅᖃᐅᓯᒃᓴᓂᑦ 
ᐅᖃᐅᓯᕆᔭᕇᕈᒪᓪᓗᓂᒋᑦ. ᐊᒃᑳᑐᖅᑲᖅᐹ? 
ᐊᒃᑳᖅᑐᖃᖏᒻᒪᑦ ᑲᔪᓯᑐᐃᓐᓇᕆᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ 
ᒪᓕᒐᓕᐅᖅᑎᐅᖃᑎᒃᑲᓗ.  
 
ᒪᓕᒐᓕᐅᖅᑎᐅᓪᓗᖓᓕ ᑖᒃᑯᓄᖓ ᑕᐃᒪ 
ᐅᒃᐱᕆᔭᐅᑎᐊᕈᒪᓂᐊᕋᒪ 
ᑕᑎᒋᔭᐅᑦᑎᖅᐊᕈᒪᓪᓗᖓᓗ ᖃᐅᑕᒫᑦ.  
 
ᓂᕆᐅᒃᑲᓗᐊᖅᑐᖓ ᑕᒪᒃᑯᐊ ᑕᓕᖅᐱᐊᓃᑦᑐᑦ 
ᐃᕝᕕᑦ ᐊᔾᔨᒋᔾᔮᖏᒻᒪᒍ. ᐅᕙᖓ ᐃᓕᓐᖓᒐᓗᐊᕐᕋᒪ 
ᐊᕙᓂᖔᖅ ᐃᒃᓯᕚᖃᑦᑕᖅᑐᖓ. ᑕᐃᒪᓕ ᑭᓯᐊᓂ 
ᐱᓕᕆᐊᕆᓕᐊᖅᑕᕋ ᒪᓕᒐᓕᐅᕐᕕᖕᒥ 
ᑕᐃᒪᐃᓴᐃᓐᓇᕐᓂᐊᕐᖓ ᑕᐃᒪᐃᖃᑦᑕᖅᓯᒪᖕᒪᑦ.  
 
ᐅᖃᖅᑏ, ᖁᔭᓐᓇᒦᒃᑲᓐᓂᕈᒪᔭᒃᑲ ᓂᕈᐊᖅᑕᐅᓚᐅᕋᒪ 
ᓯᕗᓕᖅᑎᑖᖅᑲᐅᒧᑦ ᐊᒻᒪᓗ ᒥᓂᔅᑕᐅᓂᐊᖅᑐᓄᑦ. 
 
ᑕᐃᒪᓕ ᐅᐃᑦᑎᐊᕈᐊᓗᒃ ᐳᐃᒍᖅᓯᒪᓕᖅᑐᖓ 
ᖃᑦᑎᐊᓗᖕᓂᑦ ᐊᐱᖅᓱᖅᓯᒪᓕᕐᒪᖔᕐᒪ. ᕿᓯᐊᓂ  
ᐳᐃᒍᕈᓐᓇᓐᖏᑕᒃᑲ ᑕᒪᒃᑯᐊ 
ᑭᐅᔭᐅᑦᑎᐊᖏᓐᓂᕆᖃᑦᑕᖅᓯᒪᔭᕗᑦ ᐊᒻᒪᓗ 
ᐊᒃᓱᕈᑦᑎᐊᕐᓂᐊᕋᒪ ᒪᓕᒐᐅᖅᑎᓕᒫᑦ 
ᐅᐱᒋᑦᑎᐊᕐᓗᒋᑦ ᑕᐃᒫᒃ ᓵᑕᒃᓴᐅᓕᖅᑎᓪᓗᖓ.  

ᐅᖃᖅᑏ, ᕿᓚᓈᖅᐳᖓᓗ ᒪᓕᒐᓕᐅᖅᑎᐅᖃᑎᒃᑲ 
ᐱᓕᕆᖃᑎᒋᔪᒪᓂᐊᖅᑲᒃᑲ ᓄᓇᕗᒻᒥᐅᓄᑦ 
ᐱᓕᕆᐊᒃᓴᐅᕙᒃᑐᓂᑦ. ᐃᒡᓗᓕᕆᓂᖅ, 
ᐃᓕᓐᓂᐊᕐᓂᖅ, ᐊᓐᓂᐊᖃᕐᓇᖏᑦᑐᓕᕆᓂᖅ ᑖᒃᑯᐊ 
ᐱᖓᓲᔪᑦ ᐱᒻᒪᕆᐅᓂᖅᐸᐅᖃᑕᐅᒻᒪᖕᒪᑕ-
ᖃᑦᑕᖅᓯᒪᖕᒪᑕ.  
 
ᕿᓚᓈᖅᐳᖓᓗ ᑖᒃᑯᐊ ᒪᓕᒐᓕᐅᖅᑎᐅᖃᑎᒃᑲ 
ᐃᖃᓗᓐᓃᖔᖅᓯᒪᔪᑦ ᓯᕗᓕᖅᑎᐅᑉ ᐅᕙᓂ ᑕᒪᒃᑯᐊ 
ᒐᕙᒪᖃᕝᕕᒋᔭᑦᑎᓐᓂᒃ ᑭᓐᖒᒪᔭᖏᑦ ᓄᓇᖃᑦᑐᓪᓗ 
ᑲᒪᒋᔭᐅᑦᑎᐊᕐᓂᐊᕐᒪᖔᑕ. 
 
ᐅᖃᖅᑏ, ᐅᓪᓗᒥᑦᑎᐊᕚᓘᒻᒪᑦ ᐊᓯᔾᔨᕐᓂᐅᒻᒪᑦ 
ᐊᒻᒪᓗ ᓂᕆᐅᓇᕐᓂᕐᒧᑦ. ᑕᐃᒪ ᓯᕗᒧᑦ 
ᑕᑭᔫᓂᐊᖅᑑᒐᓗᐊᖅ ᑭᓯᐊᓂᓕ ᖁᕕᐊᓇᖅᐳᖅ 
ᖃᓄᖅ ᑕᕝᕗᓐᖓᓚᐅᕐᓂᑦᑎᓐᓂᒃ.  
 
ᐃᓐᓇᕆᔭᕗᑦ ᓯᕗᓕᖅᑏᓐ ᐊᔪᕆᔅᓱᐃᔾᔨᓯᒪᒻᒪᑕ 
ᑭᓄᐃᓵᕈᓐᓇᓂᕐᒥᒃ ᐊᒃᓱᕈᓐᓇᖅᑐᑦ. ᑖᒃᑯᐊᓗ 
ᐊᑐᖃᑦᑕᕆᐊᖃᓐᓂᐊᖅᑐᑎᒍ ᑕᖅᑭᓂᒃ, ᐊᕐᕌᒍᓂᓗ.  
 
ᐅᖃᖅᑏ, ᖁᕝᕙᓯᑦᑐᒻᒪᕆᒻᒥᒃ ᓂᕆᐅᓐᓂᖃᕋᒪ 
ᓄᑖᖑᔪᓄᑦ ᒐᕙᒪᒃᑯᓐᓄᑦ ᒪᓕᒐᓕᐅᕐᕕᒻᒧᑦ ᐊᒻᒪᓗ 
ᑭᖑᓪᓕᖅᐹᒥ ᐅᖃᕈᒪᓪᓗᖓ. ᑲᑐᔾᔨᓗᑕ 
ᐊᐅᓚᔾᔭᒋᐊᓐᓂᐊᕐᕋᑦᑕ ᑕᕝᕙᓐᖓ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. 
ᒪᓕᒐᓕᐅᖅᑎ ᐅᖃᐅᓯᖏᑦ. ᒥᔅᑕ ᓯᐅᑦᓴᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 004 - 3(1): 

ᐱᒋᐊᕆᐊᕐᓂᖓ ᐱᖓᔪᐊᓐᓂᒃ ᒪᓕᒐᓕᐅᕐᕕᒃ 
(ᓯᐅᑦᓴᒃ)  

ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓯᕗᓪᓕᖅᐹᒥᒃ ᐅᖃᕈᒪᔪᖓ ᐊᒃᓱᐊᓗᒃ ᐅᐱᑦᑐᖓ 
ᑕᒫᓐᓃᑦᑐᓐᓇᕋᒪ ᒪᓕᒐᓕᐅᕐᕕᒻᒥ. ᐅᐱᒋᔪᒪᕙᒋᑦ 
ᓂᕈᐊᖅᑕᐅᕋᑖᕋᕕᓐ ᐅᖃᖅᑎᐅᓂᕐᒧᑦ. ᐊᒻᒪᓗᑦᑕᐅᖅ 
ᒥᔅ ᐋᕆᐊᒃ,  

ᓯᕗᓕᖅᑎᐅᓂᐊᖅᑎᓪᓗᒍ ᒪᓕᒐᓕᐅᕐᕕᒻᒥ ᓄᓇᕘᒥ. 
 
ᐊᒻᒪᓗᑦᑕᐅᖅ ᑕᒫᓃᒃᑲᒪ ᐊᒃᓱᐊᓗᒃ ᐅᐱᖦᖢᒐ 
ᑭᒡᒐᑐᐃᓪᓗᖓ ᐊᕐᕕᐊᕐᒥᐅᓂᒃ, ᓂᕈᐊᖅᓯᓚᐅᖅᑐᓂᒃ 
ᐅᕙᓐᓂᒃ ᒪᓕᒐᓕᐅᖅᑎᐅᖁᔭᐅᓪᓗᖓ. 
ᐅᖃᐅᑎᔪᒪᔭᒃᑲ ᐊᒃᓱᕈᑦᑎᐊᕐᓗᖓ 
ᓴᓇᖃᑦᑕᓂᐊᖅᑐᖓ ᓂᐱᒋᔭᐅᓗᖓᓗ 
ᓄᓇᓕᒋᔭᐅᔪᓄᑦ. ᐊᒻᒪᓗᒃᑕᐅᑦᖅ ᐅᐱᒋᔪᒪᔭᒃᑲ 
ᐊᓯᒃᑲ ᒪᓕᒐᓕᐅᖅᑎᐅᖃᑎᒃᑲ ᓂᕈᐊᖅᑕᐅᓚᐅᕐᒪᑕ 
ᐊᒻᒪ ᑐᓐᖓᓱᒃᑎᑕᒃᑲ ᐃᓚᒋᔭᖏᑦ ᑕᒫᓂᓗ 
ᖃᐃᖅᑯᓯᒪᔭᖏᑦ ᐅᓪᓗᒥ ᐱᒻᒪᕆᐅᑎᓪᓗᒍ.  
 
ᐱᓇᓱᐊᕈᓰᒃ ᒪᕐᕉᓐᓂᒃ ᓱᖏᐅᓴᔭᐅᑎᓪᓗᑕ 
ᒪᓕᒐᓕᐅᕐᕕᒻᒥᒃ ᐃᓅᓯᒃᑎᓐᓄᑦ ᐊᒃᓱᐊᓗᒃ, 
ᐅᕙᓐᓄᓂᓛᒃ ᐊᓯᕈᐃᒻᒪᑦ ᐊᒻᒪ ᐅᐱᑦᑐᒻᒪᕆᐊᓘᔪᖓ 
ᐃᖅᑲᓇᐃᔭᖃᑎᖃᕈᓐᓇᕆᐊᒃᓴᖅ ᑖᒃᑯᓂᖓ 
ᓂᕈᐊᖅᑕᐅᓯᒪᔪᓂᒃ ᐃᖃᓇᐃᔭᖅᑎᒋᔭᐅᔪᓪᓗ 
ᒪᓕᒐᓕᐅᖅᑏᑦ ᑲᑎᒪᔨᖏᓐᓄᑦ ᐅᐱᒋᑦᑎᐊᐸᒃᑲ.  
 
ᑰᓕᖕᑎᐅᑎᓪᓗᖓ ᑕᑯᓐᓇᖃᑦᑕᖅᓯᒪᒐᒃᑭᓐ ᑲᓇᑕᒥ 
ᑰᓕᖕᑎᓪᓗᒋᑦ ᐊᕐᓇᐃᓪᓗ ᐊᖑᑏᓪᓗ ᐃᖃᓗᓐᓂ. 
ᐅᐱᒋᔪᒪᔭᕋ ᒪᐃᔭᖓᓐ ᑲᑎᒪᔨᖏᓪᓗ ᐃᖃᓗᓐᓂ 
ᑕᒫᓂ ᑕᐃᒪᓐᓇ ᐱᓐᖑᐊᑎᑦᑎᓚᐅᕐᒪᑕ 
ᐱᐅᓯᕙᓪᓕᐊᓂᐊᖅᑐᔅᓴᐅᔪᖅ 
ᐊᖏᓪᓕᕙᓪᓕᐊᓗᑎᓪᓗ ᑰᓕᖕᑐᓂᒃ ᓄᓇᕐᔪᐊᕐᒥ 
ᐃᓚᐅᓕᕐᓗᑎᒃ ᐊᒻᒪ ᐊᓯᖏᓐᓄᑦ ᐱᓐᖑᐊᕈᑎᓂ.  
 
ᖁᔭᓐᓇᒦᕈᒪᔭᒃᑲ ᑕᐃᒃᑯᐊ ᓂᕈᐊᕋᔅᓴᐅᑎᓪᓗᖓ 
ᐃᖅᑲᓇᐃᔭᓚᐅᖅᑐᑦ, ᓴᓇᖃᑦᑕᓚᐅᖅᑐᑦ 
ᐱᓕᕆᔪᒻᒪᕆᐅᓚᐅᖅᑐᑦ ᐊᒻᒪᓗᑦᑕᐅᖅ 
ᖁᔭᓐᓇᒦᕈᒪᔭᒃᑲ ᒪᓕᒐᓕᐅᖅᑎᐅᖃᑕᐅᔪᑦ ᐅᕙᓐᓂᒃ 
ᑕᑎᖃᕈᓐᓇᕐᒪᑕ ᓄᓇᕗᓕᒫᑦᑎᐊᒥᒃ 
ᑭᒡᒐᖅᑐᐃᓂᐊᖅᑎᓪᓗᖓ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ ᓂᕈᐊᖅᑕᐅᑎᓪᓗᖓ. ᐃᓘᓐᓇᓯ 
ᓇᓗᓇᐃᖅᓯᕕᒋᕙᑦᓯ ᐊᒃᓱᕈᑦᑎᐊᕐᓗᖓ, 
ᐱᑦᑎᐊᕋᓱᓐᓂᐊᖅᑐᖓ ᑭᒡᒐᖅᑐᐃᓗᖓ 
ᓂᕈᐊᖅᑕᐅᓯᒪᕝᕕᒋᔭᓐᓂᒃ ᐊᒻᒪ ᓄᓇᕗᒻᒥᐅᓂᒃ. 
ᓄᓇᕗᑦ ᑖᓐᓇ ᐱᐅᔫᓗᓂ ᓄᓇᒋᔪᓐᓇᖁᓪᓗᒍ 
ᐅᐱᒋᓗᑎᒍᓪᓗ. ᖁᔭᓐᓇᒦᒃ. 

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐅᑦᓴᒃ. 
(ᑐᓵᔨᑎᒎᕈᓐᓃᖅᑐᖅ) ᓂᕈᐊᖅᑕᐅᓯᒪᔪᑦ 
ᐅᖃᐅᓯᒃᓴᖏᑦ. ᒥᔅᑕ ᑕᐹᖅᔪᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 005 - 3(1): 

ᖁᔭᓕᓂᖅ ᓂᕈᐊᖅᑎᒥᓐᓂᒃ, 
ᓯᕗᓕᖅᑎᐅᓚᐅᖅᑐᒥᒃ ᐊᒻᒪ ᐱᖓᔪᐊᓐᓂᒃ 
ᒪᓕᒐᓕᐅᕐᕕᒻᒥᒃ (ᑕᐹᖅᔪᒃ)  

 
ᑕᐹᖅᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐊᓐᓄᕌᖃᑏᒃ. 
ᐃᓛᒃ ᐅᖃᖅᑎᑦᑎᔩ, ᐅᓇ ᓯᕗᓪᓕᕐᒥ 
ᐅᐱᒋᔪᒪᓪᓗᑎᒃ ᐊᒻᒪᓗ ᑖᒃᑯᐊ 
ᓂᕈᐊᖅᑕᐅᓵᖅᑐᑦᑕᐅᑦ, ᓯᕗᓕᖅᑎᕗᑦ, ᓯᕗᓕᖅᑎ 
ᐋᕆᐊᒃ. ᐅᖃᖅᑎᑦᑎᔨ ᐋᕆᐊᒃ ᐊᒻᒪᓗ 
ᓯᕗᓕᖅᑎᑦᑎᔨ ᐋᕆᐊᒃ. ᑐᓴᖅᑕᐅᒍᑎᒃ ᑕᖅᑳᓂ 
ᐃᓱᒪᒋᔭᐅᑦᑕᓛᕐᒪᑎᒃ ᐅᑯᐊᖃᐃ ᓄᓕᐊᕇᖓᐃ? 
ᐃᓱᒪᒋᔭᐅᑦᑕᓛᕐᒪᑎᒃ ᐅᖃᑉᐸᒌᖅᐳᖓ, ᐅᑯᐊ 
ᓄᓕᐊᕇᖏᑦᑐᕈᓘᒐᓗᐊᒃ. ᐊᕐᕙᕇᑐᐃᓐᓇᖅᑑᒃ. 
 
ᐅᓇ ᖁᔭᓐᓇᒦᕈᑎᒋᔪᒪᔭᕋ ᑖᒃᑯᓄᖓ 
ᓂᕈᐊᖅᑕᐅᖅᕕᒋᓯᒪᔭᓐᓄᑦ. ᓂᕈᐊᖅᑕᐅᑲᓐᓂᓚᐅᕐᕋᒪ 
ᐱᓗᐊᖅᑐᒥᒃ, ᒫᓐᓇᒧᑦ ᑎᑭᑎᐅᓯᒪᒐᑦᑕ ᑖᓐᓇ 
ᓯᕗᓕᖅᑎᒋᓚᐅᖅᑕᕗᑦ ᐹᓪ ᐅᑲᓕᖅ, 
ᐊᒃᓱᑲᓪᓚᒻᒪᕆᒃ ᑖᒃᓱᒪ ᐃᑲᔪᖅᓯᒪᒻᒫᑎᒍᑦ.  
 
ᐃᓅᓪᓗᑕ ᐊᔪᓐᖏᓂᑦᑎᓐᓂᒃ, ᐱᔪᓐᓇᕐᓂᑦᑎᓐᓂᒃ 
ᐊᒻᒪᓗ ᐊᒃᓱᕈᓪᓚᕆᓐᓂᑎᓐᓂᒃ ᐱᒋᐊᕈᑦᑕ, ᑖᒃᓱᒪ 
ᑕᑯᑎᓯᒪᒻᒫᑎᒍᑦ. ᐊᒻᒪᓗ ᑕᕝᕙᓂ 
ᓯᕗᓕᖅᑎᐅᑎᓪᓗᒍ ᐊᒥᓱᑲᓪᓚᓐᓂᒃ ᑕᒪᒃᑯᓂᖓ 
ᐃᑉᐱᒋᔭᐅᓪᓚᕆᑦᑐᓂᒃ ᓄᓇᕗᒻᒥᐅᓄᑦ  
ᖄᖏᖅᑎᑦᑎᓯᒪᒐᑦᑕ. ᑕᒪᓐᓇ 
ᖁᕕᐊᓇᖅᑐᐃᓐᓇᐅᕙᓚᐅᖏᑦᑑᒐᓗᐊᖅ ᑭᓯᐊᓂ 
ᐃᓅᓯᖅ ᑕᐃᒪᐃᑦᑑᒻᒪᑦ ᓱᓇᑐᐃᓐᓇᖅ 
ᐊᑲᐃᓕᐅᕈᑕᐅᔪᖅ ᐋᖅᑭᒃᕕᖃᕈᓐᓇᑐᐊᕌᖓᑦ 
ᐋᖅᑭᒃᕕᖃᖃᑦᑕᕐᒪᑦ. ᑕᒪᓐᓇᑦᑕᐅᖅ ᓇᒻᒥᓂᖅ 
ᐊᑐᖅᓯᒪᒐᒃᑯ.  
 

ᐊᒻᒪᓗ ᐅᖃᖅᑎᑦᑎᔩ, ᑖᒃᑯᐊ 
ᓂᕈᐊᓚᐅᓐᖏᑦᑑᒐᓗᐊᑦ ᖁᔭᒋᒻᒥᔮᓗᒃᑲ. ᐅᕙᓐᓂᒃ 
ᓂᕈᐊᓚᐅᖏᑦᑑᒐᓗᐊᑦ ᖁᔭᒋᒻᒥᔭᒃᑲ 
ᓇᓗᓇᐃᖅᓯᓯᒪᓪᓚᕆᒻᒪᑕ ᓂᕈᐊᕐᓂᖅ ᑕᒪᓐᓇ ᓲᕐᓗ 
ᓇᓗᓇᕈᓐᓃᑎᑦᑎᖃᑦᑕᕐᒪᑦ ᐅᓄᕐᓂᖅᓴᐃᑦ ᑕᐃᒪ 
ᐅᓄᕐᓂᖅᓴᐃᑦ ᐱᔪᒪᒐᒥᒃ ᑖᒃᓱᒥᖓ ᓇᐃᓴᖅᑕᐅᒐᒥᒃ 
ᑕᕝᕙ ᐱᔭᕗᑦ.  
 
ᑕᐃᒃᑯᐊ ᓂᕈᐊᓐᖏᑦᑑᒐᓗᐊᑦ ᖁᔭᓕᖕᒥᔭᒃᑲ 
ᐃᓱᒪᖏᑦᑕᐅᖅ, ᐃᓱᒪᒋᔭᖏᑦ ᐱᔪᒪᔭᖏᑦ 
ᑐᓴᖅᑕᐅᕝᕕᖃᕈᓐᓇᕐᒥᖕᒪᑕ ᑕᒪᒃᑯᐊ 
ᓂᕈᐊᖅᓯᒪᓐᖏᒃᑲᓗᐊᖅᑎᓪᓗᒋᑦ. ᑕᒪᓐᓇ 
ᓂᕈᐊᖅᓯᖃᑦᑕᕐᓂᖅ ᓄᑖᒥᓂᐅᒐᓗᐊᖅᑎᓪᓗᒍ 
ᐊᔪᕈᓐᓃᖅᑖᓗᒋᓕᕋᑦᑎᒍᑦ 
ᐱᒋᐊᓪᓚᑲᓐᓂᕐᓂᐊᖅᑐᒃᓴᐅᔪᒍᑦ ᓯᕗᓂᑦᑎᓐᓂ 
ᓂᕈᐊᖅᑎᖃᑦᑕᕐᓂᕐᒧᑦ. 
 
ᑖᓐᓇ ᐱᔾᔪᑎᒋᓪᓗᒍ ᐃᒡᓗᓕᖕᒥᐅᑦ ᑕᐃᒃᑯᐊ 
ᐃᑲᔪᖅᑎᒋᓚᐅᖅᑕᒃᑲ ᓂᕈᐊᖅᑕᐅᑎᑦᑎᒃᑲᓐᓂᕋᓱᒃᑐᑦ 
ᔮᓐ ᐃᓗᐹᓕᒃ ᐱᓗᐊᖅᑐᒥᑦ ᐊᒻᒪᓗ ᓴᓂᕋᔭᖕᒥᐅᑦ 
ᖁᔭᓐᓇᒦᒃ ᐅᕙᓐᓂᑦ ᓱᓕ ᑭᒡᒐᖅᑐᖅᑕᐅᔪᒪᒐᔅᓯ 
ᐅᕙᓐᓄᑦ.  
 
ᐊᒻᒪ ᑖᓐᓇ ᐱᔾᔪᑎᒋᓪᓗᒍ ᑖᒃᑯᐊ 
ᐊᒃᓱᕉᑎᒌᓐᓇᕐᓂᐊᖅᑕᒃᑲ ᑕᕝᕙᓂ ᐃᒃᓯᕚᕐᓂᓐᓂᑦ, 
ᐅᖃᖅᑎᑦᑎᔩ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑕᐹᖅᔪᒃ, ᖁᔭᓐᓇᒦᓪᓗ 
ᓇᓗᓇᐃᖅᓯᑦᑎᐊᑲᐃᓐᓇᕋᕕᑦ. (ᑐᓵᔨᑎᒍᑦ) 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅᑕ ᐃᐊᓕᐊᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 006 - 3(1): 

ᖁᔭᓕᓂᖓ ᓂᕈᐊᖅᑎᒥᓐᓄᑦ ᖁᑦᑎᒃᑐᒥ 
(ᐃᐊᓕᐊᑦ)  

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᒃᓱᐊᓗᒃ ᐅᐱᑦᑐᖓ ᑕᒫᓂ ᓂᑯᕕᑦᑕᕆᐊᒃᓴᖅ 
ᓯᕗᓪᓕᖅᐹᒥᑦ ᑲᑎᒪᑎᓪᓗᒋᑦ ᐱᖓᔪᖓᓐᓂᑦ 
ᒪᓕᒐᓕᐅᖅᑏᑦ ᑲᑎᒪᔨᖏᑦ ᓄᓇᕗᒻᒥ. 

ᐅᖃᖅᑏ, ᐅᓪᓗᒥ ᐃᓕᖕᓄᑦ ᐅᐱᒍᓱᒍᒪᔪᖓ 
ᐊᒻᒪᓗᑦᑕᐅᖅ ᓯᕗᓕᖅᑎᑖᓵᑦᑎᓐᓄᑦ ᐄᕙᒧᑦ ᐊᒻᒪᓗ 
ᐊᐅᓚᑦᑎᔩᑦ ᑲᑎᒪᔨᖏᓐᓄᑦ. ᑖᓐᓇ ᐊᒃᓱᐊᓗᒃ 
ᑐᓴᕈᒥᓇᖅᑑᓪᓗᑎᑦ ᓄᑖᒥᒡᓗ ᑐᕌᕈᑎᖃᓕᖅᖢᑎᑦ 
ᐃᖅᑲᓇᐃᔭᖃᑎᖃᕆᐊᕐᓂᐊᕐᓂᓐᓂᒃ 
ᒪᓕᒐᓕᐅᖅᑎᓂᑦ ᐊᒡᒋᖅᑐᓂᑦ ᓂᕿᐅᑦᑎᐊᖅᐳᖓ. 
 
ᐅᖃᖅᑏ, ᖁᔭᓕᔪᒪᓪᓗᖓ 
ᓂᕈᐊᖅᑕᐅᕝᕕᒋᓯᒪᔭᓐᓄᑦ ᐱᖓᓱᓂᑦ 
ᓄᓇᓕᖁᑎᒋᔭᑦᑎᓐᓂ ᐊᒃᓱᐊᓗᒃ ᐅᕙᓐᓂᑦ 
ᑕᑎᖃᕐᒪᑕ ᐅᒃᐱᕈᓱᒃᖢᑎᒡᓗ ᓂᕈᐊᖅᓯᓯᒪᖕᒪᑕ. 
ᖃᐅᔨᒪᒐ ᐅᓪᓗᒥ ᑕᑯᓐᓇᕐᓂᐊᕐᒪᑕ 
ᑲᑎᒪᕐᔪᐊᖅᑐᓂᑦ ᐅᖃᐅᑎᔪᒪᓪᓗᒋᓪᓗ 
ᓇᓗᓇᐃᖅᓯᕕᒋᓗᒋᑦ ᐊᖏᖅᓯᒪᑦᑎᐊᕋᒪ 
ᓈᓚᖃᑦᑕᕐᓂᐊᕋᒃᑭᑦ ᐃᓱᒫᓘᑎᓯ ᐊᒻᒪᓗᑦᑕ 
ᓇᓗᓇᐃᖃᑦᑕᕐᓗᒋᑦ ᑎᑭᓐᓇᓱᐊᖅᑕᓯ 
ᐃᖅᑲᓇᐃᔮᖃᕐᓂᐊᖅᐳᖓ ᐃᓕᔅᓯ ᐱᓪᓗᓯ 
ᖃᐅᑕᒫᑦᑎᐊᖅ ᐅᐱᒍᓱᑦᑎᐊᖅᐳᖓᓗ 
ᑭᒡᒐᖅᑐᐃᔭᕆᐊᒃᓴᖅ ᒪᓕᒐᓕᐅᕐᕕᖕᒥ. 
 
ᐅᖃᖅᑏ, ᒫᓐᓇ ᐱᕕᒃᓴᖃᕐᓂᓐᓂᑦ ᑕᐃᒃᑯᓂᖓ 
ᐃᖅᑲᓇᐃᔭᖃᑦᑕᖅᓯᒪᔪᓂᑦ ᖁᑦᑎᒃᑐᒥᑦ 
ᐱᓕᕆᐊᖃᑦᑕᖅᓯᒪᔪᖅ ᓕᕙᐃ ᐹᓇᐸᔅ 
ᐅᐱᒋᔪᒪᓪᓗᒍ.  
 
ᐅᖃᖅᑏ, ᖃᐅᓱᐃᑦᑐᕐᒥᑦ, ᐊᐅᓱᐃᑦᑐᒥ 
ᐃᒃᐱᐊᕐᔪᖕᒥᓗ ᑕᐃᒃᑯᐊ ᓂᕿᐅᒃᓯᒪᖕᒪᑕ 
ᐊᖏᔪᐊᓗᖕᒥᑦ ᐳᖅᑐᔪᒥᑦ ᒪᓕᒐᓕᐅᕐᕕᖕᒥ. ᑕᕝᕙᓂ 
ᓂᕈᐊᒐᒃᓴᐅᑎᓪᓗᖓ ᐃᓱᒫᓘᑏᑦ ᐊᒻᒪᓗᑦᑕᐅᖅ 
ᐃᓱᒪᒋᔭᐅᔪᑦ ᓴᖅᑭᑕᐅᖃᑦᑕᓚᐅᕐᒪᑕ. 
ᐊᖏᖅᓯᒪᑦᑎᐊᖅᑐᖓ ᒪᓕᒐᓕᐅᕐᕕᖕᒥ 
ᓴᖅᑭᖃᑦᑕᕐᓂᐊᕋᒃᑭᑦ ᐊᐅᓚᔾᔭᒃᑕᐅᖁᓪᓗᒋᑦ. 
 
ᖃᐅᓱᐃᑦᑐᕐᒥᑦ ᑐᓴᐃᓐᓇᖃᑦᑕᕋᒪ 
ᓯᐊᕐᕆᔮᕐᕕᒃᑖᕆᐊᖃᕐᒪᑕ ᓄᑖᒥ ᑖᒃᑯᐊ 
ᐊᑐᖅᑕᐅᔭᕆᐊᖃᓚᐅᖅᓯᒪᔫᒐᓗᐊᑦ 
ᐊᖏᖅᑕᐅᖅᑳᒪᐅᖅᓯᒪᖕᒪᑦ ᓯᕗᓂᑦᑎᓐᓂ  

ᐃᓅᓯᖃᑦᑎᐊᖁᓪᓗᒋᑦ ᑭᐱᓐᖑᐃᔭᕐᕕᖃᖁᓪᓗᒋᓪᓗ 
ᒪᒃᑯᒃᑐᑦ.  
 
ᐊᐅᓱᐃᑦᑐᒥᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᓱᓕ 
ᐃᒡᓗᒥᑦ ᐊᑐᖅᑕᐅᖁᔭᐅᒍᓐᓃᖅᑐᒥᑦ ᐃᒡᓗᖃᖅᑐᑦ 
ᓱᓕ ᑕᐃᒪᓐᓇ ᓄᑖᒥ ᐊᒡᓚᒡᕕᒃᑖᖁᓪᓗᒋᑦ ᓄᓇᓖᑦ 
ᐊᔭᐅᖅᑐᐃᖏᓐᓇᕐᓂᐊᖅᐳᖓ.  
 
ᐃᒃᐱᐊᕐᔪᖕᒥᑦ ᐋᓐᓂᐊᕕᒃᑖᖁᓪᓗᒋᑦ ᓄᑖᒥᑦ ᐊᒻᒪ 
ᑕᐅᕙᓂᕐᒥᐅᑦ ᓂᕆᐅᑉᐳᑦ ᑕᒪᓐᓇ 
ᐱᕚᓪᓕᕐᓂᐊᕐᓂᖓᓂᒃ. 
 
ᐅᖃᖅᑏ, ᐃᓕᓴᖅᓯᑦᑎᐊᖅᑐᖓ ᒐᕙᒪᒃᑯᑦ 
ᑮᓇᐅᔭᖏᑦ ᑭᒡᓕᖃᐅᕐᕐᒪᑕ ᐅᐱᒋᑦᑎᐊᖅᐸᒃᑲᓗ 
ᑭᓐᖒᒪᔭᐅᔪᑦ ᒪᓕᒐᓕᐅᖅᑏᑦ 
ᐊᔭᐅᖅᑐᐃᖃᑦᑕᕆᐊᖃᕐᒪᑕ 
ᓂᕆᐊᖅᑕᐅᕝᕕᒋᓯᒪᔭᖏᑕ ᐱᔪᒪᔭᖏᓐᓂ.  
 
ᓄᓇᕗᒻᒥ ᒥᑭᑦᑑᑕᐅᓂᖅᓴᐅᔪᓂᑦ ᑭᒡᒐᖅᑐᐃᑎᓪᓗᖓ 
ᓯᐊᒻᒪᖅᑎᕆᕝᕕᐅᓯᒪᖏᑦᑐᒥᑦ 
ᐃᖅᑲᓇᐃᔭᖃᑎᖃᕈᒪᑦᑎᐊᖅᐳᖓ 
ᐱᓕᕆᖃᑎᒋᔭᑦᑎᓐᓂ. ᐅᓪᓗᒥᖅᓯᐅᑎᓂᑦ 
ᐱᖁᑎᕐᔪᐊᖃᖏᒃᑲᓗᐊᖅᖢᑕ ᓴᓐᖏᔫᒐᑦᑕ ᓱᓕ. 
 
ᐃᓐᓇᑐᖃᖅᐳᓪᓗ ᐱᓕᕆᖃᑕᐅᑦᑎᐊᕐᒪᑕ 
ᓄᓇᑦᑎᓐᓂᑦ ᓯᓚᑐᓂᖏᑦ ᐊᓐᓂᕆᔭᖏᓪᓗ 
ᑐᑭᒧᐊᒃᑎᑦᑎᖃᑦᑕᕐᒪᑕ 
ᐃᓱᒪᓕᐅᕈᑎᒋᓂᐊᖅᑕᑦᑎᓐᓄᑦ.  
 
ᒪᒃᑯᒃᑐᕗᑦ ᐆᒻᒪᕆᒃᑑᖕᒪᑕ ᓄᑖᓂᒡᓗ 
ᐃᓱᒪᒃᓴᖅᓯᐅᕈᑎᖃᖅᖢᑎᑦ.  
 
ᐅᖃᖅᑏ, ᐃᓘᓐᓇᖏᓐᓄᑦ 
ᐊᖏᖅᑕᐅᔪᒪᒐᓗᐊᖅᐳᖓ ᐅᖃᐅᓯᒃᓴᒃᑲ 
ᐱᔭᕇᕈᒪᓪᓗᒋᑦ. 
 
ᐅᖃᖅᑎ: (ᑐᓵᔨᑎᒍᑦ) ᖁᔭᓐᓇᒦᒃ. ᑲᑎᒪᔩᑦ, 
ᒪᓕᒐᓕᐅᖅᑎ ᐃᓘᓐᓇᖏᓐᓄᑦ ᑖᓐᓇ 
ᐊᖏᖅᑕᐅᔪᒪᖕᒪᑦ ᐱᔭᕆᕈᒪᓪᓗᓂᒋᑦ ᐅᖃᐅᓯᒃᓴᖏᑦ. 
ᐋᒡᒑᖅᑐᖃᖅᐹ? ᐱᑕᖃᓐᖏᒻᒪᑦ. ᐊᑏ, ᓯᕗᒧᐊᓕᕆᑦ 
ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᒃᑯᒃᑐᕗᑦ ᐆᒻᒪᕆᒃᑑᖕᒪᑕ ᓄᑖᓂᒡᓗ  

ᐃᓱᒪᒃᓴᖅᓯᐅᕈᑎᖃᖅᖢᑎᑦ ᐅᐱᒍᓱᑦᑎᐊᖅᑐᖓ 
ᐃᖅᑲᓇᐃᔭᖃᑎᒋᓯᒪᒐᒃᑭᑦ ᐃᓕᓴᐃᔨᐅᑎᓪᓗᖓ 
ᖁᑦᑎᒃᑐᒥᑦ.  
 
ᒪᓕᒐᓕᐅᖅᑎᐅᑎᓪᓗᑕ ᑕᐃᒪᓐᓇ ᐱᓕᕆᐊᒃᓴᕗᑦ 
ᑲᒪᒋᔭᐅᑦᑎᐊᕆᐊᖃᕐᒪᑕ ᐊᑐᐃᓐᓇᐅᑎᑕᐅᓗᑎᒡᓗ 
ᒪᒃᑯᒃᑐᓄ ᐃᓕᓐᓂᐊᕈᑎᒃᓴᖃᖁᓪᓗᒋᑦ, 
ᐊᔪᕈᓐᓃᖅᓴᖁᓪᓗᒋᑦ, ᓴᓇᕐᕈᑎᑖᖁᓪᓗᒋᓪᓗ 
ᑕᐅᑐᓐᖑᐊᖅᑕᒥᖕᓂ ᐅᓪᓗᒥ ᐊᑐᓕᕈᓐᓇᕐᓂᐊᕐᒪᑕ. 
 
ᐅᖃᖅᑏ, ᐃᓱᓕᒋᐊᕈᒪᔪᖓ ᒪᒥᐊᓪᓗᖓ 
ᑕᐃᒃᑯᓄᖓ ᐃᒃᐱᐊᕐᔪᖕᒥᐅᓄᑦ ᐃᓅᔪᓐᓃᓚᐅᕐᒪᑦ 
ᔭᐃᑯ ᑑᕐᖓᖅ. ᔭᐃᑯ ᑖᓐᓇ ᐃᓅᔪᓐᓃᓚᐅᕐᒪᑦ 
ᐊᐅᓪᓚᖅᓯᒪᓪᓗᓂ, ᔭᐃᑯ ᐅᐱᒋᔭᐅᑦᑎᐊᓚᐅᖅᑐᖅ 
ᓄᓇᓕᖕᓂ ᐊᒃᓱᐊᓗᒃ ᑭᖑᓂᖃᓈᖅᑕᐅᓂᐊᖅᑐᖅ 
ᐃᓘᓐᓇᖏᑦ ᒪᓕᒐᓕᐅᖅᑎᐅᖃᑎᒃᑲ 
ᖁᔭᒋᖃᑎᒋᔪᒪᕙᒃᑲ ᔭᐃᑯᒥᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᓂᕈᐊᖅᑕᐅᓯᒪᔪᑦ ᐅᖃᐅᓯᒃᓴᖏᑦ. ᒥᔅᑕ ᑯᓱᒐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 007 - 3(1): 

ᒪᑐᐃᖅᓯᒋᐊᕐᖓᐅᑎᖏᑦ ᐅᖃᐅᓯᑦ 
ᐱᖓᔪᐊᓐᓂᒃ ᒪᓕᒐᓕᐅᕐᕕᒻᒧᑦ (ᑯᓱᒐᖅ)  

 
ᑯᓱᒐᖅ: ᖁᔭᓐᓇᒦᒃ, ᐅᖃᖅᑏ. ᐅᕙᖓᑦᑕᐅᖅ 
ᓴᕆᒪᒋᔪᒪᕙᒋᑦ ᐅᖃᖅᑎᒋᓂᐊᓕᕐᒥᒐᑉᑎᒋᑦ  
ᑕᒡᕙᓂ ᐅᑭᐅᓂᑦ ᖃᐃᔪᓂᒃ. ᐱᓕᕆᐊᔅᓴᑎᑦ 
ᐅᕿᑦᑑᖏᓚᑦ. ᐱᓕᕆᐊᕆᑦᓯᐊᕐᓂᐊᕐᕋᕕᒋᓪᓗ 
ᖃᐅᔨᒪᕗᖓ.  
 
ᓴᕆᒪᒋᕙᕋᓗ ᓯᕗᓕᖅᑎᑖᓵᕆᔭᕗᑦ,  

ᐊᕝᕙᐃᑦ, ᐱᓕᕆᖃᑎᒋᑦᓯᐊᕈᒪᕙᕋ ᐅᑭᐅᓂᒃ 
ᖃᐅᔪᓂᒃ. ᖁᔭᓐᓇᒦᕈᒪᓪᓗᒍᓗ ᒥᔅᑕ ᐅᑲᓕᖅ 
ᐅᓪᓗᒥᒧᑦ ᑎᑭᑎᒻᒪᑎᒍᑦ. ᐱᓕᕆᐊᕐᑎᑦ 
ᐅᕿᓚᐅᖏᑦᑐᑦ ᖃᐅᔨᒪᔭᒃᑲ. ᐊᒻᒪᓗ ᒥᔅᑕ ᑰᓕ 
ᑕᐅᑐᖅᑰᒐᕆᓚᐅᖅᑕᐃᑦ ᐅᓪᓗᒥ ᑕᕝᕙᐅᓕᕐᒪᑦ. 
ᐅᑭᐅᓄᑦ ᐊᒥᓱᒻᒪᕆᐊᓗᓐᓄᑦ 
ᐱᓕᕆᐊᕐᕆᖃᑦᑕᓚᐅᕐᕋᓂ ᓇᓗᓇᓐᖏᒻᒪᑦ. 
ᖁᔭᓐᓇᒦᒃ ᑕᑉᐸᐅᖓᑦᑎᓇᑦᑎᒍᑦ.  
 
ᐃᖅᑲᐅᒪᕙᒃᑲᓗ ᐃᖃᓗᒻᒥᐅᑕᐃᑦ ᐅᓪᓗᒥ 
ᐊᒃᓱᕈᖅᑎᓪᓗᒋᑦ, ᐊᒃᓱᕈᓐᓂᕆᔭᖓ 
ᐃᑉᐱᒋᑦᓯᐊᖅᐸᕗᑦᑕᐅᖅ 
ᐃᓐᓇᖁᑎᒋᑐᐃᓐᓇᕆᖏᒻᒪᒍ ᐃᖃᓗᒻᒥᐅᑦ, 
ᓄᓇᕗᒻᒥᐅᑕᓗᒃᑖᓂᒃ ᑭᒡᒐᖅᑐᐃᖃᑦᑕᖅᓯᒪᒻᒪᑦ.  
 
ᐅᐊᑦᓯᐊᖅ ᑲᑎᒻᒪᔨᐅᖃᑎᕗᑦ ᐅᑲᓕᖅ ᐅᖃᖅᑲᐅᒻᒪᑦ 
ᐃᖃᓗᒻᒥᐅᒡᒎᖅ ᑐᓐᖓᓇᕐᒪᑕ. ᓱᓕᑦᓯᐊᖅᐳᖅ 
ᑕᒪᐅᓐᖓᕋᒪ ᐃᑉᐸᔅᓵᓂ ᐅᓪᓗᒥᒧᑦ ᑎᑭᑦᖢᒍ 
ᑎᒎᑎᔭᐅᕙᒃᑲᒪ. ᐃᓚᑯᓗᒃᑲᓗ ᑕᒫᓃᖃᑎᒋᔭᒃᑲ 
ᖁᔭᓐᓇᒦᒃ ᑐᓐᖓᓇᖅᐳᓯ ᐃᖃᓗᒻᒥᐅᑕᐃᑦ. 
ᑐᓐᖓᒋᖃᑦᑕᓂᐊᖅᐸᓯᓐᖓᑕᐅᖅ ᑕᒫᓂ 
ᑕᑯᔭᕌᖓᑦᓯᓐᖓ.  
 
ᑎᑭᕋᔾᔪᐊᕐᒥᐅᓪᓗ ᑲᖏᕐᖠᓂᕐᐅᑉ ᓂᒋᖓᓂᓗ 
ᓂᕈᐊᖅᑕᐅᓯᒪᕝᕕᒋᔭᒃᑲ ᖁᔭᓐᓇᒦᕈᒪᕙᒃᑲ ᐊᖏᔪᒥᒃ. 
ᐅᓪᓗᒥ ᑕᒫᓂ ᑭᒡᒐᑐᓐᓂᐊᕐᕋᑦᓯ, 
ᐊᒃᓱᕉᑎᒋᓂᐊᖅᐸᑦᓯᓗ ᐱᓕᕆᐊᕆᖁᔭᓯ.  
 
ᐃᓚᒃᑲ ᐅᕙᓐᓂᒃ ᓴᐳᔾᔩᓇᕐᒪᑕ 
ᓂᕈᐊᖅᑕᐅᓇᓱᖃᑦᑕᑎᓪᓗᖓ ᖁᔭᓐᓇᒦᖅᓯᒪᔭᒃᑲ 
ᐊᖏᔪᒥᒃ. ᓂᕈᐊᖅᑕᐅᓇᓱᒃᑎᓪᓗᖓᓗ 
ᓯᕗᓕᖅᑎᒋᓚᐅᖅᑕᒃᑲ ᐊᒃᓱᕈᖃᑦᑕᓚᐅᕐᒪᑕ, 
ᑲᑎᒪᔨᕋᓛᕆᓚᐅᖅᑕᑲᓪᓗ ᑕᒪᕐᒥᒃ ᐅᓪᓗᒥ 
ᑕᐅᑐᓐᓂᖅᐸᑕ ᖁᔭᓐᓇᒦᖅᐸᒃᑲ ᐊᖏᔪᒥᒃ. 
ᐱᓕᕆᐊᔅᓴᕗᑦ ᓱᓕ ᐊᒥᓲᕗᑦ. 

(ᑐᓵᔨᑎᒍᑦ) ᑭᖑᓪᓕᖅᐹᒥᒃ ᐅᖃᖅᑏ, ᒫᓐᓇ 
ᖁᔭᓐᓇᒦᕈᒪᓪᓗᖓ ᐊᓕᒃᔅ ᕆᐊᑦᒧᑦ. ᑖᓐᓇ 
ᐃᓚᒋᔭᐅᓚᐅᖅᑐᖅ ᓂᕈᐊᖅᑕᐅᓇᓱᒃᑎᓪᓗᖓ 
ᓂᕈᐊᕈᓐᓇᖏᒃᑲᓗᐊᖅᖢᓂ, ᐊᒃᓱᕈᑦᑎᐊᖅᑐᓂ 
ᐃᖅᑲᓇᐃᔭᓚᐅᖅᑐᖅ ᓂᕈᐊᖅᑕᐅᓇᓱᒃᑎᓪᓗᖓ. 
ᒫᓐᓇᐅᔪᖅ ᐃᓕᓴᕆᔪᒪᓪᓗᒍ. 
 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᑕᒪᑦᓯ, 
ᐱᓕᕆᖃᑎᒌᑦᓯᐊᓂᐊᖅᐳᒍᑦ ᓄᓇᕗᑦ 
ᐱᕚᓪᓕᕈᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᒥᔅᑕ ᓯᐊᓪ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 008 - 3(1): 

ᖁᔭᓕᓂᖅ ᓂᕈᐊᖅᑎᖏᓐᓂᒃ, ᐃᓚᖏᓐᓂᒃ 
ᐊᒻᒪ ᐱᖓᔪᐊᓐᓂᒃ ᒪᓕᒐᓕᐅᕐᕕᒻᒥᒃ (ᓯᐊᓪ)  

 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᓯᕗᓪᓕᖅᐹᒥᒃ ᐅᓪᓗᕐᒥ ᑲᑎᒪᑎᓪᓗᑕ, ᐱᖓᔪᖓᓐᓂ 
ᑲᑎᒪᔨᐅᔪᒍᑦ ᐅᐱᒋᔪᒪᔭᒋᑦ ᓂᕈᐊᖅᑕᐅᒐᕕᑦ 
ᐅᖃᖅᑎᐅᓂᐊᖅᑎᓪᓗᑎᑦ ᒪᓕᒐᓕᐅᖅᑎᓄᑦ 
ᐊᒻᒪᓗᑦᑕᐅᖅ ᐅᐱᒋᔪᒪᔭᕋ ᓯᕗᓕᖅᑎᒧᑦ, 
ᐊᒻᒪᓗᑦᑕᐅᖅ ᒥᓂᔅᑕᐅᔪᓄᑦ ᐊᐅᓚᑦᑎᔩᑦ 
ᑲᑎᒪᔨᖏᑦ.  
 
ᐊᒃᓱᐊᓗᒃ ᐱᐅᓱᒋᓐᖏᖦᖢᖓ ᐅᐱᒍᓱᒃᐳᖓ 
ᑭᒻᒥᕈᒻᒥᐅᓄᑦ, ᑭᓐᖓᕐᒥᐅᓄᓪᓗ ᓂᕈᐊᖅᑕᐅᓯᒪᒐᒪ 
ᒪᓕᒐᓕᐅᖅᑎᐅᓂᐊᖅᑎᓪᓗᖓ. ᑕᐃᒃᑯᓂᖓ 
ᐃᖅᑲᐅᒪᔪᖓ ᒪᓕᒐᓕᐅᕐᕕᒻᒧᑦ ᐳᓛᕆᐊᓚᐅᖅᓯᒪᒐᒪ  
ᐊᕐᕌᒍᑦ 6 ᐃᓗᐊᓂ ᐊᓂᒍᖅᓯᒪᓕᖅᑎᓪᓗᒋᑦ. 
ᐃᓱᒪᓚᐅᖅᓯᒪᒐᒪ ᐃᒃᓯᕚᕆᐊᔅᓴᖅ ᖃᓄᖅ  
ᐃᑉᐱᒍᓱᓐᓇᕐᒪᖔᑦ ᕿᓯᕐᒥ ᐃᒃᓯᕙᐅᑕᕐᒥ.  
 
ᑕᐃᒃᑯᐊ ᐃᓚᒋᔭᒃᑲ, ᓯᐅᕈᓪ ᑳᓐᓯᑕᓐᑎᓇᐅ, ᐊᒻᒪᓗ 
ᐊᒥᓱᑦ ᐊᑭᓕᖅᓱᖅᑕᐅᓇᑎᒃ ᐃᑲᔪᖃᑦᑕᓚᐅᖅᑐᖅ 
ᓂᕈᐊᕋᔅᓴᐅᑎᓪᓗᖓ ᖁᔭᓐᓇᒦᖅᐸᒃᑲ.  
 

ᐃᖅᑲᓇᐃᔭᖃᑎᒋᔪᒪᑦᑎᐊᑕᒃᑲ 
ᒪᓕᒐᓕᐅᖅᑎᐅᖃᑎᒃᑲ ᑕᒫᓂ. ᑐᕌᒐᔅᓴᕆᓂᐊᖅᑕᕋ 
ᐃᒡᓗᓕᕆᓂᖅ ᓄᓇᕗᒻᒥ. ᐃᓪᓗᓕᕆᓂᖅ ᐊᒃᓱᐊᓗᒃ 
ᐊᒃᑐᐃᓯᒪᒻᒪᑦ ᐃᓅᖃᑎᒌᓐᓂᕐᒥᒃ. ᐸᒻᒥᐅᖃᑦᑕᓂᒃᑯᑦ 
ᑕᐃᒪᓐᓇ ᐃᓚᒌᑦᑎᐊᖏᔾᔪᑕᐅᖃᑦᑕᕐᒪᑦ.  
 
ᐃᖅᑲᓇᐃᔭᖃᑎᖃᑦᑎᐊᕈᒪᕗᖓ ᐊᐅᓚᑦᑎᔩᑦ 
ᑲᑎᒪᔨᖏᓐᓂᒃ ᑲᑐᔾᔨᖃᑎᒌᓪᓗᑕ ᒐᕙᒪᒃᑯᓐᓄᑦ 
ᑐᕌᖓᔪᓂᒃ ᓄᓇᕗᒻᒥᐅᓕᒫᓄᓪᓗ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᓂᕈᐊᖅᑕᐅᓯᒪᔪᑦ 
ᐅᖃᐅᓯᒃᓴᖏᑦ. ᒥᔅᑕ ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 009 - 3(1): 

ᒪᑐᐃᖅᓯᒋᐊᕐᖓᐅᑎᖏᑦ ᐅᖃᐅᓯᑦ 
ᐱᖓᔪᐊᓐᓂᒃ ᒪᓕᒐᓕᐅᕐᕕᒻᒧᑦ ᐊᒻᒪ 
ᑕᕝᕙᐅᕗᑏᖅᑐᖅ ᓴᐃᒨᓂ ᒪᐃᑯᒥᑦ (ᑰᓕ)  

 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᕙᖓᑦᑕᐅᖅ 
ᑐᓐᖓᓱᒃᑎᑦᑎᐊᕈᒪᕙᒋᑦ ᓂᕈᐊᖅᑕᐅᑎᓪᓗᑎᑦ 
ᑕᕝᕗᖓ ᐅᖃᖅᑎ. ᐊᒻᒪᓗ ᖃᐅᔨᒪᔪᖓ 
ᐱᓕᕆᑦᑎᐊᕐᓂᐊᕋᕕᑦ ᐃᓚᑎᓪᓗ 
ᖃᓄᐃᖏᑦᑎᐊᖁᕙᒃᑲ ᐱᓕᕆᑎᓪᓗᑎᑦ ᑖᒃᓱᒥᖓ.  
 
ᐊᒻᒪᓗ ᑖᒃᑯᐊ ᓯᕗᓕᖅᑎ, ᑖᓐᓇ ᓂᕈᐊᕋᑖᖅᑕᕗᑦ 
ᓯᕗᓕᖅᑎᐅᖁᓪᓗᒍ ᑐᓐᖓᓱᑦᑎᐊᖁᕙᕋ, 
ᐃᓕᕋᓱᖃᑦᑕᖏᓪᓗᓂᓗ ᑭᑐᓕᒫᓂᒃ ᒫᓃᑦᑐᓂᒃ,  
ᓄᓇᕗᑦᒥᐅᓂᓪᓗ.  
 
ᐊᒻᒪᓗ ᑖᒃᑯᐊ ᐃᖅᑲᓇᐃᔭᖃᑎᒋᓂᐊᓕᖅᑕᑎᑦ 
ᒥᓂᔅᑕᐃᑦ ᑲᑎᒪᔨᖏᓐᓂᑦ, ᐊᒻᒪᑦᑕᐅᖅ ᐅᕙᖓ 
ᑐᓐᖓᓱᒃᑎᑎᐊᖅᐸᒃᑲ. ᖃᐅᔨᒪᔪᖓᓗ, ᖃᐅᔨᒪᒐᒃᑭᓐ 
ᐊᒥᓱᑦ ᐱᓕᕆᖃᑎᒋᑦᓯᐊᓂᐊᖅᑕᒃᑲ ᑖᓐᓇᓗ 
ᑲᖏᖅᖠᓂᕐᒥ ᓂᕈᐊᖅᑕᐅᖃᑎᒋᔭᕋ 
ᒪᐃᔭᒋᖅᑲᐅᒐᑦᑎᒍ ᐊᑯᓂᒃ, ᑕᐃᑲᓂ  

ᐅᒡᒍᕆᔭᐅᔪᖅ ᖃᐅᔨᒪᒐᓗᐊᖅᑐᒍ. ᑭᓯᐊᓂ 
ᐱᓕᕆᐊᔅᓴᖃᕋᕕᑦ ᐊᖏᔪᓂᒃ. ᓂᕆᐅᑦᑐᖓ 
ᐱᓕᕆᖃᑎᒌᑦᑎᐊᕐᓂᐊᕐᕋᓐᓄᒃ ᑕᐃᒃᑯᐊ 
ᑲᖏᖅᖠᓂᕐᒥᐅᑦ ᐱᑦᔪᑎᒋᓪᓗᒋᑦ.  
 
ᐆᒥᖓ, ᐅᖃᖅᑏ, ᓂᑯᕕᔾᔪᑎᖃᕈᒪᓗᐊᖅᑲᐅᒻᒥᔪᖓ 
ᑕᐃᓐᓇ ᐃᓅᔪᓐᓃᖅᑲᐅᔪᖅ ᑕᕝᕙᓂ ᐱᓇᓱᐊᕈᓯᐅᑉ 
ᐊᑯᓐᓂᖓᓂᐅᖅᑲᐅᔪᖅ ᓴᐃᒨᓂ ᒪᐃᑯ, 
ᐅᐱᓐᓇᖅᑐᖅ ᓴᐃᒨᓂ ᒪᐃᑯ 
ᐃᓕᑕᕆᒃᑲᓐᓂᕈᒪᖅᑲᐅᒐᒃᑯ. ᓯᕗᓪᓕᖅᐹᒥ 
ᓂᕈᐊᖅᑕᐅᑎᓪᓗᒍ ᐃᓅᓪᓗᓂ ᐱᓕᕆᓚᐅᖅᑐᖅ 
ᐅᖁᒪᐃᑦᑐᐊᓗᖕᒥ. ᐅᖁᒪᐃᓚᐅᖅᐳᑭᐊᖅ ᑕᐃᒪ. 
1966 ᐅᑭᐅᖅᑕᖅᑑᑉ ᐱᖓᓐᓇᖓᓄᑦ 
ᑲᑎᒪᔨᐅᓚᐅᖅᓯᒪᔪᖅ ᑕᒪᐅᖓ 
ᕿᑭᖅᑖᓗᓕᒪᕌᓗᖕᒧᑦ ᑲᒪᒋᓪᓗᓂᐅᒃ. 
 
ᐊᐅᓚᓕᔪᖓ ᐃᓕᓐᓂᐊᖅᑎᓪᓗᖓ ᐋᑐᕚᒥ 
ᓂᕈᐊᖅᑕᐅᔪᖃᕐᒪᒡᒎᖅ ᐃᓄᖕᒥᒃ. ᑕᐃᒃᑯᐊ 
Counsellor-ᖑᔪᑦ ᐅᖃᕆᐊᖅᑐᓚᐅᖅᓯᒪᔪᑦ 
ᐅᕙᓐᓄᑦ. ᑕᐃᒪᐃᑦᑐᓕᕆᖃᑦᑕᓛᕋᑦᑕᒎᖅ-
ᓚᔭᐅᓪᓗᖓ. ᑖᓐᓇᒎᖅ ᓴᐃᒨᓂ 
ᓯᕗᓪᓕᖅᐹᖑᔪᕆᔭᐅᖕᒪᑦ. ᐅᔾᔨᕈᓱᓗᐊᓚᐅᖏᑦᑐᖓ 
ᖃᓄᐃᓕᖓᓛᕐᒪᖔᑦᑕ ᑭᓯᐊᓂ ᖃᐅᔨᓚᐅᖅᓯᒪᔪᖓ 
ᑕᐃᒫᓪᓚᕆᒃ ᐅᖃᐅᑎᔭᐅᒐᒪ ᐱᒻᒪᕆᐅᖕᒪᑦ.  
 
ᓴᐃᒨᓂ ᐃᓕᑕᕆᔭᕗᑦ ᐅᖁᒪᐃᑦᑐᒥᒃ 
ᐱᓕᕆᐊᖃᓚᐅᕐᒪᑦ. ᐃᓚᑯᓗᖏᓪᓗ ᓇᒡᓕᒋᔭᕗᑦ.  
ᓄᓕᐊᕋᓗ ᑕᒪᑦᑕᑦᑎᐊ ᑕᐃᒃᑯᐊ 
ᑐᓐᖓᓱᒃᑎᑦᑎᐊᖅᑕᕗᑦ. ᐅᖃᖅᑏ, ᑖᓐᓇ 
ᐊᓂᒎᑎᓯᒪᓕᕐᒪᑦ ᐃᖏᕐᕋᓂᐊᖅᑐᒍᑦ.  
 
ᑭᓯᐊᓂᓕ ᐆᒥᖓ ᓂᓪᓕᕈᑎᖃᒃᑲᓐᓂᕈᒪᕗᖓ 
ᓄᓇᕗᑦᒥᐅᑦ ᓂᕆᐅᖕᒪᑕ ᐊᒥᓱᓂᒃ ᓄᑖᓂᒃ 
ᐱᓕᕆᒃᑲᓐᓂᕐᓂᐊᕋᔅᓯ ᐊᒻᒪᓗ ᒫᓃᑦᑐᑎᒍᑦ 
ᖃᐅᔨᓴᖅᑎᐅᓂᐊᖅᖢᑕ ᖃᓄᐃᓕᐅᕐᒪᖔᔅᓯ. ᑭᓯᐊᓂ  

ᐅᖃᕈᒪᕗᖓ, ᐱᓕᕆᖃᑎᒌᒃᓗᑕᖃᐃ ᐅᖁᒪᐃᑦᑐᓂᒃ 
ᑎᑭᑕᐅᖃᑦᑕᕐᓂᐊᕋᑦᑕ ᐱᔭᕆᐊᒃᖠᕚᓪᓕᕐᓂᐊᖅᑐᖅ. 
ᓂᕆᐅᒃᐳᖓ ᐱᓕᕆᖃᑎᒌᖕᓂᐊᕐᓂᑦᑎᓐᓂᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᒥᔅ ᐋᕆᐊᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 010 - 3(1): 

ᓴᐃᒨᓂ ᒪᐃᑰᑉ ᐃᓕᓴᕆᔭᐅᓂᖓ 
ᓂᕆᐅᓐᓂᖓᓗ ᐱᖓᔪᐊᓐᓂᒃ 
ᒪᓕᒐᓕᐅᕐᕕᐅᓂᐊᖅᑐᒥᒃ (ᐋᕆᐊᒃ)  

 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑏ. ᑖᔅᓱᒪ ᓴᐅᒥᓐᓃᑦᑑᑉ 
ᐊᓐᓄᕌᖃᑎᒌᖕᒪᑎᑦ ᐊᕝᕙᕆᓂᐊᖅᐸᒋᓪᓕᖃᐃ. 
 
ᓯᕗᓪᓕᖅᐹᒥᒃ, ᐅᖃᖅᑏ, ᓇᖏᖅᓯᕗᖓ 
ᐃᖅᑲᐅᒪᓪᓗᑕ ᑕᐃᔅᓱᒥᖓ 
ᓂᐊᖁᓐᖒᒥᐅᑕᐅᕋᑖᖅᑐᒥ ᐃᓐᓇᕆᔭᑦᑎᓐᓂᑦ. 
ᓂᕈᐊᒐᒃᓴᐅᕝᕕᓐᓃᖃᑕᐅᓚᐅᕐᒪᑦ ᓴᐃᒨᓂ ᑕᐃᓐᓇ 
ᒪᐃᑯ ᐃᓅᔪᓐᓃᓚᐅᖅᑐᖅ ᐃᖅᑲᐅᒪᑦᑎᐊᖅᐸᕗᑦ 
ᐊᒻᒪᓗ ᐅᓪᓗᒥᓗ ᐃᓗᕕᖅᑕᐅᓪᓗᓂ. 
 
ᓯᕗᓪᓕᖅᐸᐅᓚᐅᕐᒪᑦ ᑕᐃᒪᓐᖓᑦ 
ᐅᖃᐅᑕᐅᖅᑲᐅᖕᒪᑦ ᓄᓇᑦᑎᐊᕐᒥ 
ᒪᓕᒐᓕᐅᖅᑎᐅᓪᓗᓂ 1968-ᖑᑎᓪᓗᒍ. ᐊᒻᒪᓗ  
ᑕᒪᑐᒥᖓ ᓯᕗᓕᖅᑎᐅᒋᓪᓗᓂ E7-
ᖃᕈᓐᓃᕐᓂᕆᓚᐅᖅᑕᑦᑎᓐᓄᑦ  
ᑕᐃᒪᓐᓇᒎᖅ E7-ᒥᒃ ᓇᒻᐸᖃᕈᒪᓚᐅᖅᓯᒪᓐᖏᒻᒪᑦ 
ᑕᒪᓐᓇ ᐱᒋᐊᖅᑎᓐᓂᑯᒋᖕᒪᒍ ᐊᑎᕈᓯᖃᕐᓂᖅ. 
ᑕᕝᕙᓕ ᐊᑎᕈᓯᖃᖅᑐᐃᓐᓇᐅᓕᖅᐳᒍᑦ ᐅᓪᓗᒥ 
ᑎᑭᖦᖢᒍ ᓇᐃᓴᐅᑎᖃᓐᖏᓕᖅᖢᑕ. 

ᓴᐃᒨᓂ ᑖᓐᓇ ᐱᒋᐊᖅᑎᑦᑎᒻᒪᕆᒃᓯᒪᕗᖅ 
ᐊᐅᓚᑦᑎᓪᓗᓂ ᑕᒫᓂ ᓄᓇᑦᑎᓐᓂᑦ ᓄᓇᑦᓯᐊᒥ 
ᐊᒻᒪᓗᑦᑕᐅᖅ ᑭᖑᕚᒃᓴᖏᓐᓄᑦ ᑎᑭᖢᒍ. 
ᐊᐅᓚᔾᔭᒋᐊᖅᑎᑦᑎᓯᒪᑦᑎᐊᖅᐳᖅ ᑕᒪᑐᒥᖓ 
ᒫᓐᓇᒧᑦ ᓄᓇᕗᒧᑦ ᑎᑭᖢᒍ. ᖁᔭᓕᕗᒍᑦ ᑕᒪᑦᑕ 
ᑕᒪᓐᓇ ᐱᓪᓗᒍ.  
 
ᐊᒻᒪᑦᑕᐅᖅ ᐃᖅᑲᐅᒪᑦᑎᐊᖅᐸᒃᑲ ᐃᓚᑯᓗᖏᑦ 
ᑕᕝᕙᓃᑦᑐᑦ ᓂᐊᖁᓐᖒᒥ ᐊᒻᒪᓗ ᐃᖅᑲᐅᒪᒋᕗᑦ 
ᓄᓇᕘᒥᐅᑦ ᑕᒪᕐᒥᒃ, ᒫᓐᓇᓕ ᓴᐃᓕᓕᕐᒪᑦ 
ᖃᐅᔨᒪᕗᒍᑦ.  
 
ᐊᒻᒪᑦᑕᐅᖅ ᑖᓐᓇ ᐊᐃᑉᐸᖓᓄᑦ, ᖁᔭᓕᔪᒪᒋᕗᖓ 
ᑖᒃᑯᓄᖓ ᓂᕈᐊᓚᐅᖅᑐᓄᑦ ᐃᖃᓗᐃᑦ 
ᑲᓇᖕᓇᖓᓂᑦ. ᐅᒃᐱᕈᓱᓚᐅᕐᓂᖏᓐᓄᑦ ᐅᕙᓐᓂᒃ 
ᓂᕈᐊᖅᖢᑎᒃ ᖁᔭᒋᒻᒪᕆᒃᐸᒃᑲ ᐊᒻᒪᓗ ᐱᓗᐊᖅᑐᒥᒃ 
ᑖᒃᑯᐊ ᑕᕝᕙᓃᑦᑐᓯ ᓂᕈᐊᖅᑕᐅᓚᐅᖅᑐᓯ 
ᓄᓇᔅᓯᓐᓂᑦ ᖁᔭᒋᔪᒪᕙᔅᓯ.  
 
ᐊᒻᒪᑦᑕᐅᖅ ᐱᓗᐊᖅᑐᒥᒃ ᑖᓐᓇ 
ᓯᕗᓕᖅᑎᒋᔅᓲᔭᓚᐅᖅᑕᑦ ᐹᓪ ᐅᑲᓕᖅ, ᐊᒃᓱᒻᒪᕆᒃ 
ᐊᒃᓱᕈᖅᓯᒪᓪᓗᓂ ᒫᓐᓇᒧᑦ ᐅᓪᓗᒥᒧᑦ ᑎᑭᑎᒻᒪᑎᒍᑦ  
ᐊᐅᓚᑕᒥᒍᑦ. ᐊᒻᒪᓗ ᑭᓱᑐᐃᓐᓇᐃᑦ ᐊᐅᓚᓕᖅᖢᑎᒃ 
ᒐᕙᒪᐃᑦ ᐊᐅᓚᔾᔪᓯᕆᔭᖓᓄᑦ  
ᖁᔭᓐᓇᒦᖅᐸᕗᑦ.  
 
ᐊᒻᒪᑦᑕᐅᖅ ᐃᓕᓴᕆᔪᒪᑦᑎᐊᕆᓪᓗᒍ ᑖᓐᓇ 

ᐊᕝᕙᕆᓕᖅᑕᕋ ᓂᕈᐊᖅᑕᐅᖅᑲᐅᓂᖓᓄᑦ. 
 

ᐱᓗᐊᖅᑐᒥᒃᑕᐅᖅ ᖁᔭᓐᓇᒦᕈᒪᒋᕗᖓ 

ᓂᕈᐊᒐᒃᓴᐅᑎᓪᓗᖓ ᐃᑲᔪᖅᑎᒋᓚᐅᖅᑕᒃᑲ. . .  
 
ᐅᖃᖅᑎ: ᒪᒥᐊᓇᖅ, ᐊᕝᕚᖅ. 
ᓄᖅᑲᖅᑎᖃᑦᑕᐃᓐᓇᕐᓂᐊᖅᑰᕋᒃᑭ. 
ᐊᐱᕆᔭᕆᐊᖃᕋᕕᑦ ᐃᓱᓕᑦᑎᔪᒪᒍᕕᑦ 
ᐅᖃᐅᓯᒃᓴᕐᓂᒃ. ᒥᔅ ᐋᕆᐊᒃ. 
 
ᐋᕆᐊᒃ: ᐅᖃᖅᑏ, ᐊᔪᕐᓇᓐᖏᑉᐸᑦ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐊᐱᕆᖕᒪᑦ 
ᐅᖃᐅᓯᒃᓴᒥᓂᒃ ᐅᖃᓪᓚᒌᕈᒪᓪᓗᓂ. ᐋᒡᒑᖅᑐᖃᖅᐹ? 
ᐋᒡᒑᖅᑐᖃᓐᖏᒻᒪᑦ. ᑲᔪᑐᐃᓐᓚᓇᕆᒃ, ᒥᔅ ᐋᕆᐊᒃ. 
 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ 
ᐃᑲᔪᖅᑎᒋᓚᐅᖅᑕᒃᑲ ᑕᖃᓱᐃᑦᑑᓪᓗᑎᒃ, ᐊᓖᓯᐊ 
ᐊᒡᒋᐅᖅ-ᐳᕆᐅᓪ ᐊᒻᒪᓗ ᐱᓕᐴᓯ ᓚᕙᓕ. ᑖᒃᑯᐊ 
ᐃᑲᔪᖅᑎᒋᓚᐅᖅᑖᒃᑲ ᐊᒻᒪᓗ 
ᑮᓇᐅᔭᓕᕆᔨᒋᓚᐅᖅᑕᕋ ᑐᕇᓴ ᕌᑦᕆᒡ. ᑖᒃᑯᐊ 
ᑕᖃᓱᐃᑦᑑᓪᓗᑎᒃ ᐱᓚᐅᕐᒪᑕ. ᐊᒻᒪᓗ ᐱᓗᐊᖅᑐᒥᒃ 
ᐃᓚᑯᓗᒃᑲ ᕿᑐᓐᖓᒃᑲ ᐃᑲᔪᖅᑐᐃᓚᐅᖅᑐᑦ 
ᐊᒻᒪᑦᑕᐅᖅ ᐊᓯᖏᑦ ᐅᓄᖅᑐᑦ. 
 
ᐱᓕᕆᖃᑎᒌᑦᑎᐊᕐᓂᐊᕋᑦᑕ ᓇᓗᓇᓐᖏᑦᑐᖅ  
ᐋᔩᕈᑎᔅᓴᕗᑦ ᐅᓄᕐᒪᑕ ᓴᖅᑭᓚᐅᖅᑐᑦ ᐊᒻᒪᓗ 
ᓂᕆᐅᓐᓂᖃᑦᑎᐊᖅᐳᖓ ᑕᒪᒃᑯᐊ ᐋᔩᓐᓂᒃᑯᑦ  
ᓯᕗᒧᐊᑉᐸᓪᓕᐊᓂᐊᕐᒪᑦ ᓄᓇᕗᑦ ᑕᐅᕗᖓ 
ᑕᑯᔪᒪᔭᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᓂᕈᐊᖅᑕᐅᓯᒪᔪᑦ 
ᐅᖃᐅᓯᒃᓴᖏᑦ. ᒥᔅᑕ ᑕᑉᑑᓇ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 011 - 3(1): 
ᐅᐱᒋᓂᖓ ᐱᖓᔪᐊᓐᓂᒃ ᒪᓕᒐᓕᐅᕐᕕᒻᒥᒃ; 
ᖁᔭᓕᔪᖅ ᐃᓚᒥᓐᓂᒃ ᖁᕐᓗᖅᑑᕐᒥᐅᓂᓪᓗ 
(ᑕᑉᑑᓇ)  

ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒫᓐᓇᐅᔪᖅ ᐱᕕᔅᓴᖃᓐᓂᕐᓂ ᐅᐱᒋᔪᒪᓪᓗᑎᒃ 
ᓂᕈᐊᖅᑕᐅᓚᐅᕐᕋᕕᑦ ᐅᖃᖅᑎᐅᓂᐊᖅᑎᓪᓗᑎᑦ 
ᒪᓕᒐᓕᐅᕐᕕᒻᒥ. ᐊᒻᒪᓗ ᐅᐱᒋᔪᒪᔭᕋ ᓯᕗᓕᖅᑎᕗᑦ 
ᐊᒻᒪᓗᑦᑕᐅᖅ ᓂᕈᐊᖅᑕᐅᓯᒪᔪᑦ.  
 
ᐊᒃᓱᐊᓗᒃ ᐃᒻᒥᓂᒃ ᒥᑭᓪᓕᑎᖅᐳᖓ ᐅᐱᒍᓱᒃᖢᖓᓗ 
ᐅᕙᓐᓄᑦ ᑕᑎᖃᒻᒪᑕ, ᐅᑉᐱᕈᓱᒻᒪᑕᓗ 
ᖁᓪᓗᖅᑑᕐᒥᐅᑦ ᓂᕈᐊᖅᓯᓯᖅᒪᔪᑦ. ᓄᓕᐊᕋ ᔪᐊᓐ 
ᖁᔭᓐᓇᒦᖅᐸᕋ ᕿᑐᓐᖓᒃᑲᓗ. ᐱᓗᐊᖅᑐᒥᓪᓗ 
ᖁᓪᓗᖅᑑᕐᒥᐅᓂᒃ ᐃᑲᔪᖅᑐᐃᓚᐅᖅᑐᓂᒃ 
ᓂᕈᐊᓐᓇᐅᑎᓪᓗᒍ ᑕᐃᒃᓱᒪᓂ. ᐊᑎᖏᑦ ᑕᐃᓗᒋᑦ: 
ᐋᓂ ᐊᒻᒪ ᕼᐆᐳᑦ ᐹᑦ, ᑑᒪᓯ ᑕᐅᑕᖅ, ᕈᐊᑦ ᐲᑕᓴᓐ, 
ᐋᓐᑐᕉ ᖁᓕᒃᑖᓇ, ᑳᓕᓐ ᐊᒻᒪ ᒪᐃᕕᔅ ᐋᔾᔪᓐ, 
ᐊᒻᒪᓗ ᓇᔭᒐ, ᐃᓕᓴᐱ. 
 
ᐱᓕᕆᐊᖃᕐᓂᐊᖅᐳᖓ ᐊᒃᓱᕈᑦᑎᐊᕐᓗᖓ 
ᑭᒡᒐᖅᑐᐃᓗᖓ ᓂᕈᐊᖅᑕᐅᕕᒋᓯᒪᔭᓐᓂᒃ 
ᐊᒻᒪᓗᑦᑕᐅᖅ ᓄᓇᕗᓕᒫᓂ ᐃᓐᓇᐃᑦ ᒪᒃᑯᑐᓪᓗ 
ᐊᒻᒪ ᐊᑯᓐᓂᖓᓃᑦᑐᑦ ᐃᓄᐃᑦ. 
 
ᐅᖃᖅᑏ, ᐃᓚᖏᑦ ᐅᑉᐱᕆᓂᖅᐹᕆᔭᕋ ᓄᓇᓕᒃ 
ᖃᓄᐃᓐᖏᑦᑎᐊᖁᓪᓗᒍ  
ᐃᖅᑲᓇᐃᔭᖅᑎᑦᑎᖃᑦᑕᓂᒃᑯᑦ 
ᐃᓕᓐᓂᐊᕐᑎᑦᑎᖃᑦᑕᓂᒃᑯᑦ ᑕᐃᒪᓐᓇ  
ᐃᒻᒥᓂᒃ ᐅᑉᐱᕈᓱᒃᑎᐊᕐᓗᑎᒃ ᐃᒻᒥᓂᓪᓗ ᒪᑭᓪᓗᑎᒃ 
ᖁᕕᐊᓱᒍᓐᓇᖅᓴᐅᒐᔭᕐᒪᑕ ᐃᓚᒌᑦ.  
 
ᐅᖃᖅᑏ, ᓄᓇᕐᔪᐊᕐᒥ ᑮᓇᐅᔭᐃᑦ 
ᑲᑕᑉᐸᓪᓕᐊᓕᕋᓗᐊᖅᑎᓪᓗᒋᑦ ᓄᓇᕗᑦᑕᐅᖅ 
ᐊᒃᑐᖅᑕᐅᓯᒪᓂᐊᕐᒪᑦ ᐊᒃᓱᕈᓪᓗᑕ 
ᐃᖅᑲᓇᐃᔭᕆᐊᖃᓐᓂᐊᖅᑐᒍᑦ ᑕᒪᒃᑯᐊ 
ᓇᓛᒎᖏᑦᑐᖅ ᐊᒃᑐᐊᖁᓇᒍ ᓄᓇᕗᒻᒥ 
ᐊᑭᒋᔭᖏᓐᓂᓪᓗ ᓂᐅᕕᐊᒃᓴᐃᑦ ᓄᓇᕗᒻᒥ.  
 

ᒪᑐᒋᐊᓕᕐᓗᒍ, ᐅᖃᖅᑏ, ᐃᓕᓴᖅᓯᔪᒪᔪᖓ 
ᐱᑐᐃᓐᓇᐅᖏᑦᑐᒃᑯᑦ ᖁᕕᐊᒋᔭᐅᓚᐅᖅᑐᓂᒃ 
ᖁᓪᓗᖅᑑᕐᒥ ᑕᖅᑭᐅᓚᐅᖅᑐᒥ. 
ᒪᓕᒐᓕᐅᖅᑎᐅᖃᑎᒃᑲ ᑕᒫᓃᑦᑐᑦ, ᐲᑕ ᐊᒻᒪ ᓲᕖᐊ 
ᑲᒥᓐᖑᐊᕐᒥᒃ ᖃᐅᔨᒪᒻᒪᑕ 65-ᒋᓕᖅᑕᖓᓂᒃ 
ᐊᕐᕌᒍᖓᓂᒃ ᐊᐃᑉᐸᕇᓕᕋᒥᒃ 
ᖁᕕᐊᓱᖃᑎᒌᓚᐅᕐᒪᑎᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᓂᕈᐊᖅᑕᐅᓯᒪᔪᑦ 
ᐅᖃᐅᓯᒃᓴᖏᑦ. ᒥᔅᑕ ᐊᐅᐸᓗᒃᑐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 012 - 3(1): 

ᖁᔭᓕᓂᖅ ᑭᒡᒐᖅᑐᖅᑕᒥᓐᓂᒃ ᖃᒪᓂᑦᑐᐊᕐᒥ 
(ᐊᐅᐸᓗᒃᑐᖅ)  

ᐊᐅᐸᓗᒃᑐᖅ: ᒪ’ᓇ, ᐅᖃᖅᑏ. (ᑐᓵᔨᑎᒍᑦ) 
ᐅᐱᑦᑎᐊᖅᑐᖔ ᐅᓪᓗᒥ ᓂᑯᕕᑦᑕᕆᐊᔅᓴᖅ 
ᒪᓕᒐᓕᐅᕐᕕᒻᒥ ᐅᖃᓪᓚᒋᐊᔅᓴᖅ ᑭᒡᒐᑐᕐᓗᒋᑦ 
ᖃᒪᓂᑦᑐᐊᕐᒥᐅᑦ.  
 
ᐅᖃᖅᑏ, ᐅᐱᒋᓗᑎᑦ ᓯᕗᓪᓕᖅᐹᒥᒃ 
ᒪᓕᒐᓕᐅᖅᑎᐅᖃᑎᒃᑲ ᓂᕈᐊᖅᑕᐅᓯᒪᒻᒪᑕ, 
ᐃᖅᑲᓇᐃᔭᖃᑎᒌᑦᑎᐊᕈᒫᓐᓂᐊᕐᐸᑦᓯ, 
ᐃᓱᒫᓘᑎᒋᔭᐅᔪᑦ ᓄᓇᕗᒧᑦ ᐊᒻᒪᓗ ᓄᓇᕗᒻᒥᐅᓄᑦ 
ᐱᓪᓗᒋᑦ.  
 
ᐅᖃᖅᑏ, ᐊᒻᒪᓗᑦᑕᐅᖅ ᐅᐱᒋᔪᒪᓪᓗᒋᑦ 
ᐃᖃᓗᒻᒥᐅᑦ ᑲᓇᓐᓇᖓᓄᑦ ᓂᕈᐊᖅᑕᐅᓯᒪᔪᖅ, ᐄᕙ 
ᐋᕆᐊᒃ ᐊᒻᒪᓗᑦᑕᐅᖅ ᓯᕗᓕᖅᑎᐅᓕᕐᓂᖓᓄᑦ 
ᐊᒻᒪᓗ ᐊᐅᓚᑎᔩᑦ ᑲᑎᒪᔨᖏᑦ. ᐅᓄᖅᑐᐊᓗᓐᓂᒃ 
ᑲᒪᒋᔭᔅᓴᖃᒻᒪᑕ ᐊᒃᓱᕉᓴᓐᓇᖅᑐᓂᓪᓗ. ᐊᒻᒪᓗᑦᑕᐅᖅ 
ᓇᓛᒎᖅᑐᒃᑯᑦ ᐃᑲᔪᑦᑎᐊᕋᓱᓐᓂᐊᖅᐳᖓ 
ᒪᓕᒐᓕᐅᖅᑏᑦ ᑲᑎᒪᔨᒋᔭᐅᑎᓪᓗᖓ.  
 
ᖃᒪᓂᑦᑐᐊᕐᒥᐅᑦ ᑖᒃᑯᐊ 
ᐱᓕᕆᖃᑎᒌᖃᑦᑕᖅᓯᒪᒻᒪᑕ  

ᓯᕗᒧᐊᖅᑎᑦᓯᓯᒪᓪᓗᑎᒃ ᓄᓇᓕᖓᓐᓂ.  
 
ᐅᖃᖅᑏ, ᓂᕈᐊᕋᔅᓴᐅᑎᓪᓗᖓ ᓈᓚᖃᑦᑕᓚᐅᕋᒪ 
ᐃᓱᒫᓘᑎᒋᔭᐅᔪᓂᒃ, ᓴᖅᑭᑕᐅᔪᓂᒃ ᐅᕙᓐᓂᒃ.  
 
ᐅᖃᐅᓯᖄᔾᔪᒍᒪᓪᓗᖓ ᐱᓪᓗᐊᑕᕆᔭᐅᔪᓂᒃ 
ᑕᐃᒃᑯᓂᖓ ᓂᕈᐊᕋᔅᓴᐅᑎᓪᓗᖓ 
ᒪᓕᒐᓕᐅᖅᑎᐅᑎᓪᓗᖓ ᐱᓕᕆᓂᐊᖅᑕᒃᑲᓂᒃ.  
 
ᒪᓕᒐᓕᐅᕐᕕᒻᒥ ᖃᐅᔨᒪᒻᒪᑕ ᑭᕙᓪᓕᕐᒥᐅᑦ ᐊᒻᒪ 
ᑮᓇᐅᔭᓂᒃ ᐱᕈᖅᐸᓪᓕᐊᓂᖃᕐᒪᑕ 
ᐱᕙᓪᓕᐊᔪᓕᕆᓂᒃᑯᑦ, ᐅᔭᕋᓐᓂᐊᖅᑐᓕᕆᓂᒃᑯᑦ. 
ᑖᓐᓇ ᐊᒃᓱᐊᓗᒃ ᑮᓇᐅᔭᓕᐅᕈᑎᔅᓴᑎᓐᓂᒃ ᓄᓇᕘᒻᒥ 
ᑎᑭᑎᑦᑎᒻᒪᑕ. ᐃᖅᑲᓇᐃᔭᕐᓂᐊᖅᑐᖓ 
ᒪᓕᒐᓕᐅᖅᑎᐅᓗᖓ ᑖᒃᑯᐊ ᓄᓇᕗᒻᒥᐅᓕᒫᑦ 
ᓄᓇᖃᑦᑐᖅ ᐃᑲᔪᖅᑎᖅᑕᐅᑦᑎᐊᖁᓪᓗᒋᑦ.  
 
ᐅᖃᖅᑏ, ᖃᒪᓂᑦᑐᐊᕐᒥᐅᑦ ᑕᒪᐅᖓ 
ᐊᐅᓚᑎᑦᑎᓯᒪᒻᒪᑕ ᒪᓕᒐᓕᐅᖅᑎᐅᖁᔭᐅᓪᓗᖓ, 
ᐃᓅᓯᕐᒧᓪᓗ ᐊᒻᒪᓗ ᑭᒃᑯᑐᐃᓐᓇᐃᑦ 
ᐱᔪᓐᓇᐅᑎᖏᓐᓂᒃ ᑲᒪᖁᓪᓗᖓ ᐊᒻᒪ 
ᐊᑐᓕᖅᑎᑕᐅᔾᔪᑎᖓ ᓄᓇᑖᕈᑎ ᓇᐃᓴᐅᑎᖓ 23 
ᐊᖏᕈᑎᓃᑦᑐᖅ ᐊᑐᑦᑕᐅᑦᑎᐊᖁᓪᓗᒍ 
ᓄᓇᑖᖃᑕᐅᓯᒪᔪᑦ ᐱᕙᓪᓕᐊᖁᓪᓗᒋᑦ.  
 
ᒐᕙᒪᒃᑯᑦ ᐃᖅᑲᓇᐃᔭᖃᑎᖃᕆᐊᖃᑦᑐᑦ ᓄᓇᓕᓐᓂᒃ 
ᐊᒻᒪᓗ ᑎᒥᐅᔪᓂᒃ, ᑎᒥᖁᑎᒋᔭᖏᓐᓂᒃ ᐃᓄᐃᑦ  
ᐊᐅᓚᔾᔭᐃᒋᐊᕐᓂᐋᕐᒪᑕ ᓄᓇᑦᑎᓃᑦᑐᓂᒃ 
ᐃᑲᔪᖅᑐᐃᓗᑎᒃ, ᐃᓕᓐᓂᐊᕐᓂᖅ, ᐃᖅᑲᓇᐃᔭᕐᓂᕐᓗ  
ᐱᒻᒪᕆᐅᒻᒪᑕ, ᐃᓄᓐᓂᒃ ᐊᖏᔪᐊᓗᓐᓂᒃ 
ᐱᓕᕆᐊᔅᓴᓂᒃ ᐱᕙᓪᓕᐊᔪᓄᑦ ᑎᑭᓪᓗᒍ. 
 
ᐅᖃᖅᑏ, ᐃᓕᓴᖅᓯᕗᖓ ᑕᒪᒃᑯᐊ 
ᐱᔭᓐᓂᖏᑦᑐᐊᓘᓂᐊᕐᒪᑕ ᓵᑦᑎᓐᓂ. ᓵᖓᔭᕗᑦ 
ᐅᑦᑑᑎᒋᓗᒍ ᖃᓄᖅ ᑖᒃᑯᐊ 
ᐃᓪᓗᒌᓕᑎᑦᑎᐊᕈᓐᓇᖅᑕᕗᑦ ᓴᓐᖏᔪᒃᑯᑦ 
ᐱᕙᓪᓕᐊᑎᑦᑎᖁᓪᓗᑕ ᑮᓇᐅᔭᓕᐅᕋᓱᐊᕐᓂᕐᒧᑦ,  

ᐃᓕᖅᑯᓯᖅᐳᓪᓗ ᓴᐳᒻᒥᖁᓪᓗᒍ ᐊᕙᑎᕗᓪᓗ. 
ᖃᓄᕐᓕ ᐃᓄᐃᑦ ᐃᓚᐅᑦᑎᐊᕈᓐᓇᖅᐸᑦ 
ᓄᓇᓕᑦᑎᓐᓂ ᐃᓱᒪᓕᐅᕋᓱᐊᕐᓂᐅᑉ ᐃᖏᕐᕋᓂᖓᓂ.  
 
ᒫᓐᓇ, ᐅᖃᖅᑏ, ᐃᓘᓐᓇᖏᓐᓄᑦ 
ᐊᖏᖅᑕᐅᔪᒪᒐᓗᐊᖅᑐᖓ ᐅᖃᐅᓯᒃᓴᒃᑲ 
ᐱᔭᕇᕈᒪᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐅᖃᐅᓯᒃᓴᒥᓂᒃ 
ᐅᖃᓪᓚᒌᕈᒪᒻᒪᑦ. ᐋᒡᒑᖅᑐᖃᑉᐹ? 
ᐋᒡᒑᖅᑐᖃᓐᖏᒻᒪᑦ. ᐱᔭᕇᕋᓱᒋᑦ, ᒥᔅᑕ 
ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ: ᒪ’ᓇᓪᓗᐊᕕᒃ, ᐅᖃᖅᑏ. (ᑐᓵᔨᑎᒍᑦ) 
ᖁᔭᓐᓇᒦᖅᑕᒃᑲ ᑕᐃᒃᑯᐊ ᑲᔪᓯᑎᑦᑎᒻᒪᑕ. 
 
ᐅᖃᖅᑏ, ᐃᖅᑲᓇᐃᔭᖃᑎᖃᕈᒪᑦᑎᐊᖅᑐᖓ 
ᓄᓇᓕᓐᓂ ᓯᕗᓂᒃᑎᓐᓂ 
ᐋᖅᑭᒃᑕᐅᔪᓐᓇᖃᑦᑕᓂᐊᕐᒪᑕ 
ᐊᐱᖅᓲᑎᒋᔭᐅᓪᓚᕆᖃᑦᑕᓚᐅᖅᑐᑦ.  
 
ᐅᖃᖅᑏ, ᐅᓄᖅᑐᐊᓗᓐᓂᒃ ᐱᑦᔪᑎᖃᐅᒻᒪᑕ 
ᓄᓇᓕᓐᓂ ᑲᒪᒋᔭᐅᔭᕆᐊᓖᑦ, 
ᐋᓐᓂᐊᖃᓐᓇᖏᖕᑦᑐᓕᕆᔨᒃᑯᑦ, 
ᐃᓕᓐᓂᐊᕐᓂᓕᕆᓂᖅ, ᐃᓪᓗᓕᕆᓂᖅ, 
ᐸᐃᕆᕕᓕᕆᓂᖅ, ᐱᖁᑎᕐᔪᐊᓕᕆᓂᕐᓗ. ᑖᒃᑯᐊ 
ᓵᖓᔭᐅᒻᒪᑕ ᓵᑦᑎᓐᓂ ᑲᒪᒋᔭᕆᐊᖃᑦᑕᕗᑦ 
ᐊᒃᓱᕉᑎᒋᓗᑎᒍᓪᓗ. 
 
ᐃᓕᓴᖅᓯᒋᕗᖓ ᐱᒻᒪᕆᐅᓂᖓᓂᒃ ᓄᓇᕗᓕᒫᒥ 
ᐃᓱᒪᒋᔭᐅᔪᑦ ᑕᕝᕙᓂ ᒪᓕᒐᓕᐅᕐᕕᒻᒥ 
ᑲᑎᒪᔾᔪᑎᒋᖃᑦᑕᕐᓗᑎᒍ. ᐆᑦᑑᑎᒋᓗᒍ ᓄᓇᓕᒃ  
ᓇᓗᓇᐃᖅᓯᔭᕌᖓᑦ ᐃᓱᒫᓘᒃᑐᓂᒃ 
ᐋᖅᑭᒋᐊᕈᑎᐅᔪᓂᒃ ᐃᓪᓗᓕᕆᓂᕐᒧᑦ. ᑖᒃᑯᐊ 
ᐃᑲᔪᖅᑐᐃᔪᓐᓇᕐᒪᑕ ᐃᓘᓐᓇᖏᓐᓂᒃ.  
 
ᐅᖃᖅᑏ, ᑕᕝᕙ ᑖᓐᓇ ᓂᐅᕋᔅᓴᓐᖑᕐᔪᑎᒋᓚᐅᖅᑕᕋ 
ᒪᒃᑯᑦᑐᑦ ᐊᑐᕈᓐᓇᖅᑕᖏᑦ ᐊᑐᖅᑕᐅᑦᑎᐊᖁᓪᓗᒋᑦ. 
ᖁᕕᐊᓱᒃᑎᐊᑦᑐᖓ ᐅᓪᓗᒥ ᓴᖅᑭᑦᑎᔭᕆᐊᔅᓴᖅ 
ᒪᓕᒐᓕᐅᕐᕕᒻᒥ ᖃᒪᓂᖅᑐᐊᕐᒥ 
ᓯᕗᒧᐊᑦᑎᑐᐊᖅᓯᒪᔪᓂᒃ.  

ᐃᕚᓐ ᓇᐃᒍ ᐸᓖᓰᑦ ᑯᐊᐳᕈᖑᖅᑎᑕᐅᓚᐅᕐᒪᑦ 
ᐸᓖᓯᒃᑯᓐᓂ. ᑖᓐᓇ ᓯᕗᒧᐊᒃᓯᒪᓂᖃᑦᑎᐊᖅᑐᖅ, 
ᐆᑦᑑᑎᑦᑎᐊᕙᒃ ᐊᑦᔨᐅᒥᒋᔭᐅᔪᓐᓇᕐᓗᓂᓗ.  
 
ᑲᐃᔮ ᐊᖃᑦᑐᐊᖅ, ᓯᕚᓐ ᐃᓯᒃᑖᕐᔪᒃ, ᐊᒻᒪ ᐹᓕ 
ᕋᒻᐴᑦ ᑖᒃᑯᐊ ᒪᒃᑯᑦᑐᑦ ᐃᓕᓐᓂᐊᖅᑐᑦ ᓯᕗᓂᒃᓴᕗᑦ 
ᐃᓕᓐᓂᐊᕐᕕᖓᓂ ᐋᑐᕚᒥ. ᑕᐃᑲᓐᖓᑦ 
ᐃᓕᓐᓂᐊᓚᐅᖅᓯᒪᒐᒪ ᐊᒻᒪᓗᑦᑕᐅᖅ 
ᐃᑲᔪᖅᓯᒪᔾᔪᐊᖅᑐᑦ ᒪᒃᑯᑦᑐᓂᒃ ᐃᓄᓐᓂᒃ ᓄᓇᕗᒻᒥ 
ᐊᒻᒪ ᐃᑲᔪᖅᑐᖅᑕᐅᑦᑎᐊᕆᐊᓖᑦ.  
 
ᕌᒃᓵᓐ ᓯᕘᒐᖅ ᐊᒻᒪ ᑲᕕᖅ ᑲᓗᕋᖅ ᐃᓕᓐᓂᐊᕐᒪᑕ 
ᓯᓚᑦᑐᕐᓴᖅᕕᔾᔪᐊᖓᓂ ᐋᓐᑎᐅᕆᐅᒥ. ᑕᐃᒃᑯᐊ 
ᐱᔭᕇᖅᓯᑯᓇᖅ ᐃᓕᓐᓂᐊᖅᑕᒥᓐᓂᒃ.  
 
ᐅᖃᖅᑏ, ᒫᓐᓇ ᐊᓯᔾᔨᐸᓪᓕᐊᓕᕐᒪᑕ 
ᐊᒃᓱᕈᓐᓴᖅᑐᓪᓗ ᓵᑎᑦᓃᓕᕐᒪᑕᓗ ᑮᓇᐅᔭᑎᒍᓪᓗ 
ᐊᒃᓱᕉᓴᓐᓇᖅᑐᓐ ᐊᖏᔪᐊᓘᒻᒪᑕ, 
ᐃᖅᑲᓇᐃᔭᖃᑎᒌᑦᑎᐊᕐᕆᐊᖃᕋᑦᑕ ᑭᒡᒐᖅᑐᐃᓗᑕ 
ᓄᓇᑦᑎᓐᓂᒃ, ᓂᕈᐊᖅᓯᒪᔪᓂᓪᓗ 
ᓄᓇᕗᒻᒥᐅᓕᒫᓄᓪᓗ.  
 
ᐊᒻᒪᓗᑦᑕᐅᖅ ᒪᑐᒋᐊᓕᕐᓗᒍ, ᐅᖃᖅᑏ, ᐊᓈᓇᒐ 
ᐊᒃᓱᕉᓴᖃᑦᑕᓚᐅᖏᑉᐸᑦ ᕿᑐᓐᖓᖓ 
ᐃᓕᓐᓂᐊᖅᑎᑕᐅᖁᓗᒍ ᑕᒫᓃᒃᑲᔭᓐᖏᑦᑐᖓ 
ᐃᓕᓐᓂᐊᕐᕆᐊᖃᑦᑕᖁᔨᓚᐅᖏᑉᐸᑦ. 
ᐅᖃᕈᓐᓇᕐᒥᔪᖓᓘᓐᓃᑦ 
ᐅᖃᐅᔾᔭᐅᒋᐊᖃᑦᑕᖅᓯᒪᖃᑦᑕᖅᑐᖓ ᐊᖏᔪᓐᓂᒃ 
ᔫᒥᒃ, ᑖᓐᓇᑦᑕᐅᖅ ᐅᕙᓐᓂᒃ 
ᑎᓕᐅᕇᓐᓇᐅᔭᖃᑦᑕᕐᒪᑦ ᐃᒻᒥᓂᖅᑯᕿᔨᓪᓗᓂ.  
 
ᐊᒻᒪᓗᑦᑕᐅᖅ ᐃᓕᓴᖅᓯᔪᒪᒋᓪᓗᖓ ᔪᐊᔾ ᑕᓂᐅᔭᖅ 
ᐊᒻᒪᓗ ᐄᕙ ᑕᓄᔭᖅ, ᑕᐃᒃᑯᐊ 15-ᖏᓐᓂ 
ᐊᕐᕌᒍᓂᒃ ᐊᐃᑉᐸᕇᓐᓂᐊᕐᓕᕐᒪᑎᒃ ᓄᕕᐱᕆ 25-ᒥ.  
 
ᐊᒻᒪᓗᑦᑕᐅᖅ ᖁᔭᓐᓇᒦᖅᐸᒃᑲ ᐃᓘᓐᓇᓯ 
ᐊᒻᒪᓗᑦᑕᐅᖅ ᐃᖅᑲᓇᐃᔭᖃᑎᒌᑦᑎᐊᓂᐊᖅᐳᖓ, 
ᐃᓱᒪᔅᓴᖅᓯᐅᕈᑎᔅᓴᑦᑎᐊᕙᓐᓂᓪᓗ ᓄᓇᕗᒻᒥᐅᓄᑦ 
ᓯᕗᒧᐊᒍᑕᐅᓂᐊᖅᑐᓂᒃ.  

(ᑐᓵᔨᑎᒎᕈᓐᓃᖅᑐᖅ) ᒪ’ᓇᓪᓗᐊᕕᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐊᐅᐸᓗᒃᑐᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅᑕ 
ᐲᑕᓴᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 013 - 3(1): 

ᒪᑐᐃᖅᓯᒋᐊᕐᖓᐅᑎᑦ ᐅᖃᐅᓯᑦ 
ᐱᖓᔪᐊᓐᓂᒃ ᒪᓕᒐᓕᐅᕐᕕᒻᒧᑦ (ᐲᑕᓴᓐ)  

 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᐱᒋᔪᒪᕙᒋᑦ ᑕᕝᕗᒐ ᓂᕈᐊᖅᑕᐅᓚᐅᕐᕋᕕᑦ 
ᐅᖃᑦᑎᐅᓂᕐᒧᑦ ᐱᖓᔪᐊᓂ ᒪᓕᒐᓕᐅᖅᑏᑦ. 
ᐱᖁᓐᓃᓴᑦᑐᑯᓘᖅᑲᐅᒐᓗᐊᖅᑐᑎᑦ ᑕᑉᐸᐅᖓ 
ᐃᖏᑎᓐᖑᐊᑕᖅᓯᓇᖅᑲᐅᒐᑦᑎᒍ.  
 
ᐅᖃᖅᑏ, ᐅᐱᒋᔪᒪᒻᒥᔭᒃᑲ ᑖᒃᑯᐊ 
ᓂᕈᐊᖅᑕᐅᓚᐅᖅᑐᑦ ᒥᓂᔅᑕᐅᔪᒧᑦ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ. 
 
ᐅᖃᖅᑏ, ᖁᔭᓐᓇᒦᕈᒪᒻᒥᔭᒃᑲ ᓂᕈᐊᖅᑎᒋᓯᒪᔭᒃᑲ, 
ᑭᒡᒐᑐᖅᑕᒃᑲ ᐅᒥᒻᒪᑦᑑᒥ, ᕿᖓᐅᒥ, 
ᐃᖃᓗᒃᑑᑦᑎᐊᕐᒥ ᑕᕝᕗᖓ. ᐅᕙᓐᓂᒃ ᓱᓕᔪᔅᓴᕋᒥᒃ 
ᐅᑎᖅᑎᑦᑎᔪᓐᓇᓚᐅᕐᖓᑕ ᐊᕐᕌᒍᓄᑦ 
ᑎᓴᒪᒃᑲᓂᕐᓄᑦ. ᐃᖅᑲᓇᐃᔭᑦᑎᐊᕐᓂᐊᖅᑯᖓ  
ᐱᓕᕆᑦᑎᐊᕋᓱᓪᓗᒐ ᐊᔪᓐᖏᓐᓂᕋ ᒪᓕᓪᓗᒍ. 
 
ᐅᖃᖅᑏ, ᖁᔭᒋᔪᒪᒻᒥᔭᒃᑲ ᐱᖃᓐᓂᕆᔭᒃᑲ, 
ᐃᓚᒋᔭᒃᑲᓗ, ᑕᕝᕗᖓ 
ᓂᕈᐊᖅᑕᐅᑲᓐᓂᕋᓱᖁᔨᓚᐅᕐᒐᑕ ᐊᒻᒪ ᑭᓯᐊᓂ 
ᐃᑲᔪᖅᑐᑕᐅᑦᑎᐊᖅᑐᓂ ᐊᖏᕐᕋᕆᔭᒥ ᑲᔪᓯᓇᕐᖓᑦ.  

ᐅᖃᖅᑏ, ᖁᓚᓐᖏᑦᑎᐊᕋᒪ ᐊᕐᕌᒍᓂᒃ 
ᑎᓴᒪᐅᓂᐊᖅᑐᓂᒃ ᐊᒥᓲᒻᒪᑦ 
ᒪᓕᒐᓕᐅᖅᑎᐅᓂᐊᖅᑐᑦ, ᐃᖃᓗᓐᓂᑐᐊᖅ 
ᐊᖏᖅᓯᒪᔪᑦ ᓄᓇᕗᒻᒥ ᐃᓅᓯᕆᔭᕗᑦ 
ᐱᐅᓯᒃᑲᓐᓂᕈᓐᓇᖁᓪᓗᒍ ᑐᓴᖃᑦᑕᓕᕋᒪ 
ᓄᓇᕗᒻᒦᖔᖅᓯᒪᔪᓂᑦᒃ ᖃᓄᑐᐃᓐᓇᖅ 
ᐅᖃᐅᔾᔭᐅᕙᑦᑐᖓ ᓂᕆᐅᓂᖃᑦᑎᐊᕐᖓᑕᒎᖅ 
ᓯᕗᓂᒃᑎᓐᓄᑦ.  
 
ᐅᖃᖅᑏ, ᐊᔪᕐᓇᖃᑦᑕᓂᐊᖅᑑᒐᓗᐊᖅ 
ᐊᒃᓱᕈᓐᓇᖃᑦᑕᕐᓗᓂᓗ ᑭᓯᐊᓂ 
ᐱᓕᕆᖃᑎᒌᑦᑎᐊᕋᓱᒋᐊᖃᓐᓂᐊᖅᑐᒍᑦ 
ᓴᓐᖏᓂᖅᓴᐅᓕᕐᓂᐊᕐᕋᑦᑕ ᐊᒥᓱᓪᓗ 
ᐊᔅᓱᕉᑎᖃᖃᑦᑕᕐᓂᐊᕐᕋᑦᑕ ᑕᐃᒃᑯᐊ ᑭᒡᒐᑐᖅᑕᕗᑦ 
ᐃᓱᒪᒋᓗᒋᑦ, ᐊᑭᕋᖅᑑᑎᑎᓐᓇᑕ. ᑖᒃᑯᐊ ᒥᓂᔅᑕᐅᔪᑦ 
ᒪᓕᒐᓕᐅᖅᑎᑐᐃᓐᓇᐃᑦ ᐱᓕᕆᖃᑎᒌᒍᓐᓇᕐᒐᑕ 
ᑐᑭᓯᐅᒪᓗᑎᒃ ᑕᒪᒃᑯᓂᖓ ᐅᖃᐅᓯᕆᔭᐅᕙᑦᑐᓂᒃ 
ᐋᖅᑮᓇᓱᒃᑐᑦ ᓴᖅᑮᓇᓱᒃᑎᓪᓗᑕ ᑭᒡᒍᑎᔅᓴᓂᒃ.  
 
ᐅᖃᖅᑏ, ᕿᑎᕐᒥᐅᖑᖃᑎᒃᑲᑦᑕᐅᖅ ᑖᒃᑯᐊ 
ᐱᓕᕆᖃᑎᒋᔪᒪᓂᐊᖅᑲᒃᑲ ᑖᒃᑯᐊ ᓄᓇᖁᑎᒋᔭᓄᑦ 
ᐃᑲᔪᖅᑐᐃᑎᐊᕐᖓᑕ ᐊᒻᒪᓗ ᖃᕆᓴᐅᔭᒃᑯᑦ 
ᑎᑎᕋᕐᕕᐅᕙᒃᑲᒪ ᐅᖄᓚᕕᐅᕙᑦᑐᖓᓗ 
ᐃᑲᔪᖅᑐᐃᓂᕋᖅᑐᑎᒃ ᐊᒻᒪ ᐅᐱᒍᓱᒃᑐᑦᑎᒃ.  
 
ᐅᖃᖅᑏ, ᑐᓴᖅᑎᑦᑐᒪᔭᒃᑲ ᑕᐃᒃᑯᐊ ᑕᑯᓐᓈᖅᑲᑕ 
ᓂᕈᐊᖅᑎᒋᓯᒪᔭᒃᑲ ᖃᐅᑉᐸᑦ ᐃᑲᕐᕋᑦ ᐊᒥᓲᖏᑦᑐᑦ 
ᑕᐃᑯᓐᖓᑲᐃᓐᓇᕆᐊᖃᓛᕐᕋᒪ ᒪᐅᖓ 
ᐅᑎᕇᓛᕆᓪᓗᖓᓕ. ᐊᒻᒪᓗ ᑕᐃᒃᑯᐊ ᐃᓚᒋᔭᒃᑲ 
ᑕᑯᓛᕋᒃᑭᓐ ᐃᑲᕐᕋᑦ ᐊᒥᓲᖏᑦᑑᒐᓗᐊᑦ. 
 

ᐅᖃᖅᑏ, ᐊᖏᖅᑕᐅᔪᒪᕗᖓ ᐱᔭᕇᕈᒪᓪᓗᖓ 
ᐅᖃᐅᓯᕆᔭᕋ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
ᒪᓕᒐᓕᐅᖅᑎᐅᔪᖅ ᐊᖏᖅᑕᐅᔪᒪᔪᖅ 
ᒪᓕᒐᓕᐅᖅᑎᓕᒫᓄᑦ ᐅᖃᐅᓯᒃᓴᖓ ᐱᔭᕇᕈᒪᓪᓗᒍ. 
ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᒻᒪᑦ. ᑲᔪᓯᒋᑦ, ᒥᔅᑕ 
ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᖅᐸᒃᑲ ᒪᓕᒐᓕᐅᖅᑎᐅᖃᑎᒃᑲ 
ᐅᖃᐅᓯᒃᓴᓐᓂᒃ ᑲᔪᓯᑎᑦᑎᒻᒪᑕ.  
 
ᐅᖃᖅᑏ, ᒪᓕᒐᓕᐅᖅᑎᓕᒫᑦ, ᒥᓂᔅᑕᐅᓂᐊᖅᑐᓪᓗ 
ᐅᐱᒋᓪᓗᒋᑦ ᐊᒻᒪᓗ ᐱᓕᕆᖃᑎᒋᑦᑎᐊᕈᒪᓂᐊᖅᑐᒋᑦ 
ᑕᖅᑭᓂᖃᐃ ᐊᒡᒋᖅᑐᓂ ᐊᒻᒪᓗ ᐊᕐᕌᒍᓂᓪᓗ ᐊᒻᒪᓗ 
ᒐᕙᒪᒃᑯᓐᓂ ᐃᖅᑲᓇᐃᔭᖅᑎᐅᔪᑦ.  
 
ᐅᖃᖅᑏ, ᑭᖑᓪᓕᖅᐹᒥᒃ ᑕᐃᒃᑯᐊ ᐃᖃᓗᒻᒥᐅᑕᐅᔪᑦ 
ᑐᓐᖓᓇᕕᐅᑎᖃᑦᑕᕐᖓᑕ 
ᑕᒪᐅᖓᖃᑦᑕᓕᖅᑎᓪᓗᖓ ᑕᐃᒪᓕ 
ᐃᖃᓗᒻᒥᐅᑕᐅᖏᒃᑲᓗᐊᖅᑐᒐ ᐊᖏᕐᕋᕆᕙᒃᑲᒃᑯ 
ᐊᖏᕐᕋᒪ ᐊᓯᐊᓂ.  
 
ᑕᐃᒃᑯᐊᓗ ᖃᐃᖁᔭᐅᒐᐃᒐᒪ ᖁᕕᐊᑉᐸᑦᑐᖓ 
ᓂᕿᓕᐅᑦᑎᐊᒃᑲᐅᓐᖏᑦᑐᐊᓘᒐᒪ ᐊᒻᒪᓗ 
ᐅᖃᐅᓯᕆᖁᔭᐅᔪᓂᒃ ᐅᖃᐅᔾᔭᐅᕙᑦᑐᖓ. 
ᐊᖏᕐᕋᓪᓚᕆᒋᓐᖏᑕᕋᓗᐊᕋ ᑭᓯᐊᓂ 
ᐊᖏᕐᕋᐸᓗᓪᓚᕆᐅᓕᖅᑐᖅ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. 
ᐃᓱᒪᐃᕈᑎᓕᕐᓂᕈᒪ ᐸᓯᔭᔅᓴᑐᐊᕆᓛᖅᑲᒋᑦ.  
 
>>ᐃᓪᓚᖅᑐᑦ 
 
(ᑐᓵᔨᑎᒎᕈᓐᓃᖅᑐᖅ) ᓂᕈᐊᖅᑕᐅᓯᒪᔪᑦ 
ᐅᖃᐅᓯᒃᓴᖏᑦ. ᒥᔅᑕ ᖁᒻᒧᐊᑦᑐᖅ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 014 - 3(1): 
ᖁᔭᓕᓂᖓ ᐸᓐᓂᖅᑑᕐᒥᐅᓂᑦ ᐲᑕ 
ᕿᓚᕝᕙᕐᒥᓪᓗ (ᖁᒻᒧᐊᑦᑐᖅ)  

 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 
ᐅᐱᒋᖅᑳᕈᒪᓪᓗᑎᑦ ᓂᕈᐊᖅᑕᐅᓂᕆᓚᐅᖅᑕᐃᑦ 
ᐅᖃᖅᑎᑦᑎᔨᒧᑦ ᐊᒻᒪᓗ ᑖᒃᑯᐊ ᐃᓚᒃᑲ, 
ᓇᒻᒥᓂᕆᔭᒃᑲ ᐸᖕᓂᖅᑑᒥ, ᐃᓚᖏᑦ ᒫᓃᑦᑑᒐᓗᐊᑦ, 
ᖁᔭᓐᓇᒦᖅᑳᕈᒪᒋᓪᓗᒋᑦᑕᐅᖅ. 
ᓂᕈᐊᕋᔅᓴᐅᓂᐊᕆᐊᔅᓴᖅ ᐃᓱᒪᔅᓴᓯᐅᖅᑎᓪᓗᖓ 
ᐊᐱᖅᓱᓚᐅᕋᒃᑭᓐ ᑐᓐᖓᓇᓚᐅᕐᖓᑕ, 
ᑲᔪᓯᒋᐊᖁᔨᑦᑎᐊᖅᑐᑎᓪᓗ.  
 
ᑖᒃᑯᐊ ᖁᔭᓐᓇᒦᖅᑳᒻᒪᕆᑉᐸᒃᑲ ᑖᒃᑯᐊ 
ᓂᕈᐊᖅᑎᒋᓚᐅᖅᑕᒃᑲ ᑭᖑᓂᖓᒍᑦ ᖁᔭᓐᓇᒦᕆᕙᒃᑲ 
ᓄᓇᑦᑎᓐᓂᒥᐅᑕᐃᑦ.  
ᐊᒻᒪᓗ ᑕᐃᒃᑯᐊ ᓄᓇᑦᑎᓐᓂ ᐊᒥᓱᐊᓘᒻᒪᑕ 
ᑲᑎᒪᔨᕋᓛᑯᓗᐃᑦ ᑭᓱᑐᐃᓐᓇᕐᓂᒃ ᐊᐅᓚᑦᑎᔨᐅᔪᑦ. 
ᑕᐃᒃᑯᐊ ᑕᐃᒪ ᖃᓄᐃᓕᐅᕐᓂᑎᓐᓂᒃ ᓄᓇᑦᑎᓐᓂ 
ᑲᔪᓯᑎᑦᑎᓚᐅᖅᐸᒻᒪᑕ ᖁᔭᓐᓇᒦᖅᑖᓗᒃᑲ. ᐊᒻᒪᓗ 
ᑖᓐᓇ ᓄᓇᑦᑎᓐᓄᑦ ᒪᓕᒐᓕᐅᖅᑎᐅᓚᐅᖅᑐᖅ, 
ᐅᖃᖅᑎᐅᓚᐅᖅᑐᖅ, ᐲᑕ ᕿᓚᕝᕙᖅ, 
ᖁᔭᓐᓇᒦᕆᓪᓗᒍ. ᐱᓕᕆᑦᑎᐊᖅᑐᐊᓘᓚᐅᕐᖓᑦ 
ᐸᖕᓂᖅᑑᒥ, ᑭᒡᒐᑐᖅᑐᓂ ᐊᒻᒪᓗ ᓄᓕᐊᖓ ᕉᓯ, 
ᓂᕈᐊᖅᑕᐅᒐᒪ ᐅᖄᓚᑦᑕᐅᑎᒋᓚᐅᕐᖓᑦ. 
ᑕᐃᒪᓕᒎᖅ ᓄᓇᑦᑎᓐᓃᒍᓐᓇᓗᐊᔾᔮᕈᓐᓃᕐᒥᒐᒪ 
ᐊᐃᑉᐸᕆᔭᕋᒎᖅ ᐊᖑᑎᓯᐅᑎᐅᒐᓗᐊᓂᒃ 
ᑭᓱᑐᐃᓐᓇᕐᓂᒃ ᐱᔪᓐᓇᖅᓯᒐᓚᒻᒪᕆᓐᓂᐊᕐᖓᑦ 
ᕿᒪᑦᑕᐅᓯᒪᖃᑦᑕᖅᑐᑯᓗᐊᐱᒃ. ᑖᒃᑯᐊ 
ᖁᔭᓐᓇᒦᖅᑕᐃᓇᒃᑲ.  
 
ᐊᒻᒪᓗ ᑖᓐᓇ ᐃᖅᑲᐅᒪᔪᒪᓪᓗᒍ ᐃᓅᓱᒃᑐᕗᑦ ᒫᓂ 
ᓄᓇᕗᒻᒥ ᓯᕗᓂᒃᓴᕆᒐᑦᑎᒍ, ᐃᓚᖓᒍᑦ  
ᐃᖅᑲᓇᐃᔮᒃᓴᒥᒃ ᐱᔭᔅᓴᖅᑕᖃᖃᑦᑕᓐᖏᒻᒪᑕ. 
ᑕᒪᒃᑯᐊ ᓄᓇᓕᕋᓛᑦ ᐱᓗᐊᓐᖑᐊᖅᑐᑦ 
ᑭᓱᑐᐃᓐᓇᕐᓂᒃ ᑐᒃᕕᐅᓯᒪᓐᖏᑦᑐᑦ.  
 
ᐊᒻᒪᓗ ᐃᓛᓐᓂᒃᑯᑦ ᑕᒪᐅᖓ ᐃᒻᒥᓃᕐᓂᕐᒧᑦ 
ᓵᑦᑐᖃᖅᐸᑦᑐᓂ, ᑕᒪᓐᓇ ᑕᑯᓯᒪᓗᐊᓕᖅᑕᕗᑦ 
ᓄᓇᒥᑦ ᑕᒫᓂ ᓄᓇᕗᑦᑎᓐᓂᑦ 
ᖃᓄᖅᑑᑲᓐᓂᕆᐊᖃᖅᑐᒍᑦ. 
 
ᐊᒻᒪᓗ ᐃᓕᓴᕆᔪᒪᒋᓪᓗᒋᑦ ᐃᓐᓇᕆᔭᕗᑦ 
ᑕᐃᒪᓐᖓᓕᒫᖅ  

ᓄᓇᓕᓐᓂ ᐊᐅᓚᑦᑎᔨᒌᓐᓇᕋᑦᑎᒍᑦ. ᐊᒻᒪᓗ 
ᑐᑦᑕᕐᕕᒋᕙᒃᑲᑦᑎᒍᑦ ᖃᓄᑐᐃᓐᓇᖅ ᓇᐅᒃᑯᑦ 
ᐱᔭᕆᐊᑐᔪᖅᓯᐅᓕᕋᐃᒐᑦᑕ. ᑕᕝᕙ ᑭᓯᓂᐊᓂᑦᑕᐅᖅ 
ᑖᒃᑯᐊ ᐃᓚᖓᒍᑦ ᐊᔅᓱᕈᓐᓇᑐᖅᓯᐅᓪᓚᕆᑉᐸᒥᒻᒪᑕ, 
ᐃᑲᔪᒃᑲᓐᓂᕆᐊᖃᓛᖅᑕᕗᑦ. 
 
ᓱᕈᓯᐅᓂᑰᒐᒪ ᐃᓄᑦᑎᑐᑦ ᓄᓇᓕᕋᓛᓂᑦ, ᐊᒻᒪᓗ 
ᐃᖅᑲᐅᒪᖃᑦᑕᓂᐊᖅᑯᒍᑦ ᑕᐃᒃᑯᐊ 
ᓄᓇᓕᕋᓛᓃᒃᑲᓗᐊᖅᑐᑕ ᐊᐅᓚᑦᑎᔨᒋᕙᓚᐅᖅᑕᕗᑦ, 
ᐊᓯᕙᖅᑎᐅᕙᓚᐅᖅᑐᑦ, ᐃᓱᒪᓕᐅᖅᑎᐅᕙᓚᐅᖅᑐᑦ. 
ᐃᒪᓐᓇᑲᓪᓚᐅᒍᓗᐊᖅᑐᑎᒃ ᐱᖃᑎᒌᒍᓐᓇᑎᐊᕐᖓᑕ 
ᑲᔪᓯᔪᓐᓇᑦᑎᐊᖃᑦᑕᓚᐅᖅᑐᒍᑦ ᑕᕝᕙᓂ 
ᓄᓇᓕᐅᓪᓗᑕ. 
 
ᐅᕙᒍᑦᑕᐅᖅ ᑕᕝᕙᓂ ᐃᔅᓯᕚᖅᑐᒍᑦ ᑕᐃᒫᔅᓴᐃᓐᓇᖅ 
ᐊᐅᓚᓂᖃᕆᐊᖃᕐᓂᐊᕐᒥᔪᒍᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ. 
ᓂᕈᐊᖅᑕᐅᓯᒪᔪᐃᑦ ᐅᖃᐅᓯᒃᓴᖏᑦ. ᒥᔅᑕ 
ᓂᖏᐅᖓᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 015 - 3(1): 

ᐅᖃᐅᓯᕐᖓᐅᑎᑦ ᖁᔭᓕᓂᖓᓗ 
ᑭᒡᒐᖅᑐᖅᑕᒥᓐᓂᒃ ᓇᓄᓕᒻᒥ (ᓂᖏᐅᖓᓐ)  

 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐅᐱᒋᕙᒋᑦᑕᐅᖅ ᑕᕝᕗᖓ ᐃᓂᒋᓕᖅᑕᕐᓄᑦ 
ᐃᓂᑖᖅᑎᑕᐅᓯᒪᒐᕕᑦ ᑖᒃᑯᓂᖓ ᑕᕝᕙᓃᑦᑐᓄᑦ.  
ᐅᐱᒋᔭᕋᓗᑦᑕᐅᖅ ᐄᕙ ᐋᕆᐊᒃ, ᑖᒃᑯᐊᓗ 
ᐃᑲᔪᖅᑎᒋᓂᐊᖅᑕᖏᑦ ᒥᓂᔅᑕᐅᓕᒑᔪᑦ ᑕᒪᒃᑯᐊᓗ 
ᑲᑎᒪᔨᐅᖃᑎᒋᔭᒃᑲ ᑕᒫᓃᓐᓂᖅᓴᐃᑦ. 
 
ᐊᒻᒪᑦᑕᐅᖅ ᐱᓗᐊᖅᑐᒥᒃ ᐅᐱᒍᓱᒍᒪᔪᖓ 
ᓴᓪᓕᕐᒥᐅᑕᓂᒃ ᐃᒡᓗᓕᒑᕐᔪᖕᒥᐅᑕᓂᓪᓗ, ᑖᒃᑯᐊ 
ᐃᑲᔪᖅᑎᒋᓪᓗᒋᑦ ᑕᕝᕙᓃᖃᑕᐅᓚᕿᒐᒪ. 
ᖁᔭᓐᓇᒦᕈᒪᓗᐊᖅᖢᒋᑦᑕᐅᖅ ᑕᐃᑲᓂ ᓴᓪᓕᕐᒥᑦ 
ᓄᐃᐊᓪ ᖃᓗᔾᔭᖅ, ᑐᑭᒧᐊᑦᓯᔨᒋᓚᐅᖅᑕᕋ 
ᓂᕈᐊᖅᑕᐅᓇᓱᑦᑎᓪᓗᖓ, ᐊᒻᒪ ᒫᓖᓐ ᔮ,  

ᑮᓇᐅᔭᓕᕆᔨᒋᓚᐅᖅᖢᒍ, ᐋᓐᔨᓚ ᒋᐱᓐᔅ, 
ᐃᑲᔪᖅᑐᒋᓚᐅᖅᑕᕋ.  
ᓰᓚ ᐸᓂᔪᒃ, ᓕᓯ ᐳᑐᓕᒃ, ᑕᐃᓯ ᐸᓂᔪᒃ, ᐅᐃᓕ 
ᓇᑯᓛᖅ, ᓴᓪᓕᕐᒦᑦᑐᑦ ᑖᒃᑯᐊ. ᐊᒻᒪ ᐃᒡᓗᓕᒑᕐᔪᒻᒥᑦ 
ᐳᕆᓐᑕ ᐊᒻᒪ ᕌᐳᑦ ᐳᑐᓕᒃ, ᔫ ᐃᓴᓗᒃ 
ᖁᔭᓐᓇᒦᖅᑕᒃᑲᒃᑕᐅᖅ ᐃᑲᔪᖅᑐᐊᓘᓚᐅᕐᒪᑕ 
ᐅᕙᓐᓂᒃ.  
 
ᐱᓗᐊᓐᖑᐊᖅᑐᒥᓪᓗ ᖁᔭᓐᓇᒦᖅᑕᕋ ᐊᐃᑉᐸᕋ, 
ᑕᕝᕙᓂ ᐃᖃᓗᓐᓃᒃᑲᓗᐊᕐᒪᑦ ᓱᓕ, ᓇᒦᒻᒪᖔᑦ 
ᖃᐅᔨᒪᓪᓚᑦᑖᖏᒃᑲᓗᐊᖅᑐᒍ ᑕᒫᓃᖃᑕᐅᔫᒐᓗᐊᖅ. 
ᑕᐃᒪᓐᖓᓕᒫᑦᑎᐊᖅ ᐃᑲᔪᖅᓱᓂᖓ 
ᓱᖁᓯᖅᐱᒋᔪᓐᓇᕐᓇᖓ ᐃᓚᓕᐅᓲᕆᒻᒫᖓ. 
ᐊᒻᒪᑦᑕᐅᖅ ᓇᒻᒥᓂᒃᑲ ᖃᑕᓐᖑᑎᒃᑲ, ᓴᓪᓕᕐᒦᑦᑐᐃᑦ 
ᕿᑐᓐᖓᒃᑲ ᐃᕐᖑᑕᒃᑲ ᑕᒪᐃᑎᒍᑦ ᖁᔭᓐᓇᒦᖅᖢᒋᑦ.  
 
ᐅᓇᑦᑕᐅᖅ ᐅᖃᓯᕆᒐᓛᒍᒪᓪᓗᒍ ᒪᐃᔭᖑᓪᓗᖓ 
ᑐᓐᖓᕕᒋᒐᓱᐊᖃᑦᑕᓚᐅᖅᓯᒪᔭᕋ, ᔮᓐ ᕙ. ᑲᓇᑎᒃ, 
ᒥᐊᓕᒐᒃᑯᓐᓄᑦ ᐊᖓᔪᖅᑳᕆᔭᐅᓚᐅᖅᓯᒪᔪᖅ, 
ᐅᖃᓚᐅᖅᓯᒪᒻᒪᑦ ᑐᓂᕐᕈᑎᒋᔪᓐᓇᖅᓯᒪᖁᓪᓗᑕᒎᖅ 
ᐅᕗᖓ ᐱᔨᑦᓯᕐᕕᒋᔭᑦᑎᓐᓄᑦ 
ᐱᔪᒪᔭᖅᓯᐅᕐᕕᒋᑐᐃᓐᓇᓐᖏᓪᓗᒍ.  
 
ᐱᔪᒪᔭᒃᓴᖔᖏᓐᓂᒃ ᕿᓂᖅᑎᐅᔪᓐᓇᕐᓗᑕ 
ᓯᕗᓕᖅᑎᐅᓂᐊᕈᑦᑕ, ᑕᐃᒫᒃ ᐃᓕᖅᑯᓯᖃᐅᕈᑦᑕ 
ᐊᖏᓂᖅᓴᒥᒃ ᓱᓕ ᐅᕙᑦᑎᓅᓕᖓᔪᓂᒃ 
ᐊᑭᓕᖅᑕᐅᔾᔪᑎᖃᕈᓐᓇᕐᓗᑕᓗ 
ᑕᐃᒪᓐᓇᐃᑦᑑᓪᓗᐊᕋᑦᑕᑦᑕᐅᖅ. ᐅᕙᓃᑦᑐᑎᒍᑦ 
ᑕᒪᑦᑕ ᑕᐅᑐᖅᑰᖅᑐᒍᑦ ᑐᓂᓯᒃᑲᓐᓂᕐᓂᐊᕆᐊᔅᓴᖅ 
ᓄᓇᕘᒥᐅᖃᑎᑦᑎᓐᓄᑦ. ᐃᑲᔪᖅᓯᒍᓐᓇᒃᑲᓐᓂᕐᓗᑕ 
ᐅᕙᑦᑎᓐᓄᑦ ᑐᕌᖓᓪᓚᒃᑖᖅᑐᐃᑦ ᓇᒻᒥᓂᑦᑎᓐᓄᑦ 
ᓴᓂᕐᕙᑲᐃᓐᓇᕈᓐᓇᕐᓗᒋᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᓂᕈᐊᖅᑕᐅᓯᒪᔪᐃᑦ ᐅᖃᐅᓯᒃᓴᖏᑦ. ᒥᔅᑕ ᐸᐅᓗᓯ. 
 
 
 
 
 
 
 
 
 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 016 - 3(1): 
ᖁᔭᓕᓂᖅ ᑭᒡᒐᖅᑐᖅᑕᒥᓐᓂᒃ ᓇᑦᑎᓕᒻᒥ 
(ᐸᐅᓗᓯ)  

ᐸᐅᓗᓯ: ᖁᐊᓇᖅᑯᑎᑦ, ᐅᖃᖅᑎᑦᑎᔩ. ᒪᒥᐊᓇᖅ. 
ᑕᒪᐅᖓᑦᑕᐅᖅ ᐃᓕᔭᐅᒐᕕᑦ ᖁᔭᓐᓇᒦᖅᑐᖓ, 
ᐅᖃᖅᑎᑦᑎᔨᒧᑦ ᐊᒻᒪᓗ ᕼᐃᕗᓕᖅᑎᒋᓂᐊᖅᑕᒃᑯᑦ 
ᒪᑖᒻ ᐋᕆᐊᒃ. ᖁᔭᓐᓇᒦᖅᑯᖓ ᑕᒪᐅᖓ 
ᐃᓕᔭᐅᔪᓐᓇᕋᑉᕼᐃ ᐊᒻᒪᓗ ᑕᐃᒃᑯᐊ ᓂᕈᐊᖅᑕᐅᔪᑦ.  
 
ᐃᑉᐸᒃᕼᐋᓂᑦᑕᐅᖅ ᐅᖄᓪᓚᖕᓂᐊᖅᖢᖓ 
ᖁᔭᓕᓂᐊᖅᖢᖓ ᐳᐃᒍᕋᒪ. ᒥᔅᑕ ᖁᒻᒧᐊᑦᑐᖅ 
ᖁᔭᓕᔪᒪᓪᓗᒍ ᐆᒃᑐᕋᓗᐊᕋᒪ ᓂᕈᐊᖅᑕᐅᓂᕐᒧᑦ 
ᐃᓕᔭᐅᓐᖏᒃᑲᓗᐊᖅᖢᖓ ᖁᔭᓐᓇᒦᖅᑐᖓ 
Cabinet-ᒧᑦ.  
 
ᐊᒻᒪᓗ ᑕᐃᒃᑯᐊᑦ ᓇᑦᓯᓕᖕᒥᐅᑦ ᓂᕈᐊᖅᑎᒋᔭᒃᑲᑦ 
ᓂᕈᐊᖅᑎᒋᓐᖏᑕᕋᓗᐊᒃᑲᑦᑕᐅᖅ 
ᖁᔭᓐᓇᒦᖅᖢᒋᑦᑕᐅᖅ. ᑕᐃᒃᑯᐊᑦ 
ᐊᖅᑯᓇᐅᑎᒋᔭᕆᐊᖃᖅᑕᒃᑯᑦ 
ᓂᕈᐊᖅᑕᐅᔾᔪᑎᒋᔪᒪᓕᖅᑕᒃᑲᑦ ᐊᖅᑯᓇᕈᑎᒋᓪᓗᒋᑦ 
ᑕᒪᐅᖓ ᐃᓕᔭᐅᔾᔪᑎᒋᔪᒪᓪᓗᒋᑦ 
ᐅᖃᐅᕼᐃᕆᖃᑦᑕᖅᕼᐃᒪᓕᖅᑕᒃᑲ ᑖᒃᑯᐊ 
ᑲᔪᕼᐃᑎᓐᓇᕼᐅᐊᕐᓂᐊᖅᑕᒃᑲᓐ ᐳᐃᒍᕐᓂᐊᖏᑕᒃᑲ 
ᑎᑎᕋᖅᓯᒪᒐᑉᑭᓪᓗ. 
 
ᐊᒻᒪᓗ ᓄᓕᐊᕋᓗ ᕿᑐᕐᖓᒃᑲᓗ ᑕᒪᕐᒥᒃ ᐊᓈᓇᒐᓗ  
ᐃᓚᒃᑲᓗ ᓇᑦᓯᓕᖕᒥᐅᑦ ᖁᔭᓐᓇᒦᖅᓯᒪᔭᒃᑲᑦᑕᐅᖅ.  
 
ᐊᒻᒪᓗ ᐅᕙᒍᑦ ᑕᒪᐅᖓ ᐃᓕᔭᐅᔪᒍᑦ 
ᑲᑎᒪᖃᑦᑕᕐᓗᑕ ᐃᑲᔪᖅᑎᒌᑦᓯᐊᕐᓗᑕ ᓄᓇᕘᒥ 
ᐱᕈᖅᓴᐃᖃᑎᒋᔪᒪᕙᑉᓯ ᕼᐅᓇᑐᐃᓐᓇᐃᑦ 
ᐊᔪᕐᓇᕋᓗᐊᖅᑎᓪᓗᒋᑦ ᑲᑎᒪᖃᑎᒋᑦᑎᐊᖃᑦᑕᕐᓗᑎᒃ 
ᐃᑲᔪᖃᑎᒌᑦᑎᐊᕈᒪᕙᑉᓯ ᓄᓇᕗᑦ 
ᐱᕈᖅᓴᐃᓇᓱᐊᖅᑎᓪᓗᑕ. 
 
ᐊᒻᒪᓗ ᑕᐃᓐᓇ ᑮᓇᐅᔭᓕᕆᓚᐅᕋᓗᐊᕋ ᒪᐃᒐᓐ 
ᐳᐊᑕ ᖁᔭᓐᓇᒦᓗᐊᖅᖢᒍᑦᑕᐅᖅ 
ᐃᑲᔪᖅᑎᒋᖃᑦᑕᖅᕼᐃᒪᓕᕋᒃᑯ 
ᓂᕈᐊᖅᑕᐅᓇᓱᐊᖅᑎᓪᓗᖓ ᑕᒪᐅᖓ 
ᒪᓕᒐᓕᐅᕐᕕᖕᒧᑦ ᐃᓕᔭᐅᓇᓱᐊᖅᑎᓪᓗᖓ.  

ᐃᓚᒃᑲ ᑕᒪᕐᒥ ᐃᓕᑉᕼᐃᓗ ᑕᒪᓃᑦᑐᓯ 
ᖁᔭᓐᓇᒦᖅᐸᑉᓯ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐸᐅᓗᓯ. 
ᓂᕈᐊᖅᑕᐅᓯᒪᔪᑦ ᐅᖃᐅᓯᒃᓴᖏᑦ. ᐱᑕᖃᕈᓐᓃᕐᒪᑦ, 
ᑕᐃᒪ ᒫᓐᓇ ᖃᐅᔨᒪᔪᐃᓐᓇᐅᑲᐃᓐᓇᖁᕙᔅᓯ ᑖᓐᓇ 
ᔭᐃᒥᓯ ᐊᕐᕚᕐᓗᒃ ᑭᒡᕝᒐᖅᑐᐃᔪᖅ ᑐᓄᓂᕐᒥ ᒫᓐᓇ 
ᐅᕙᓃᑦᑐᓐᓇᖏᒻᒪᑦ ᐅᓪᓗᒥ ᐱᔾᔪᑎᖃᖅᑐᓂ 
ᐃᓚᒥᓂᒃ ᐱᓕᕆᐊᕆᔭᒥᓂᒃ.  
 
ᑲᑎᒪᔾᔪᑎᒃᓴᖅ 5. ᐃᓕᓴᖅᓯᓂᖅ ᒪᓕᒐᓕᐅᕐᕕᖕᒧᑦ 
ᐳᓛᖅᑐᓂᒃ. ᒥᔅᑕ ᑐᑐ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒃᓱᐊᓗᒃ 
ᐅᐱᒍᓱᒃᐳᖓ ᐃᓕᓴᖅᓯᒋᐊᒃᓴᖅ ᒪᓕᒐᓕᐅᕐᕕᖕᒥ. 
ᑕᕝᕙᓃᓚᕿᕗᖓ ᐊᓈᓇᒐ ᑕᕝᕙᐅᖕᒪᑦ. 
ᑐᓐᖓᓱᒃᑎᒍᒪᓪᓗᒍ ᒪᓕᒐᓕᐅᕐᕕᖕᒧᑦ. ᑲᐅᓪᒍᕆᒥᑦ 
ᒪᐅᓐᖓᓚᐅᕐᖓᑦ ᑕᕝᕗᖓ 
ᑕᑯᓐᓇᕆᐊᖅᑐᖅᓯᒪᓪᓗᓂ ᑐᓐᖓᓱᒃᑎᓪᓗᒍ. 
 
ᐊᒻᒪᑦᑕᐅᖅ ᑕᕝᕙᓃᒻᒥᔪᖅ ᑕᑯᓐᓈᕆᐊᖅᓯᒪᖕᒥᔪᖅ 
ᓴᑭᒐ, ᒥᔅᑕ ᐋᓪᐳᑦ ᐴᒪᐃ. ᒪᓐᑐᕆᐊᓪᒦᓐᖔᖅᓯᒪᔪᖅ 
ᑕᕝᕗᖓ ᐅᐱᒋᔪᒪᔭᕋ.  
 
ᐅᖃᖅᑏ, ᐃᓕᓴᖅᓯᒍᒪᖕᒥᔪᖓ ᑖᒃᑯᐊ 
ᑭᒡᒐᖅᑐᖅᑖᒃᑲ ᑖᒃᑯᐊ ᑕᓐᑲᓐ ᐱᔨᑦᑎᕋᖅᑎ ᐊᒻᒪ 
ᑮᒡᒐᓐ ᑐᓐᖓᓱᒃᑎᑦᑐᒪᓪᓗᒋᑦ ᑕᕝᕗᖓ 
ᒪᓕᒐᓕᐅᕐᕕᖕᒧᑦ ᐅᕙᓃᖃᑦᑕᖅᓯᒪᔫᒃ. 
 

ᐊᒻᒪᑦᑕᐅᖅ ᐃᓕᓴᖅᓯᒃᑲᓐᓂᕈᒪᒋᓪᓗᖓ 
ᑭᒡᒐᖅᑐᕐᒥᔭᕋ ᐱᓕᕆᖃᑎᒋᖃᑦᑕᖅᓯᒪᔭᕋ ᐃᒃᓯᔭᐅᑕ 
ᐃᖃᓗᖕᓂᑦ ᐃᓕᓐᓂᐊᖅᑐᓕᕆᔨᒃᑯᑦ ᐃᒃᓯᕙᐅᑕᖓ 
ᓗᐊᕆ ᐃᓪᓚᐅᑦ ᑐᓐᖓᓱᓪᓕ ᒪᓕᒐᓕᐅᕐᕕᖕᒧᑦ. 
ᖁᔭᓐᓇᒦᒃ, ᐅᖃᖅᑏ 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. 
ᐃᓕᓴᕆᔭᐅᓂᖏᑦ ᒪᓕᒐᓕᐅᕐᕕᓕᐊᖅᓯᒪᔪᑦ. ᒥᔅ 
ᐋᕆᐊᒃ. 
 
ᐋᕆᐊᒃ: ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊᒃᑕᐅ 
ᐃᓕᓴᕆᔪᒪᒋᕚᒃᑲᒃ ᑕᐅᕙᓂ ᐃᒃᓯᕚᖅᑑᒃ ᐊᓚᓯ ᔫᒥ 
ᐊᒻᒪ ᐋᓂ ᑕᒻᓴᓴᓐ. ᒥᖅᓱᒃᑲᐅᖕᒪᑎᒃ ᑕᕝᕙ 
ᐊᒪᐅᑎᖃᖅᐳᒍᑦ ᐊᒻᒪᓗᑦᑕᐅᖅ 
ᓂᕈᐊᒐᒃᓴᐅᕝᕕᓐᓃᖃᓯᐅᑎᖕᒥᔫᒃ ᑖᓐᓇ ᐊᓂ 
ᓇᑖᒃᑯᒃ ᐊᒻᒪᓗ ᑖᓐᓇ ᐃᖅᓱᒃᑎᕗᑦ ᓴᐃᒪᓐ ᓇᑖᖅ. 
ᖁᔭᓐᓇᒦ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐃᓕᓴᖅᓯᓂᖅ 
ᒪᓕᒐᓕᐅᕐᕕᖕᒧᑦ ᐳᓛᖅᑐᓂᒃ. ᒥᔅᑕ ᐸᐅᓗᓯ. 
 
ᐸᐅᓗᓯ: ᖁᔭᓐᓇᒦᒃ, ᐅᖃᖅᑏ. ᑖᓐᓇᑦᑕᐅᖅ 
ᓇᓗᓇᐃᖅᑕᖁᔭᕋ ᓄᓕᐊᕋ ᑕᒫᓃᒻᒪᑦ 
ᑕᒪᐅᓐᖓᖃᑕᐅᔪᓐᓇᕐᒪᑦ ᐊᓈᓇᒐᑦᑕᐅᖅ 
ᑕᒪᓃᖃᑕᐅᖕᒪᑦ ᐊᖏᖅᑎᑕᐅᓕᖅᑎᓪᓗᖓᑦᑕᐅᖅ 
ᑕᒪᓃᑦᑐᓐᓇᕐᒪᑕ ᕼᐊᑭᒐᓗ 
ᑕᓗᕐᔪᐊᖅᒥᐅᑕᖃᓱᓂᓘᒐᓗᐊᖅ ᒫᓐᓇ 
ᑕᒪᓃᓐᖏᒻᒪᑕ. ᖁᔭᓐᓇᒦᓗᐊᖅᖢᖓ 
ᑕᒪᐅᓐᖓᖃᑕᐅᔪᓐᓇᕐᒪᑕ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ. ᐃᓕᓴᖅᓯᓂᖅ 
ᒪᓕᒐᓕᐅᕐᕕᖕᒥ ᐳᓛᖅᑐᓂᒃ, ᒥᔅᑕ ᑯᓱᒐᖅ. 
 
ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. 
ᐃᓕᑕᕆᔪᒪᑉᓗᒋᑦᑕᐅᖅ ᑕᒪᓃᑦᑐᑦ ᐃᓚᑯᓗᒃᑲ. 
ᓄᓕᐊᕋ ᓵᓕ ᑐᓄᓐᓃᑦᑐᖅ ᐸᓃᒃᑲᒃᓗ ᒧᐊᑎ ᐊᒻᒪ 
ᑎᐊᕆ ᑕᒪᓃᖃᑕᐅᖕᒪᑕ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. (ᑐᓵᔨᑎᒍᑦ) ᐃᓕᓴᖅᓯᓂᖅ 
ᒪᓕᒐᓕᐅᕐᕕᒻᒧᑦ ᐳᓛᕆᐊᖅᓯᒪᔪᓂᒃ. ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐃᓕᓴᖅᓯᔪᒪᒻᒥᔪᖓ ᖃᓂᒋᑦᑎᐊᖅᑕᕋ, 27 
ᐊᕐᕌᒍᓂᑦ ᓄᕖᕙ 7-ᖑᑎᓪᓗᒍ 
ᐃᓕᓴᕆᒍᓐᓇᖅᓯᓚᐅᓐᖏᓇᒃᑯ ᐊᐃᑉᐸᖓᓂ 
ᒪᓕᒐᓕᐅᖅᑎᐅᑎᓪᓗᒋᑦ. ᒪᕐᕈᐊᖅᑎᕈᓐᓇᖅᓯᒐᒃᑯ 
ᓄᓕᐊᕋ ᓵᓐᑐᕋ ᑐᓄᑦᑎᐊᓃᑦᑐᖅ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐃᓕᓴᖅᓯᓂᖅ 
ᒪᓕᒐᓕᐅᕐᕕᓕᐊᖅᓯᒪᔪᓂᑦ. ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᓕᓴᖅᓯᔪᒪᒻᒥᔪᖓ ᓄᓕᐊᕋ ᐃᕐᓂᕋᓗ 
ᖁᔭᒋᓪᓗᒋᓪᓗ ᐅᕙᓃᒍᓐᓇᕐᖓᑕ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᑐᓐᖓᓱᒋᑦᓯ ᒪᓕᒐᓕᐅᕐᕕᖕᒧᑦ. 
ᐃᓕᓴᖅᓯᓂᖅ ᐳᓛᖅᑐᓂᑦ ᒪᓕᒐᓕᐅᕐᕕᖕᒧᑦ. ᒥᔅᑕ 
ᑕᑉᑑᓇ. 
 

ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᓕᓴᕆᔪᒪᒻᒥᔭᕋ ᓗᓕᐊᕋ ᔫᐋᓐ. ᖁᕕᐊᓱᑦᑐᖅ 
ᐅᕙᓃᒍᓐᓇᕋᒥ ᑕᑯᓐᓈᖃᑕᐅᒍᓐᓇᕐᖓᑦ ᐊᒻᒪᓗ 
ᔮᓄᐊᕆᒥ 31-ᓂᑦ ᐊᕐᕌᒍᓂᑦ ᐊᐃᑉᐸᕇᒃᓯᒪᓂᕗᑦ 
ᓇᓪᓕᐅᑎᓛᓕᖅᑐᖅ.  
 
ᐊᒻᒪᓗ ᖃᐃᖁᓯᒪᔭᕋᑦᑕᐅᖅ ᐋᑯᒃ ᐊᔾᔪᓐ, 
ᐃᕐᖑᑕᕆᔭᐅᔪᖅ ᐲᑕ ᐊᒻᒪ ᓲᕖᐊ ᑲᒥᓐᖑᐊᒃᑯᓐᓂᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. 
(ᑐᓵᔨᑎᒎᕈᓐᓃᖅᑐᖅ) ᐃᓕᓴᖅᓯᓂᖅ ᐳᓛᖅᑐᓂᑦ 
ᒪᓕᒐᓕᐅᕐᕕᖕᒧᑦ. ᒥᔅᑕ ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐅᖃᖅᑏ. 
ᐃᓕᓴᕆᔪᒪᔭᕋᓕ ᑖᓐᓇ ᒫᓐᓇ ᐊᐃᑉᐸᕋ ᐱᓃᓇ 
ᑐᓄᓐᓃᒻᒪᑦ ᑕᒪᐅᖓᔪᒐᒪᓂᑦ ᒪᓕᒃᓯᒪᐃᓐᓇᕐᖓᑦ 
ᐊᒻᒪᓗ ᑖᓐᓇ ᓄᓇᑦᑎᓐᓂᒥᐅᖑᒐᓗᐊᖅ ᑭᓯᐊᓂ 
ᐃᓚᒑᖅ ᑐᓄᐊᓃᒻᒪᑕ ᑐᓵᔨᐅᑉ ᐃᓚᖓ ᓇᐃᒥ ᐳᕌᓴ 
ᑲᑎᒪᔨᐅᖃᑎᒋᖃᑦᑕᖅᓯᒪᒐᒃᑯ ᐊᔾᔨᒌᖏᑦᑐᓂᑦ 
ᑎᒥᐅᔪᓂᑦ ᐸᓐᓂᖅᑑᒥᑦ ᖁᔭᓐᓇᒦᕐᒥᔭᕋᑦᑕᐅᖅ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐃᓕᓴᖅᓯᓂᖅ ᐳᓛᖅᑐᓂᑦ 
ᒪᓕᒐᓕᐅᕐᕕᖕᒥᑦ. ᐃᓱᓕᒻᒪᑦ, ᐅᖃᐅᓯᒃᑯᑦ 
ᐊᐱᖅᑯᑏᑦ. ᒫᓐᓇ ᐊᐱᖅᑯᑎᒃᓴᖅᑕᖃᔾᔮᖏᒻᒪᑦ 
ᑖᒃᑯᐊ ᓱᓕ ᒥᓂᔅᑕᐅᔪᑦ ᐊᖏᖅᑎᑕᐅᓚᐅᖏᒻᒪᑕ 
ᑭᓯᐊᓂ ᒪᒥᐊᒃᑲᓗᐊᖅᐳᖓ ᑖᒃᑯᐊ 
ᒥᓂᔅᑕᐅᓛᓕᖅᑐᑦ ᖁᓅᕐᒥᖅᑐᑦ ᖃᐅᔨᒪᒐᒃᑭᑦ 
ᐊᐱᖅᓱᖅᑕᐅᔾᔮᓐᖏᒻᒪᑕ ᐅᓪᓗᒥᐅᔪᖅ.  
 
>>ᐃᓪᓚᖅᑐᑦ 
 
ᐅᖃᖅᑎ: ᑎᑎᖅᑲᑎᒍᑦ ᐊᐱᖅᑯᓰᑦ. ᒫᓐᓇ 
ᓱᓕᑦᑕᐅᖅ ᐊᖏᖅᑎᑕᐅᓚᐅᖏᓐᓂᖏᓐᓂ 
ᒥᓂᔅᑕᐅᔪᑦ ᑎᑎᖅᑲᖅᑎᒍᑦ  

ᐊᐱᖅᑯᓯᓂᑦ ᐱᑕᖃᔾᔮᓐᖏᒻᒥᔪᖅ. (ᑐᓵᔨᑎᒍᑦ) 
ᐊᑎᓕᐅᖅᓯᒪᔪᑦ ᑐᒃᓯᕋᐅᑏᑦ. ᓴᖅᑮᔪᒪᔪᑦ 
ᑎᑎᕋᖅᓯᒪᔪᓂᑦ ᑎᑎᕋᖅᓯᒪᔪᖃᖅᑲ, 
ᑐᒃᓯᕋᐅᑎᑕᖃᖅᑲ? ᐱᑕᖃᓐᖏᑉᐸᑦ ᑭᖑᓪᓕᒨᕐᓗᑕ. 
ᑲᑎᒪᔾᔪᑎᒃᓴᑎᓐᓄᑦ 9. ᐅᓂᒃᑳᑦ ᑲᑎᒪᔨᕋᓛᑦ 
ᑲᑎᒪᔨᕋᓛᖑᐃᓐᓇᑐᓪᓗ. ᓱᓕ ᓴᖅᑮᓚᐅᓐᖏᓇᑦᑕ 
ᑲᑎᒪᔨᕋᓛᓂᑦ ᑖᓐᓇ ᐅᓂᒃᑳᖅᑕᖃᔾᔮᖏᒻᒥᔪᖅ 
ᐅᓪᓗᒥ. ᑲᑎᒪᔾᔪᑎᒃᓴᑦᑕ 10. ᑎᑎᖅᑲᓂᑦ 
ᓴᖅᑭᑦᑎᓂᖅ. ᒫᓐᓇ ᓴᖅᑭᑦᑎᔪᒪᔪᖅ 
ᓴᖅᑭᑕᒃᓴᖅᑕᖃᖅᐹ? ᐱᑕᖃᓐᖏᒻᒪᑦ, 
ᑲᑎᒪᔾᔪᑎᒃᓴᑦᑎᓐᓄᑦ 11. ᑐᓴᖅᑎᑦᑎᓂᖅ 
ᐱᖁᔨᕗᖔᕈᑎᒃᓴᓂᑦ. ᑖᓐᓇ ᒥᔅᑕ ᐅᑲᓕᖅ. 
 

ᑲᑎᒪᔾᔪᑎᒃᓴᖅ 11: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ 

 
ᐱᒋᐊᖅᑎᑕᖅ 002 - 3(1): ᐅᖃᖅᑎᐅᑉ 

ᑐᖏᓕᐊᓂᒃ ᑎᒃᑯᐊᖅᓯᓂᖅ - ᖃᐅᔨᒃᑲᐃᒍᑦ 
(ᐅᑲᓕᖅ)  

ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᖃᐅᔨᒃᑲᐃᒍᒪᔪᖓ ᑕᐃᑲᓂ ᐅᓪᓗᑐᐃᓐᓇᕐᒥᑦ ᓅᕖᕙ 
21-ᒥᑦ ᓅᑦᑎᒋᐊᓛᕋᒪ ᐃᒪᐃᓕᖓᔪᒥᑦ:  
 
ᑕᐃᒪᐃᒻᒪᑦ ᓅᑦᑎᒋᐊᖅᑯᖓ ᐊᐃᑉᐱᑕᐅᓪᓗᖓ 
ᓂᕈᐊᖅᑕᐅᓯᒪᔪᒧᑦ ᐸᓐᓂᖅᑑᒧᑦ ᑖᓐᓇ ᒥᔅᑕ ᐃᓄᒃ 
ᐸᐅᓗᓯ ᑭᒡᒐᑐᖅᑐᖅ ᓇᑦᑎᓕᒻᒥᑦ 
ᑎᒃᑯᐊᖅᑕᐅᖁᓪᓗᒋᒍ ᐅᖃᖅᑎᑦᑎᔨ 
ᑐᖏᓕᒃᓴᖓᓄᑦ.  
 
ᑖᓐᓇ ᐊᑲᐅᓈᓕᕐᒥᑉᐸᑦ ᐊᖏᖅᑕᐅᔪᒪᓂᐊᕐᒥᔪᖓ 
ᐃᓕᔅᓯᓐᓄᓕᒫᑦᑎᐊᖅ ᑲᒪᒋᔭᐅᖁᓪᓗᒍ ᐅᓪᓗᒥ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᑐᓴᖅᑎᑦᑎᓂᖅ 
ᐱᖁᔨᕗᖔᕈᑎᒃᓴᓂᑦ. ᒥᔅᑕ ᐃᐊᓕᐊᑦ, ᖁᑦᑎᒃᑐᒧᑦ 
ᑭᒡᒐᖅᑐᐃᔪᖅ. 
 
ᐱᒋᐊᖅᑎᑕᖅ 003 - 3(1): ᓯᕗᓕᖅᑎᒥᒃ 

ᑎᒃᑯᐊᖅᓯᓂᖅ - ᖃᐅᔨᒃᑲᐃᒍᑦ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖃᐅᔨᒃᑲᐃᕗᖓ ᑕᓪᓕᕐᒥᐅᓕᖅᐸᑦ, ᓄᕕᐱᕆ 21, 
2008, ᐱᒋᐊᖅᑎᑦᑎᓛᕋᒪ ᐆᒥᖓ: 
 
ᑕᐃᒪᐃᒪᑦ ᐱᖁᔨᕗᖓ, ᐊᐃᑉᐱᑕᐅᓪᓗᖓ 
ᒪᓕᒐᓕᐅᖅᑎᒧᑦ ᐃᖃᓗᓐᓄᑦ ᐱᖓᓐᓇᖓᓄᑦ, 
ᒪᓕᒐᓕᐅᖅᑎᒃᑯᑦ ᐊᑐᓕᖁᔭᓕᐅᖁᓪᓗᒋᑦ  

ᓄᓇᕘᑉ ᑲᒥᓯᓇᖓᓄᑦ ᒥᔅ ᐄᕙ ᐋᕆᐊᒃ, 
ᒪᓕᒐᓕᐅᖅᑎᐅᖃᑕᐅᔪᖅ ᐃᖃᓗᐃᑦ ᑲᓇᓐᓇᖓᓄᑦ, 
ᑎᒃᑯᐊᖅᑕᐅᓂᐊᕐᓗᓂ ᓯᕗᓕᖅᑎᐅᓗᓂ ᓄᓇᕗᒻᒧᑦ 
ᐊᒻᒪᓗ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ.  
 
ᓈᒻᒪᓈᓕᕐᒥᐸᑦᑕᐅᖅ ᐊᖏᖅᑕᐅᔪᒪᓂᐊᕐᒥᔪᖓ 
ᒪᓕᒐᓕᐅᖅᑎᓕᒫᓄᑦ ᑲᒪᒋᔪᒪᓪᓗᒍ ᐱᖁᔨᕗᖔᕈᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒃᑲᐃᔾᔪᑎᑦ 
ᐱᖁᔨᕗᖔᕈᒻᒧᑦ. ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ, 
ᒥᔅᑕ ᐊᐅᐸᓗᒃᑐᖅ. 
 
ᐱᒋᐊᖅᑎᑕᖅ 004 - 3(1): ᐊᐅᓚᑦᑎᔨᑦ 

ᑎᒃᑯᐊᖅᑕᐅᓂᖏᑦ - ᖃᐅᔨᒃᑲᐃᒍᑦ 
(ᐊᐅᐸᓗᒃᑐᖅ) 

ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖃᐅᔨᒃᑲᐃᕗᖓ ᐅᓪᓗᑐᐃᓐᓇᐅᓕᖅᐸᑦ ᓄᕙᒻᐸ 21, 
2008, ᐆᒥᖓ ᐱᖁᔨᕗᖓᓛᕋᒪ. 
 
ᑕᐃᒪᐃᒻᒪᑦ ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᒧᑦ 
ᓇᓄᓕᖕᒧᑦ, ᒪᓕᒐᓕᐅᖅᑎᒃᑯᑦ ᑲᒥᓯᓇᒧᑦ 
ᓄᓇᕗᒻᒧᑦ, ᑎᒃᑯᐊᖅᑕᐅᖁᔨᓪᓗᑎᒃ ᐊᐅᓚᑦᑎᔨᓂᒃ:  
 
 
ᒥᔅᑕ ᓗᐊᓐ ᑯᓱᒐᖅ, ᒪᓕᒐᓕᐅᖅᑎ ᑲᖏᖅᓯᓂᐅᑉ 

ᓂᒋᐊᓄᑦ ᑎᑮᕋᓘᒡᔪᐊᒧᓪᓗ;  
ᒥᔅᑕ ᑮᑦ ᐲᑕᓴᓐ, ᒪᓕᒐᓕᐅᖅᑎ ᐃᖃᓗᒃᑑᑦᑎᐊᒧᑦ;  
ᒥᔅᑕ ᑖᓂᐅᓪ ᓯᐅᑦᓴᒃ, ᐊᕐᕕᐊᕐᒧᑦ ᒪᓕᒐᓕᐅᖅᑎ;  
ᒥᔅᑕ ᓗᐃ ᑕᐹᖅᔪᒃ, ᒪᓕᒐᓕᐅᖅᑎ ᐊᒥᑦᑐᕐᒧᑦ; 
ᒥᔅᑕ ᐲᑕ ᑕᑉᑑᓇ, ᒪᓕᒐᓕᐅᖅᑎ ᖁᕐᓗᖅᑑᒧᑦ; ᐊᒻᒪ  
ᒥᔅᑕ ᕼᐊᓐᑐ ᑐᑐ, ᒪᓕᒐᓕᐅᖅᑎ ᐃᖃᓗᐃᑦ 

ᕿᑎᐊᓄᑦ. 
 
ᓈᒻᒪᓯᒻᒥᑉᐸᑦ ᐊᖏᖅᑕᐅᔪᒪᓂᐊᕐᒥᔪᖓ 
ᒪᓕᒐᓕᐅᖅᑎᓕᒫᓄᑦ ᑲᒪᒋᔪᒪᓪᓗᒍ ᐅᓪᓗᒥ. 
(ᑐᓵᔨᑎᒎᕈᓐᓃᖅᑐᖅ) ᒪ’ᓇ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒃᑲᐃᔾᔪᑎᑦ 
ᐱᖁᔨᕗᖔᕈᑎᓄᑦ. ᒥᔅᑕ ᕋᒻᐴᑦ.  
 
ᐱᒋᐊᖅᑎᑕᖅ 005 - 3(1): ᑲᑎᒪᔨᓕᕆᔨᒃᑯᑦ 

ᑲᑎᒪᔨᖏᑦ ᑎᒃᑯᐊᖅᑕᐅᓂᖏᑦ - 
ᖃᐅᔨᒃᑲᐃᒍᑦ (ᕋᒻᐴᑦ) 

 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖃᐅᔨᒃᑲᐃᕗᖓ ᐅᓪᓗᑐᐃᓐᓇᕐᒥ, ᓄᕕᐱᕆ 21, 
2008-ᒥ, ᐆᒥᖓ ᐱᖁᔨᕗᖓᓛᕋᒪ: 
 
ᑕᐃᒪᐃᒻᒪᑦ ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ 
ᒪᓕᒐᓕᐅᑎᒧᑦ ᐃᖃᓗᐃᑦ ᑲᓇᖕᓇᖓᓄᑦ, ᑖᒃᑯᐊ 
ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ:  
 
ᐊᖓᔪᖅᑳᖅ ᕼᐊᓐᑐ ᑐᑐ, ᒪᓕᒐᓕᐅᖅᑎ ᐃᖃᓗᐃᑦ 

ᕿᑎᐊᓄᑦ;  
ᒥᔅᑕ ᕌᓐ ᐃᐊᓕᐊᑦ, ᒪᓕᒐᓕᐅᖅᑎ ᖁᑦᑎᒃᑐᒧᑦ;  
ᒥᔅᑕ ᐹᓪ ᐅᑲᓕᒃ, ᒪᓕᒐᓕᐅᑎ ᐃᖃᓗᐃᑦ 

ᐱᖓᓐᓇᖓᓄᑦ; ᐊᒻᒪᓗ  
ᕗᕆᑦ ᓯᐊᓪ, ᒪᓕᒐᓕᐅᖅᑎ ᕿᑭᖅᑕᓘᑉ ᓂᒋᐊᓄᑦ.  
 
ᓈᒻᒪᔅᓯᒻᒥᑉᐸᑦ ᐊᖏᖅᑕᐅᔪᒪᓂᐊᕐᒥᔪᖓ 
ᒪᓕᒐᓕᐅᖅᑎᓕᒫᓄᑦ ᑲᒪᒋᔪᒪᓪᓗᒍ ᐱᖁᔨᕗᖔᕈᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒃᑲᐃᔾᔪᑎ 
ᐱᖁᔨᕗᖔᕈᑎᓄᑦ. (ᑐᓵᔨᑎᒎᕈᓐᓃᖅᑐᖅ) 
ᓂᕈᐊᖅᑕᐅᓯᒪᔪᖅ ᓇᑦᑎᓕᖕᓄᑦ, ᒥᔅᑕ ᐸᐅᓗᓯ. 
 
ᐱᒋᐊᖅᑎᑕᖅ 006 - 3(1): ᑲᑎᒪᔨᓕᕆᔨᕋᓛᑦ 

ᑎᒃᑯᐊᖅᑕᐅᓂᖏᑦ - ᖃᐅᔨᒃᑲᐃᒍᑦ 
(ᐸᐅᓗᓯ) 

ᐸᐅᓗᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖃᐅᔨᒃᑲᐃᕗᖓ ᐅᓪᓗᑐᐃᓐᓇᐅᓕᖅᐸᑦ, ᓄᕕᐱᕆ 
21, 2008-ᒥ, ᐆᒥᖓ ᐱᖁᔨᕗᖔᓛᕋᒪ: 
 
ᑕᐃᒪᐃᒻᒪᑦ ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ 
ᒪᓕᒐᓕᐅᖅᑎᒧᑦ ᓇᓄᓕᖕᒧᑦ,  

ᐅᑯᐊ ᒪᓕᒐᓕᐅᖅᑎᐅᔪᑦ ᑎᒃᑯᐊᖅᑕᐅᓛᕐᒪᑕ 
ᑲᑎᒪᔨᓕᕆᔨᕋᓛᖑᓂᐊᕐᓗᑎᒃ:  
 
ᔭᐃᒥᓯ ᐊᕐᕚᕐᓗᒃ, ᒪᓕᒐᓕᐅᖅᑎ ᑐᓄᓂᕐᒧᑦ;  
ᒨᓯᓯ ᐊᐅᐸᓗᒃᑐᖅ, ᒪᓕᒐᓕᐅᖅᑎ ᖃᒪᓂᑦᑐᐊᕐᒧᑦ; 

ᐊᒻᒪᓗ  
ᐋᑕᒥ ᖁᒻᒧᐊᑦᑐᖅ, ᒪᓕᒐᓕᐅᖅᑎ ᐸᓐᓂᖅᑑᒧᑦ. 
 
ᓈᒻᒪᔅᓯᑉᐸᑦᑕᐅᖅᒻ ᒪᓕᒐᓕᐅᖅᑎᓕᒫᓄᑦ 
ᐊᖏᖅᑕᐅᔪᒪᓂᐊᕐᒥᔪᖓ ᑖᓐᓇ ᑲᒪᒋᔪᒪᓪᓗᒍ 
ᐱᖁᔨᕗᖔᕈᑦ ᐅᓪᓗᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒃᑲᐃᔾᔪᑎᑦ 
ᐱᖁᔨᕗᖔᕈᑎᓄᑦ. ᒪᓕᒐᓕᐅᖅᑎ ᐃᖃᓗᐃᑦ 
ᕿᑎᐊᓄᑦ, ᒥᔅᑕ ᑐᑐ. 
 
ᐱᒋᐊᖅᑎᑕᖅ 007 - 3(1): ᑲᑎᒪᓂᖅ 

ᓄᖅᑲᖓᑯᑖᕐᓂᖓ - ᖃᐅᔨᒃᑲᐃᒍᑦ (ᑐᑐ)  
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖃᐃᔨᒃᑲᐃᕗᖓ ᐅᓪᓗᑐᐃᓐᓇᒥ, ᓄᕕᐱᕆ 21, 
2008-ᒥ, ᐆᒥᖓ ᐱᖁᔨᕗᖔᓛᕋᒪ: 
 
ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 
ᒪᓕᒐᓕᐅᖅᑎᒧᑦ ᕿᑭᖅᑕᓘᑉ ᓂᒋᐊᓄᑦ, 
ᐊᑐᖅᑎᓐᖏᓪᓗᒍ ᒪᓕᒐᖅ 4, ᒪᓕᒐᓕᐅᕐᕕᒃ 
ᐱᔭᕇᖅᐸᑦ ᐅᕙᓂ ᐃᖃᓗᓐᓂᑦ ᓄᖅᑲᖓᓂᐊᕐᖓᑦ 
ᔮᓐᓄᐊᕆ 26, 2009-ᖑᕋᓱᖕᓂᖓᓂᑦ 
 
ᓈᒻᒪᓕᖅᑲᑦᑕᐅᖅ ᒪᓕᒐᓕᐅᖅᑎᓕᒫᓄᑦ 
ᐊᖏᖅᑕᐅᔪᒪᓂᐊᕐᒥᔪᖓ ᑖᓐᓇ ᑲᒪᒋᓂᐊᕐᓗᒍ 
ᐱᖁᔨᕗᖔᕈᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. 
ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᒻᒧᑦ. ᑲᑎᒪᔾᔪᑎᒃᓴᖅ 
12. ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑎᒧᑦ 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ ᐱᖁᔭᔅᓴᐃᑦ. 
(ᑐᓵᔨᑎᒎᕈᓐᓃᖅᑐᖅ) ᒥᓂᔅᑕᒃᓴᓂᒃ 
ᐊᖏᖅᑎᑕᐅᓯᒪᔪᖃᓐᖏᒻᒪᑦ ᑖᓐᓇ ᒫᓐᓇ 
ᐊᑐᔾᔮᓐᖏᑲᓚᐅᕐᒥᔪᖅ. ᑲᑎᒪᔾᔪᑎᒃᓴᖅ 13-ᖓᑦ. 
ᐱᒋᐊᖅᑎᑦᑎᓂᖅ ᐱᖁᔨᕗᖔᓄᑦ. ᒥᔅᑕ ᐅᑲᓕᖅ. 

ᑲᑎᒪᔾᔪᑎᒃᓴᖅ 13: ᐱᒋᐊᖅᑎᑕᐃᑦ 

 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᓂᕈᐊᖅᑕᐅᖃᑎᒋᓯᒪᔭᓐᓂᒃ 
ᐊᖏᖅᑕᐅᔪᒪᒐᓗᐊᖅᑐᖓ ᑖᓐᓇ ᐱᒋᐊᕈᑎ ᐅᓪᓗᒥ 
ᑲᒪᒋᔪᒪᓪᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᑖᓐᓇ 
ᓂᕈᐊᖅᑕᐅᓯᒪᖃᑎᕗᑦ ᐊᐱᕆᖕᒪᑦ 
ᐊᖏᖅᑕᐅᔪᒪᓪᓗᓂ ᐃᓕᔅᓯᓐᓄᓕᒫᖅ ᑖᓐᓇ 
ᐱᖁᔨᕗᖔᕈᑎᒃᓴᓂ ᐅᓪᓗᒥ ᐱᓕᕆᐊᕆᔪᒪᓪᓗᓂᐅᒃ. 
ᐋᒡᒑᖅᑐᖃᖅᐹ? ᐋᒡᒑᖅᑐᖃᖏᒻᒪᑦ. 
ᑲᔪᓯᒋᐊᑐᐃᓐᓇᕆᑦ, ᒥᔅᑕ ᐅᑲᓕᖅ. 
 
ᐱᒋᐊᖅᑎᑕᖅ 002 - 3(1): ᐅᖃᖅᑎᐅᑉ 

ᑐᖏᓕᐊᓂᒃ ᑎᒃᑯᐊᖅᓯᓂᖅ  (ᐅᑲᓕᖅ)  
 
ᐅᑲᓕᖅ: ᖁᔭᓐᓇᒦᒃ, ᐅᖃᑎᑦᑎᔩ ᐊᒻᒪᓗ 
ᓂᕈᐊᖅᑕᐅᖃᑎᒋᓯᒪᔭᒃᑲ.  
 
ᑕᐃᒪᐃᒻᒪᑦ ᑖᓐᓇ ᒪᓕᒐᕆᔭᕗᑦ ᑲᑎᒪᕕᑦᑎᓐᓄᑦ 
ᐊᒻᒪᓗ ᐊᐅᓚᑦᑎᔨᒃᑯᑦ ᒪᓕᒐᖓᑦ 
ᓇᓗᓇᐃᖅᓯᔭᕆᐊᖃᕋᑦᑕ ᓯᕗᓪᓕᖅᐹᒥᒃ 
ᑲᑎᒪᑎᓪᓗᑕ, ᑖᔅᓱᒥᖓ ᑐᖏᓕᕆᓂᐊᖅᑕᖓᓂᒃ 
ᐅᖃᖅᑎᑦᑎᔨᐅᑉ;  
 
ᑕᐃᒪᐃᒻᒪᑦ, ᓅᑦᑎᒋᐊᖅᑯᖓ ᐊᐃᑉᐱᑕᐅᓪᓗᖓ 
ᑭᒡᒐᑐᖅᑎᐅᔪᒧᑦ ᐸᓐᓂᖅᑑᒧᑦ ᑖᓐᓇ ᐃᓄᒃ ᐸᐅᓗᓯ 
ᑭᒡᒐᑐᖅᑐᖅ ᓇᑦᑎᓕᒻᒥ ᐃᓕᔭᐅᖁᓪᓗᒍ ᑖᒃᓱᒪ 
ᐅᖃᖅᑎᑦᑎᔨᐅᑉ ᑐᖏᓕᖓᓄᑦ.  
 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᑖᓐᓇ ᐱᒋᐊᖅᑎᑎᔾᔪᑎᖓ ᓈᒻᒪᖕᒪᑦ. 
ᓂᕈᐊᕈᒪᓕᕐᒪᑕ. ᑖᔅᓱᒥᖓ ᐊᖏᖅᑐᑦ ᐃᓵᒡᓕᑦ. 
ᐋᒡᒑᖅᑐᑦ. ᓂᕈᐊᓐᖏᑦᑐᑦ. ᑖᓐᓇ ᐱᖁᔨᕗᖔᕈᑦ 
ᑲᔪᓯᔪᖅ.  
 
>>ᐸᑦᑕᑐᖅᑐᑦ 
 
(ᑐᓵᔨᑎᒍᑦ) ᐱᖁᔨᕗᖔᕈᑏᑦ. ᑲᑎᒪᔨᐅᔪᖅ 
ᖁᑦᑎᒃᑐᕐᒧᑦ, ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᑐᖓ 
ᐱᖁᔨᕗᖔᕈᑎᒐ ᐅᓪᓗᒥ ᐱᓕᕆᔪᒪᓪᓗᒍ.  
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 
ᐃᓘᓐᓇᖏᓐᓄᑦ ᐊᖏᖅᑕᐅᔪᒪᖕᒪᑦ 
ᐱᓕᕆᐊᕆᔭᐅᖁᓪᓗᒍ ᐱᖁᔨᕗᖔᕈᑎᖓ. 
ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᒻᒪᑦ. ᐊᑏ 
ᐱᒋᐊᓕᕆᑦ, ᒥᔅᑕ ᐃᐊᓕᐊᑦ. 
 
ᐱᒋᐊᖅᑎᑕᖅ 003 - 3(1): ᓯᕗᓕᖅᑎᒥᒃ 

ᑎᒃᑯᐊᖅᓯᓂᖅ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪ 
ᑲᑎᒪᔨᐅᖃᑎᒃᑲ. 
 
ᐃᒪᐃᒻᒪᑦ ᒪᓕᒐᓕᐅᖅᑏᑦ ᑲᑎᒪᔨᖏᑦᑕ 
ᐊᐅᓚᑦᑎᔩᓪᓗ ᑲᑎᒪᔨᖏᑦᑕ ᐱᖁᔭᕐᔪᐊᖏᑦ 
ᐅᖃᖅᓯᒪᖕᒪᑕ ᐊᐅᓚᑦᑎᔩᑦ ᑲᑎᒪᔨᖃᕆᐊᖃᕐᒪᑕ 
ᓄᓇᕘᒥ ᓯᕗᓕᖅᑎᖃᐅᑦᑐᑎᒃ, ᓂᕈᐊᖅᑕᐅᓯᒪᔪᓂᒃ 
ᒪᓕᒐᓕᐅᖅᑎᐅᖃᑎᒋᔭᖏᓐᓄᑦ, ᑎᒃᑯᐊᖅᑕᐅᓗᑎᒡᓗ 
ᑲᒥᓴᓇᒧᑦ ᐊᑐᕐᓗᓂ ᐊᑐᓕᖁᔭᓕᐊᕆᓯᒪᔭᖏᓐᓂᒃ 
ᒪᓕᒐᓕᐅᖅᑏᑦ; 
 
ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 
ᐃᖃᓗᐃᑦ ᐱᖓᓐᓇᖓᓄᑦ, ᒪᓕᒐᓕᐅᖅᑏᑦ 
ᐊᑐᓕᖁᔭᓕᐅᖁᓪᓗᒋᑦ ᑲᒥᓴᓇᖓᓐᓄᑦ ᓄᓇᕗᒻᒥ, 
ᒥᔅ ᐄᕙ ᐋᕆᐊᒃ ᒪᓕᒐᓕᐅᖅᑎᐅᖃᑕᐅᔪᖅ 
ᐃᖃᓗᐃᑦ ᑲᓇᖕᓇᒐᓄᑦ ᑎᒃᑯᐊᖅᑕᐅᖁᓪᓗᒍ 
ᓯᕗᓕᖅᑎᐅᓂᕐᒧᑦ ᓄᓇᕗᒻᒥ ᐊᒻᒪᓗ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ.  
 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 
ᐱᖁᔨᕗᒑᕈᑎᖓ ᓈᒻᒪᖕᒪᑦ. ᓂᕈᐊᕈᒪᓕᕐᒪᑕ. 
ᓈᒻᒪᒃᓴᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ 
ᑲᔪᓯᔪᖅ. 
 
>>ᐸᑦᑕᑐᖅᑐᑦ 
 
ᐱᖁᔨᕗᖔᕈᑏᑦ. ᒪᓕᒐᓕᐅᖅᑎᖓ ᖃᒪᓂᑦᑐᐊᕐᒧᑦ, 
ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᑐᖓ 
ᐱᖁᔨᕗᖓᕈᑎᒐ ᐅᓪᓗᒥ ᐱᓕᕆᖁᓪᓗᒍ. 
 

 



ᐱᖓᑦᓯᖅ, ᓄᕕᐱᕆ 19, 2008 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 
ᐃᓘᓐᓇᖏᓐᓄᑦ ᐊᖏᖅᑕᐅᔪᒪᖕᒪᑦ 
ᐱᓕᕆᐊᕆᔪᒪᓪᓗᓂᐅᒃ ᐱᖁᔨᕗᖔᕈᑎᖓ. 
ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᒻᒪᑦ. ᐊᑏ, ᒥᔅᑕ 
ᐊᐅᐸᓗᒃᑑᖅ. 
 
ᐱᒋᐊᖅᑎᑕᖅ 004 - 3(1): ᐊᐅᓚᑦᑎᔨᑦ 

ᑎᒃᑯᐊᖅᑕᐅᓂᖏᑦ (ᐊᐅᐸᓗᒃᑐᖅ) 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 
ᒪᓕᒐᓕᐅᖅᑎᐅᖃᑎᒃᑲᓗ.  
 
ᐃᒪᐃᒻᒪᑦ ᒪᓕᒐᓕᐅᖅᑏᑦ ᑲᑎᒪᔨᖏᑦ ᐊᐅᓚᑦᑎᔩᓪᓗ 
ᑲᑎᒪᔨᖏᑦᑕ ᐱᖁᔭᕐᔪᐊᖏᑦ ᐊᐅᓚᑦᑎᔩᑦ 
ᑲᑎᒪᔨᖏᓐᓂᒃ ᐱᑕᖃᕆᐊᖃᕐᒪᑦ ᓄᓇᕗᒻᒥ 
ᓯᕗᓕᖅᑎᖃᕐᓗᑎᒃ ᒪᓕᒐᓕᐅᖅᑏᑦ ᑲᑎᒪᔨᖏᓐᓂᒃ 
ᓂᕈᐊᖅᑕᐅᓯᒪᓪᓗᑎᒡᓗ, ᑎᒃᑯᐊᖅᑕᐅᓗᑎᒡᓗ 
ᑲᒥᓴᓇᖓᓐᓄᑦ. ᐊᑐᕐᓗᓂ ᐊᑐᓕᖁᔭᓕᐊᖏᓐᓂᒃ 
ᒪᓕᒐᓕᐅᖅᑏᑦ; 
 
ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 
ᓇᓄᓕᖕᒧᑦ ᒪᓕᒐᓕᐅᑎᖓᓄᑦ, ᒪᓕᒐᓕᐅᖅᑏᑦ 
ᐊᑐᓕᖁᔭᓕᐅᖁᓪᓗᒋᑦ ᑲᒥᓴᓇᖓᓐᓄᑦ ᓄᓇᕗᒻᒧᑦ 
ᐅᑯᐊ ᑎᒃᑯᐊᖅᑕᐅᖁᓪᓗᒋᑦ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ:  
 
ᒥᔅᑕ ᓗᐊᓐ ᑯᓱᒐᖅ, ᑲᖏᕐᖠᓂᕐᒧᑦ ᑎᑭᕋᕐᔪᐊᕐᒧᓪᓗ 

ᒪᓕᒐᓕᐅᖅᑎ;  
ᒥᔅᑕ ᑮᑦ ᐲᑕᓴᓐ, ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ;  
ᒥᔅᑕ ᑖᓂᐅᓪ ᓯᐅᑦᓴᒃ, ᒪᓕᒐᓕᐅᖅᑎ ᐊᕐᕕᐊᓄᑦ;  
ᒥᔅᑕ ᓗᐃ ᑕᐹᖅᔪᒃ, ᒪᓕᒐᓕᐅᖅᑎ ᐊᒥᑦᑐᕐᒧᑦ;  
ᒥᔅᑕ ᐲᑕ ᑕᑉᑑᓇ, ᒪᓕᒐᓕᐅᖅᑎ ᖁᓪᓗᖅᑑᒧᑦ; 

ᐊᒻᒪᓗᑦᑕᐅᖅ  
ᒥᔅᑕ ᕼᐊᓐᑐ ᑐᑐ, ᒪᓕᒐᓕᐅᖅᑎᐅᔪᖅ ᐃᖃᓗᐃᑦ 

ᕿᑎᐊᓄᑦ.  
 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐱᖁᔨᕗᖔᕈᑦ 
ᓈᒻᒪᖕᒪᑦ. ᓂᕈᐊᕈᒪᓕᕐᒪᑕ. ᑖᔅᓱᒥᖓ 
ᐱᖁᔨᕗᖔᕈᒻᒥᒃ ᓈᒻᒪᒃᓴᒃᑐᑦ ᐃᓵᒡᓕᑦ.  

ᓈᒻᒪᒃᓴᓐᖏᑦᑐᑦ. ᓂᕈᐊᓐᖏᑦᑐᑦ. ᐱᖁᔨᕗᖔᕈᑦ 
ᑲᔪᓯᔪᖅ.  
 
>>ᐸᑦᑕᑐᖅᑐᑦ 
 
(ᑐᓵᔨᑎᒍᑦ) ᐱᖁᔨᕗᖔᕈᑏᑦ. ᒪᓕᒐᓕᐅᖅᑎ 
ᑕᓯᐅᔭᕐᔪᐊᒧᑦ, ᒥᔅᑕ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᑐᖓ 
ᐱᖁᔨᕗᖔᕈᑎᒐ ᐅᓪᓗᒥ ᑲᒪᒋᔭᐅᖁᓪᓗᒍ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 
ᐊᖏᖅᑕᐅᔪᒪᒐᓗᐊᕐᒪᑦ ᐱᓕᕆᔭᐅᖁᓪᓗᓂᐅᒃ 
ᐱᖁᔨᕗᖔᕈᑎᒃᓴᓂ ᐅᓪᓗᒥ. ᐋᒡᒑᖅᑐᖃᖅᐹᑦ? 
ᐋᒡᒑᖅᑐᖃᓐᖏᒻᒪᑦ. ᐊᑏ ᐱᒋᐊᓕᕆᑦ, ᒥᔅᑕ ᕋᒻᐴᑦ. 
 
ᐱᒋᐊᖅᑎᑕᖅ 005 - 3(1): ᑲᑎᒪᔨᓕᕆᔨᒃᑯᑦ 

ᑲᑎᒪᔨᖏᑦ ᑎᒃᑯᐊᖅᑕᐅᓂᖏᑦ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 
ᒪᓕᒐᓕᐅᖅᑎᐅᖃᑎᒃᑲᓗ. 
 
ᐃᒪᐃᒻᒪᑦ ᒪᓕᒐᓕᐅᖅᑏᑦ ᑲᑎᒪᔨᖏᑦ ᐊᐅᓚᑦᑎᔩᓪᓗ 
ᑲᑎᒪᔨᖏᑕ ᐱᖁᔭᕐᔪᐊᖓᑦ ᐅᖃᖅᓯᒪᖕᒪᑕ 
ᒪᓕᒐᓕᐅᖅᑏᑦ ᑎᒃᑯᐊᖅᓯᔭᕆᐊᖃᕐᓂᐊᕐᒪᑕ 
ᐱᖁᔨᕗᖔᕈᑎᒃᑯᑦ ᓯᕗᓪᓕᖅᐹᒥ 
ᑲᑎᒪᕐᔪᐊᖅᑎᓪᓗᒋᑦ ᑎᒃᑯᐊᖅᓯᖃᑦᑕᖁᓪᓗᒋᑦ 
ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ; 
 
ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 
ᐃᖃᓗᐃᑦ ᑲᓇᖕᓇᖓᓄᑦ, ᐅᑯᐊ ᒪᓕᒐᓕᐅᖅᑎᐅᔪᑦ 
ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ 
ᑎᒃᑯᐊᖅᑕᐅᖁᓪᓗᒋᑦ: 
 
ᐊᖓᔪᖅᑳᖅ ᕼᐊᓐᑐ ᑐᑐ, ᐃᖃᓗᐃᑦ ᕿᑎᐊᓄᑦ 

ᒪᓕᒐᓕᐅᖅᑎ; 
ᒥᔅᑕ ᕋᓐ ᐃᐊᓕᐊᑦ, ᖁᑦᑎᒃᑐᕐᒧᑦ ᒪᓕᒐᓕᐅᖅᑎ; 
ᐸᓪ ᐅᑲᓕᖅ, ᒪᓕᒐᓕᐅᖅᑎ ᐃᖃᓗᐃᑦ 

ᐱᖓᓐᓇᖓᓄᑦ; ᐊᒻᒪᓗᑦᑕᐅᖅ 
ᕗᕆᑦ ᓯᐅᓪ, ᒪᓕᒐᓕᐅᖅᑎ ᕿᑭᖅᑕᓘᑉ ᓂᒋᐊᓄᑦ. 
 
ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ 
ᓈᒻᒪᖕᒪᑦ. ᓂᕈᐊᕈᒪᓕᕐᒪᑕ. ᓈᒻᒪᒃᓴᖅᑐᑦ ᐃᓵᒡᓕᑦ. 
ᐊᑭᕋᖅᑐᖅᑐᑦ. ᓂᕈᐊᓐᖏᑦᑐᑦ. ᐱᖁᔨᕗᖔᕈᑎ 
ᑲᔪᓯᕗᖅ. 
 
>>ᐸᑦᑕᑐᖅᑐᑦ 
 
(ᑐᓵᔨᑎᒎᕈᓐᓃᖅᑐᖅ) ᐱᖁᔨᕗᖔᕐᓂᖅ. 
ᑭᒡᒐᖅᑐᐃᔪᖅ ᓇᑦᑎᓂᓕᖕᒧᑦ, ᒥᔅᑕ ᐸᐅᓗᓯ. 
 
ᐸᐅᓗᓯ: ᖁᐊᓇᖅᑯᑎᑦ, ᐅᖃᖅᑏ. (ᑐᓵᔨᑎᒍᑦ) 
ᐃᓘᓐᓇᖏᓐᓄᑦ ᐊᖏᖅᑕᐅᔪᒪᒐᓗᐊᖅᑐᖓ 
ᐱᖁᔨᕗᖔᕈᑎᒐ ᑲᒪᒋᖁᓪᓗᒍ ᐅᓪᓗᒥ.  
 
ᐅᖃᖅᑎ: ᑖᓐᓇ ᒪᓕᒐᓕᐅᖅᑎ ᐊᐱᕆᖕᒪᑦ ᑖᓐᓇ 
ᐱᖁᔨᕗᖔᕈᑎᒃᓴᓂ ᐅᓪᓗᒥ ᐱᓕᕆᐊᕆᔪᒪᓪᓗᓂᐅᒃ. 
ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᒻᒪᑦ. 
ᑲᔪᓯᑐᐃᓐᓇᕆᑦ, ᒥᔅᑕ ᐸᐅᓗᓯ.  
 
ᐱᒋᐊᖅᑎᑕᖅ 006 - 3(1): ᑲᑎᒪᔨᓕᕆᔨᕋᓛᑦ 

ᑎᒃᑯᐊᖅᑕᐅᓂᖏᑦ (ᐸᐅᓗᓯ) 
 
ᐸᐅᓗᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪ 
ᒪᓕᒐᓕᐅᖅᑎᐅᖃᑎᒃᑲ. 
 
ᐃᒪᐃᒻᒪᑦ ᒪᓕᒐᖏᑦ ᒪᓕᒐᓕᐅᖅᑏᑦ ᑲᑎᒪᔨᖏᑕ 
ᐃᒪᓐᓇ ᐅᖃᖅᓯᒪᖕᒪᑕ ᒪᓕᒐᓕᐅᖅᑏᑦ ᑲᑎᒪᔨᖏᑦ 
ᓯᕗᓪᓕᖅᐹᒥ ᑲᑎᒪᑎᓪᓗᒋᑦ 
ᓂᕈᐊᕐᔪᐊᓚᐅᖅᑎᓪᓗᒋᑦ ᑎᒃᑯᐊᖅᓯᔭᕆᐊᖃᕐᒪᑕ 
ᑲᑎᒪᔨᕋᓛᓐᖑᖅᑎᑦᑎᔩᑦ ᑲᑎᒪᔨᕋᓛᖏᓐᓂᑦ 
ᐱᖓᓱᓂᒃ ᐅᓂᒃᑳᓕᐅᖁᓪᓗᒋᑦ 
ᐊᑐᓕᖁᔭᓕᐅᖁᓪᓗᒋᓪᓗ ᓱᒃᑲᔪᒃᑯᑦ ᑐᐊᕕᕐᓗᑎᒃ 
ᒪᓕᒐᓕᐅᖅᑎᓄᑦ ᑲᑎᒪᔨᕋᓛᕆᓂᐊᖅᑕᖏᓐᓂᑦ 
ᒪᓕᒐᓕᐅᖅᑏᑦ; 
 
ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 
ᓇᓄᓕᖕᒧᑦ ᒪᓕᒐᓕᐅᖅᑎᖓᓄᑦ, ᐅᑯᐊᑦ ᑲᑎᒪᔩᑦ 
ᑎᒃᑯᐊᖅᑕᐅᖁᓪᓗᒋᑦ ᑲᑎᒪᔨᕋᓛᓐᖑᖅᑎᑦᑎᔨᓄᑦ: 
 
ᒥᔅᑕ ᔭᐃᒥᓯ ᐊᕐᕚᕐᓗᒃ, ᑐᓄᓂᕐᒧᑦ ᒪᓕᒐᓕᐅᖅᑎ; 
ᒥᔅᑕ ᒨᓯᓯ ᐊᐅᐸᓗᒃᑐᖅ, ᖃᒪᓂᑦᑐᐊᕐᒧᑦ 

ᒪᓕᒐᓕᐅᖅᑎ; ᐊᒻᒪ 

ᒥᔅᑕ ᐋᑕᒥ ᖁᒻᒧᐊᑦᑐᖅ, ᐸᖕᓂᖅᑑᒧᑦ 
ᒪᓕᒐᓕᐅᖅᑎ. 

 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐱᖁᔨᕗᖔᕈᑦ 
ᓈᒻᒪᖕᒪᑦ. ᓂᕈᐊᕈᒪᔪᖃᓕᕐᒪᑦ. ᑖᔅᓱᒥᖓ 
ᐱᖁᔨᕗᖔᕈᒻᒥᒃ ᓈᒻᒪᒃᓴᖅᑐᑦ ᐃᓵᒡᓕᑦ. 
ᓈᒻᒪᒃᓴᓐᖏᑦᑐᑦ. ᓂᕈᐊᓐᖏᑦᑐᑦ. ᐱᖁᔨᕗᖔᕈᑦ 
ᑲᔪᓯᔪᖅ. 
 
ᐱᖁᔨᕗᖔᕈᑎᑦ. ᓂᕈᐊᖅᑕᐅᓯᒪᔪᖅ ᐃᖃᓗᐃᑦ 
ᕿᑎᐊᓄᑦ, ᒥᔅᑕ ᑐᑐ. 
 
ᑐᑐ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 
ᐅᕙᖓᑦᑕᐅᖅ ᐃᓘᓐᓇᖏᓐᓄᑦ 
ᐊᖏᖅᑕᐅᔪᓪᖤᕋᓗᐊᖅᐳᖓ ᐱᖁᔨᕗᖔᕈᑎᖓ 
ᐅᓪᓗᒥ ᐱᓕᕆᓂᐊᕋᒃᑯ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ 
ᐃᓘᓐᓇᖏᓐᓄᑦ ᐊᖏᖅᑕᐅᔪᒪᖕᒪᑦ 
ᐱᖁᔨᕗᖔᕈᑎᒃᓴᖓ ᐅᓪᓗᒥ ᐱᓕᕆᔭᐅᖁᓪᓗᒍ. 
ᐋᒡᒑᖅᑐᖃᖅᐹ? ᐋᒡᒑᖅᑐᖃᓐᖏᒻᒪᑦ. ᐊᑏ 
ᐱᒋᐊᓕᕆ, ᒥᔅᑕ ᑐᑐ. 
 
ᐱᒋᐊᖅᑎᑕᖅ 007 - 3(1): ᑲᑎᒪᓂᖅ 

ᓄᖅᑲᖓᑯᑖᕐᓂᖓ (ᑐᑐ)  
 
ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ ᕿᑭᖅᑕᓘᑉ 
ᓂᒋᐊᓄᑦ, ᐊᑐᓐᖏᑲᐃᓐᓇᖁᓪᓗᒍ ᒪᓕᒐᖅ 4, 
ᒪᓕᒐᓕᐅᖅᑏᑦ ᑲᑎᒪᓂᖓ ᐱᔭᕇᖅᐸᑕ  
ᐃᖃᓗᖕᓂᑦ ᓄᖅᑲᖓᓂᐊᕐᒪᑕ ᔮᓐᓄᐊᕆ 26, 
2009-ᖑᕋᓱᖕᓂᖓᓂᑦ. 
 
ᐊᒻᒪᓗᑦᑕᐅᖅ, ᓯᕗᕐᖓᒍᑦ ᖃᖓᑐᐃᓐᓇᑦᑎᐊᒃᑯᑦ 
ᔮᓐᓄᐊᕆ 26, 2009, ᐅᖃᖅᑎ ᓈᒻᒪᒃᓴᖅᐸᑦ 
ᑐᓴᕋᓱᐊᓚᐅᕐᓗᓂ ᐊᐅᓚᑦᑎᔩᑦ ᑲᑎᒪᔨᖏᓐᓂᑦ 
ᐊᒻᒪᓗᑦᑕᐅᖅ ᒪᓕᒐᓕᐅᖅᑏᑦ ᑲᑎᒪᔨᖏᓐᓂᑦ 
ᑕᖅᑲᒃᑯᓄᖓ ᐊᑲᐅᓛᖑᓂᐊᖅᐸᑦ ᒪᓕᒐᓕᐅᕐᕕᒃ 
ᑲᑎᒪᓵᓕᓂᖅᓴᐅᖁᓪᓗᒍ ᓄᖅᑲᖓᕝᕕᒃᓴᕋᓗᐊᖓᒍᑦ, 
ᐅᖃᖅᑏ ᖃᐅᔨᒃᑲᐃᓗᓂ ᑐᓴᖅᑎᑦᑎᓗᓂ 
ᒪᓕᒐᓕᐅᕐᕕᒃ ᑲᑎᒪᒃᑲᓐᓂᕈᓐᓇᕐᓂᐊᕐᒪᑕ ᑕᐃᑲᓂ 
ᓇᓗᓇᐃᖅᑕᓯᒪᔪᓂᑦ ᐊᒻᒪᓗᑦᑕᐅᖅ  

ᑲᑎᒪᕐᔪᐊᓕᕐᓗᑎᑦ ᑕᐃᒃᑯᖓ ᓄᖅᑲᕝᕕᒃᓴᕕᓂᖓᓄᑦ 
ᑎᑭᓯᒪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓂᕈᐊᕈᒪᓕᕐᒪᑕ 
ᐃᓵᒡᓕᑦ ᓈᒻᒪᒃᓴᖅᑐᑦ. ᐊᑭᕋᖅᑐᖅᑐᑦ. 
ᓂᕈᐊᓐᖏᑦᑐᑦ. ᐱᖁᔨᕗᖔᕈᑎ ᑲᔪᓯᔪᖅ.  
 
ᐱᖁᔨᕗᐊᖔᕈᑏᑦ. 14 ᑲᑎᒪᔾᔪᑎᒃᓴᑦᑎᓐᓂ. 
ᓯᕗᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. 
ᓱᓖᓛᒃ ᒥᓂᔅᑕᖃᓐᖏᒻᒪᑦ ᐅᓪᓗᒥ ᑖᒃᑯᐊ 
ᐱᑕᖃᔾᔮᓐᖏᑦᑐᑦ. ᑐᓪᓕᐊᓂᒃ ᐅᖃᓕᒫᖅᑕᐅᓂᖏᑦ 
ᐱᖁᔭᒃᓴᐃᑦ. ᓱᓖᓛᒃ ᐊᖏᖅᑎᑕᐅᓚᐅᓐᖏᒻᒪᑕ 
ᒥᓂᔅᑕᐃᑦ ᐅᓪᓗᒥ ᑐᓪᓕᐊᓂᒃ 
ᐅᖃᓕᒫᒐᒃᓴᖅᑕᖃᔾᔮᓐᖏᑦᑐᖅ ᐱᖁᔭᒃᓴᐃᑦ. 16. 
ᑲᑎᒪᔾᔪᑎᒃᓴᐃᑦ ᖃᐅᒃᐸᒧᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 16: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑲᑎᒪᔾᔪᑎᒃᓴᑦ ᔮᓄᐊᕆ 26, 2009-ᒥ: 
 

1. ᑐᒃᓯᐊᕐᓂᖅ 

2. ᒥᓂᔅᑕᐅᑉ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᓴᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ. ᒫᓐᓇ 
ᐃᖅᑲᐃᑎᑦᑎᑲᐃᓐᓇᕈᒪᕗᖓ ᐳᓛᖅᑐᓂᑦ 
ᐊᒻᒪᓗᑦᑕᐅᖅ ᑭᒃᑯᑐᐃᓐᓇᕐᓂᑦ ᑖᒃᑯᐊ 
ᓯᕗᓕᖅᑎᐅᓂᐊᓕᖅᑐᑦ, ᖁᑦᑎᖕᓂᖅᐹᒥᑦ 
ᑲᑎᒪᔨᐅᓂᐊᓕᖅᑐᑦ ᐊᖏᖅᑎᑕᐅᓂᖓ 
ᐊᑐᓕᕐᓂᐊᕐᒪᑦ, ᐊᑐᓕᕆᐊᓂᐊᕐᒪᑦ 4:00-ᒧᐊᖅᐸᑦ 
ᑕᕝᕙᓂ ᐅᕙᓂ ᑲᑎᒪᕕᖕᒥ.  
 
ᐊᒻᒪᑦᑕᐅᖅ ᖃᐃᔪᖃᕈᓐᓇᕆᕗᑦᑕᐅᖅ ᐅᕗᖓ 
ᓱᓪᓗᑯᑖᕐᒧᑦ ᑭᒃᑯᑐᐃᓐᓇᕐᓂᑦ ᓂᕆᓕᖅᑎᓪᓗᑕ, 
ᓂᐅᖅᑲᐃᓐᓇᖅᑎᓪᓗᑕᓗ ᑕᐅᕙᓂ.   
 
ᑖᓐᓇ ᑲᑎᒪᓂᖅ ᒫᓐᓇ ᒪᑐᓯᒪᑲᐃᓐᓇᕐᓂᐊᖅᑐᖅ 
ᓄᖃᖓᑲᐃᓐᓇᕐᓂᐊᖅᐳᒍᑦ ᑎᑭᓐᓇᓱᐊᕐᓗᒍ 
ᔮᓄᐊᕆ 26, 2009, 1:30-ᒧᐊᖅᐸᑦ ᐅᑎᓛᕆᕗᒍᑦ.  
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 15:27-ᒧᐊᖅᑎᓪᓗᒍ



 

 
 

 


